
ÖN SÖZ 
 
Mir Cəlal müəllim haqqında xatirə yazmaq mənim üçün 

həm çətin, həm də asandır. Çətindir ona görə ki, Mir Cəlal 
müəllim əlli ildən yuxarı Vətəninə, millətinə, bütünlükdə 
insanlığa namusla, ləyaqətlə xidmət etmiş işıqlı qələm və əməl 
sahibidir. XX əsr Azərbaycan ədəbi-ictimai fıkir tarixində 
özünəməxsus yeri olan nadir şəxsiyyətlərdən biridir. Onun 
ölməz bədii əsərləri, orijinal elmi-pedaqoji fəaliyyəti xalqımızın 
intibahında, mənəvi-əxlaqi təkamülündə mühüm rol 
oynamışdır. O, hələ sağlığında gözəl, nəcib əməllərilə minlərlə 
oxucunun, tələbəsinin qəlbində yaşamış, özünə ölməz, əbədi 
heykəl qoyub getmişdir. 

Mir Cəlal müəllim kimi böyük şəxsiyyətlər haqqında 
xatirə yazmaq olduqca çətin, ciddi və məsuliyyətli bir işdir. 
Dönə-dönə fikirləşməli, götür-qoy eləməli olursan. Necə 
eliyəsən ki, dediklərin, yazdıqların bu nəcib insanın əməllərinə, 
xarakterinə uyğun olsun, onun ürəklərdə yuva salmış parlaq 
obrazına azacıq da olsa yeni cizgilər, ştrixlər əlavə etsin. 
Məsələnin mürəkkəbliyi və çətinliyi də bundadır. Ancaq bu 
gündən boylanıb keçmiş xatirələri araşdıranda o da məlum olur 
ki, Mir Cəlal müəllimin mənə və yüzlərlə mənim kimi 
tələbələrinə olan qayğısı, insani münasibəti sadəcə fərdi 
xarakter daşımırdı, dərin ictimai məzmun kəsb edirdi, yüksək 
mənəvi-əxlaqi keyfiyyətlərin, böyük vətəndaşlıq borcunun canlı 
təzahürü idi. 

Dərin təəssüf və ürək ağrısı ilə də olsa demək lazımdır ki, 
bu gün cəmiyyətimizdə məhz Mir Cəlal müəllim kimi şəxsi 
mənafedən uzaq, insanlara təmənnasız xidmət edən, 
fəaliyyətləri, xeyirxah əməlləri müasirlərimiz üçün gözəl 
nümunə, örnək məktəbi olmağa qadir olan ziyalıların, işıqlı 
şəxsiyyətlərin sayı olduqca azalıb, 

bəlkə də yox dərəcəsindədir. Ona görə də bu gün ədəbi, elmi, 
ictimai həyatımızda, bütünlükdə cəmiyyətimizdə Mir Cəlal kimi 
müəllimlərin, ziyalıların yeri boş qalıb. Bütün bunları nəzərə 
alaraq özümdə cəsarət tapıb, Mir Cəlal müəllimlə bağlı 
bildiyim, canlı şahidi olduğum ibrətamiz hadisələri, düşüncə və 
təəssüratlarımı qələmə almaq qərarına gəldim. 

Yuxarıda dediyim kimi, Mir Cəlal müəllim haqqında 
xatirə yazmaq mənim üçün həm də asandır. Çünki 1951-ci ildən 
ta ömrünün sonuna qədər bu nəcib insanla çox yaxın 
münasibətlərimiz olub. O, beş il müəllimim, sonralar diplom 
işimin, namizədlik və doktorluq dissertasiyalarımın rəhbəri, 
elmi məsləhətçisi, on yeddi il isə kafedra müdirim olmuşdur. Bu 
müddət ərzində o, həmişə, hər yerdə təmənnasız olaraq mənə 
himayədarlıq etmiş, böyük, unudulmaz müəllimim, xeyirxah 
məsləhətçim, mənəvi dayağım olmuşdur. Bir alim, müstəqil 
şəxsiyyət, azad, demokratik fıkirli ziyalı kimi yetişməyimdə, 
bürünlükdə dünyagörüşümün, milli mənəviyyatımın 
formalaşmasında onun əvəzsiz xidmətləri vardır. 

Hamımızın bizi böyüdüb boya-başa çatdıran 
valideynlərimizin, ata-anamızın, xüsusilə gözümüzə işıq, 
əlimizə çıraq verən müəllimlərimizin qarşısında çoxlu mənəvi 
borcumuz vardır. Bu cəhətdən taleyimdə əvəzsiz rol oynamış 
Mir Cəlal müəllimin qarşısında mənim mənəvi borcum daha 
böyükdür. Yaşa dolduqca dönə-dönə fıkirləşmişəm və belə 
qərara gəlmişəm ki, mənim bu borcu az-çox ödəmədən 
dünyadan getməyə ixtiyarım yoxdur. Hərgah mən bu işi 
vaxtında görməsəm, həm bu dünyada, həm də axirətdə Mir 
Cəlal müəllimin işıqlı ruhu qarşısında həmişəlik xəcalətli 
qalacam. Bəs nə etməli? Axı mən elə bir imkan sahibi deyiləm 
ki, Mir Cəlal  müəllimə  büst,  heykəl  qoyduram.   Adına  
məktəb, 

kitabxana, mədəniyyət ocağı tikdirəm, xüsusi mükafatlar 
müəyyənləşdirəm. 

Nəhayət, çox götür-qoydan sonra belə qərara gəldim ki, 
mənim gücüm ancaq qələmə və yazı-pozuya çatdığı üçün Mir 
Cəlal müəllim haqqında xatirələr yazım və bununla da mümkün 
qədər ona olan mənəvi borcumu ödəyim. Oxuculardan xahişim 
odur ki, bu xatirələrlə tanış olanda ona başqa rəng verməsinlər, 
ora-bura çəkməsinlər, kimin və nəyinsə xatirinə yazıldığını 
düşünməsinlər. Bu ancaq və ancaq tələbənin öz böyük ustadı, 
ulu müəlliminə olan sonsuz ehtiramın, məhəbbətin ifadəsidir, 
saf ürək sözləridir. Bu sözlərin səmimiliyinə, reallığına və 
həqiqiliyinə heç kim şübhə eləməsin! 

MÜƏLLİMLƏR MÜƏLLİMİ 

 
Keçən əsrin əllinci illərində indiki Bakı Dövlət 

Universitetinin filologiya fakültəsində o dövrün tanınmış, adlı-
sanlı, milli fıloloji elmin başında dayanan, ədəbi-ictimai 
fıkrimizə istiqamət verən çox görkəmli ziyalılar - dilçi, 
ədəbiyyatşünas alimlər fəaliyyət göstərirdilər. Onlar 
auditoriyalarda yüksək səviyyədə dərs deməklə yanaşı, həm də 
tədris etdikləri fənlərin yaradıcıları, çox saylı dərsliklərin, 
proqramların, dərs vəsaitlərinin, samballı əsərlərin, kitab və 
monoqrafıyaların müəllifləri idi. Onların əksəriyyəti təkcə 
Universitetdə, respublikamızda deyil, həm də onun 
hüdudlarından kənarda - o vaxt ki Sovet İttifaqında, yaxın 
qonşu ölkələrdə tanınır, hörmətlə qarşılanırdılar. O vaxt 
filologiya fakültəsində Mikayıl Rəfili, Həmid Araslı, Əli 
Sultanlı, Mir Cəlal Paşayev, Feyzulla Qasımzadə, Cəfər Xəndan 
Hacıyev, Əli Sultanlı, Məmməd Arif, Məmməd Cəfər Cəfərov, 
Cəfər Cəfərov, Məmməd Hüseyn Təhmasib, Hidayət 
Əfəndiyev, Muxtar Hüseynzadə, Məmmədağa Şirəliyev, Səlim 
Cəfərov, Hadi Mirzəzadə kimi müəllimlərimiz xüsusilə böyük 
nüfuz və şöhrətə malik idilər. Çünki bunlar təkcə istedadlı alim, 
gözəl müəllim deyil, eyni zamanda hər biri ayrıca çəkisi olan, 
fərdi xarakterlərinə görə seçilən bütöv, kamil şəxsiyyət, yüksək 
intellekt, saf, təmiz əxlaq, mənəviyyat sahibi, millətini, onun 
tarixini, mədəniyyətini ürəkdən sevən əsl vətəndaş idilər. 

Ən vacib cəhət bu idi ki, adlarını çəkdiyim müəllimlərin 
mühazirələri heç vaxt yekrəng olmurdu, dərsdən-dərsə dəyişir, 
kamilləşir, vahid sistemə çevrilir, yeni məzmun və məna 
çalarları ilə zənginləşir, yüksək elmi səviyyə ilə yanaşı, ictimai-
tərbiyəvi mahiyyət kəsb edirdi. Onlar tədris etdikləri 
predmetlərin mütərəqqi, humanist,  demokratik dəyərlərinə, 
milli-bəşəri məzmununa, 

ölməz tarixi abidələrimizə, «Dədə Qorqud», «Koroğlu» kimi 
dastanlarımıza, xüsusilə Nizami, Füzuli, M.F.Axundov, Sabir, 
C.Məmmədquluzadə, Ü.Hacıbəyov, S.Vurğun kimi söz və sənət 
korifeylərinin ədəbi irsinə, ana dilimizin tarixi varlığına, 
kamilliyinə, tükənməz elmi, poetik imkanlarına, çoxçalarlı 
təsvir və ifadə vasitələrinə söykənərək Sovet rejiminin qoyduğu 
antimilli, antidemokratik qadağaları, bir qədər ehtiyatla, 
üstüörtülü formada olsa da, ustalıqla pozur, gənclərimizdə azad 
fıkir, vətənpərvərlik, milli qürur, şəxsi ləyaqət, müstəqillik və 
milli mənlik şüuru tərbiyə edirdilər. Elə buna görə də ilk 
dərslərdən tələbələr onları sevir, pərəstişkarlarına çevrilirdilər. 

Əlamətdar cəhətlərdən biri də o idi ki, bu müəllimlər 
üçün tələbələrlə münasibətdə ögey-doğmalıq, yerliçilik, 
qohumbazlıq anlayışları mövcud deyildi. Onlar dərs dedikləri 
gənclərə kimliyindən, haradan gəldiklərindən asılı olmayaraq, 
öz doğma övladları kimi baxır, hamısına eyni qayğı və 
məhəbbətlə yanaşırdılar. Onlar tələbələri təkcə yüksək bilikləri 
ilə deyil, həm də nümunəvi davranışları, alicənab hərəkətləriylə 
tərbiyə edirdilər. 

Bu böyük şəxsiyyətlərin bir ziyalı, müəllim, tərbiyəçi 
kimi ümumi insani keyfıyyətlərilə yanaşı, hər birinin 
özünəməxsus fərdi, orijinal hərəkət və ədaları, xüsusi dərs 
demə, tədris üsulları var idi. Əli Sultanlı səliqəli geyimli, şax 
duruşlu, tədris etdiyi obrazların psixologiyasına, daxili aləminə 
uyğun, aktyorluq səviyyəsinə qalxan, ləngərli, enib-qalxan, 
çoxçalarlı nitqilə, Cəfər Xəndan klassik və müasir şairlərimizin, 
xüsusilə Səməd Vurğunun şeirlərini əzbərdən deməsi, gözəl, 
böyük emosional təsirə malik diksiyası, sözün əsl mənasında 
yüksək natiqlik bacarığı ilə, Məmməd Arif ağır, təmkinli yerişi, 
sakit danışığı, ağsaqqal davranışı, problemləri yüksək  

səviyyədə ümumiləşdirmə, dərin, fəlsəfi mühakimə bacarığı ilə, 
Həmid Araslı ağayana ədaları, alicənab, humanist təbiəti, 
vüqarlı yerişi, yüksək mədəniyyəti, klassik irsimizə dərin 
məhəbbəti və bu irsi bütün incəliklərinə qədər dinləyicilərinə 
çatdırmaq məharətilə seçilir, yadda qalırdılar. 

Yuxarıda dediyim kimi, adlarını çəkdiyim müəllimlər 
olduqca humanist və xeyirxah idilər. Tələbə-müəllim 
münasibətlərində heç vaxt zora, təzyiqə, hədə-qorxuya əl 
atmazdılar. Məhz bu xüsusiyyət tələbələrə güclü təsir göstərir, 
onlarda həm özləri, həm də müəllimləri qarşısında böyük 
məsuliyyət hissi oyadırdı. 

Kiçik bir haşiyə. Rus ədəbiyyatı tarixindən bizə 
Məmməd Arif müəllim dərs deyirdi. Mən hələ texnikumda 
təhsil aldığım vaxtdan rus ədəbiyyatının klassikləri sayılan 
Puşkinin, Lermontovun, Qoqolun, Çexovun, Tolstoyun, 
Qorkinin əsas əsərlərini oxumuşdum və arxayın idim ki, 
imtahanda heç bir çətinliyim olmayacaq. Ancaq imtahanda elə 
suallar düşdü ki, onların heç birini oxumamışdım, elə-belə 
ümumi məlumatım vardı. Arif müəllimdən təkidlə xahiş elədim 
ki, mənə iki yazsın, gedim hazırlaşıb gəlim. O isə tamam başqa 
cür hərəkət elədi. «Yox, yoldaşlarından geri qalmamaq üçün 
sənə beş yazıram. Düzü, heç gözləməzdim» - dedi. 

Bununla, Arif müəllim məni həm yaxşı mənada 
cəzalandırdı, həm də boynuma böyük bir borc qoydu. Uzun 
müddət xəcalətdən özümə gələ bilmədim. Semestr müddətində 
hər şeyi kənara qoyub yenidən rus ədəbiyyatını oxudum. 
Dərslər başlanan kimi Arif müəllimin yanına gedib bildirdim ki, 
mən onun yanında xəcalətliyəm, borclu qalmışam, gəlmişəm 
onu ödəməyə. Cävabı o oldu ki, bunu başa düşmüsənsə 
kifayətdi. Get bir də belə səhvə yol vermə. Bax, bizim o dövrki 
müəllimlərimiz belə yüksək əxlaq, mənəviyyat sahibi idilər. 

Haqqında danışdığım işıqlı ziyalılar içərisində Mir Cəlal 
müəllimin xüsusi yeri və daha böyük hörməti vardı. O, sözün 
əsl mənasında, müəllimlər müəllimi idi. Çünki o biri 
müəllimlərimiz daha çox görkəmli ədəbiyyatşünas alim, 
tədqiqatçı kimi tanındıqları halda, Mir Cəlal həm mötəbər alim, 
həm de istedadlı yazıçı, böyük sənətkar kimi məşhur idi. Hələ 
üzünü görməmişdən əvvəl tələbələr onu duzlu-məzəli hekayələr 
və xüsusilə, o dövrdə gözəl sənət nümunəsi kimi geniş şöhrət 
qazanmış «Bir gəncin manifesti» romanının müəllifi kimi 
tanıyır, sevirdilər. Universitetə daxil olduqdan sonra isə onunla 
şəxsən tanış olduqlarına, üz-üzə, nəfəs-nəfəsə oturub şirin, 
müdrik kəlamlarını dinlədiklərinə görə özlərini xoşbəxt hesab 
edir, ürəklərində gizli iftixar hissi keçirirdilər. Mir Cəlal   
müəllim təkcə tanınmış elm xadimi, maarifçi ziyalı, müqtədir 
yazıçı deyil, həm də son dərəcə nəcib, ali insani keyfıyyətlərin 
daşıyıcısı olmuşdur. Onun bir fərdi şəxsiyyət kimi simasını, 
xarakterini müəyyənləşdirən əsas ali keyfıyyətlərdən biri, bəlkə 
də birincisi sadəlik idi. Hər cür adilikdən, bəsitlikdən uzaq olan 
bu sadəlik sırf fıtri xarakter daşıyırdı, sadəlikdə alicənablığın, 
müdrikliyin, təmiz mənəviyyatın, yüksək əxlaqi məziyyətlərin 
təzahürü kimi meydana çıxırdı. Bu xüsusiyyət - sadəlikdə 
böyüklük, müdriklik, nəciblik Mir Cəlal müəllimin ümumi 
həyat tərzi, oturuşu-duruşu, insanlara, ailəsinə, tələbələrinə 
münasibəti, bütünlükdə elmi, pedaqoji, bədii yaradıcılığı üçün 
eyni dərəcədə xarakter olmuşdur. 

Məhz bu sadəliyə görə Mir Cəlal müəllim tezliklə 
tələbələrin inam və məhəbbətini qazanır, zaman keçdikcə rəsmi 
müəllim-tələbə münasibətləri çərçivədən çıxaraq, əsl mənada 
mənəvi yaxınlıq, qarşılıqlı etimad, ağsaqqal-övlad 
münasibətlərinə çevrilirdi. Təsadüfi deyil ki, bu gün yaşından, 
kimliyindən, ictimai mövqeyindən, 

vəzifəsindən asılı olmayaraq, vaxtilə Universitetin filologiya 
fakültəsində oxumuş insanların hamısı onu böyük ehtiramla yad 
edir, xüsusi iftixar və qürur hissilə: «Mən Mir Cəlal müəllimin 
tələbəsi olmuşam» deyir. Belə bir hörmət, minnətdarlıq hər 
müəllimə, ustada qismət olmur. 

Mir Cəlal müəllim sadə olduğu qədər də təvazökar . bir 
insan idi. Sadəliklə təvazökarlıq onun varlığında daxili vəhdət 
təşkil edirdi, biri digərini tamamlayan vahid əxlaqi məziyyət 
kimi üzə çıxırdı. O, heç vaxt, heç yerdə şəxsiyyətini 
qabartmağı, özünü tərifləməyi xoşlamazdı, mənəm-mənəmlə 
danışmazdı. Artıq doğma vətəni Azərbaycanda deyil, həm də 
ondan çox-çox kənarlarda tanınmış, sevib-seçilən bir ədib, 
görkəmli elm və maarif xadimi olduğuna baxmayaraq, mənim 
əsərlərim, mənim dərsliyim, mənim kitabım sözlərini 
işlətməzdi, ancaq nadir hallarda yaradıcılığımın zirvəsi olan 
«Bir gəncin manifesti» romanını xatırlayardı və hiss olunurdu 
ki, ədəbiyyatımızın qızıl fonduna daxil olmuş bu əsərə görə 
daxilən gizli qürur, iftixar hissi keçirir. 

Mir Cəlal müəllim olduqca saf, təbii insan idi. Bu saflıq, 
təbiilik onun bütün əməl və düşüncələrinin əsasını, mayasını 
təşkil edirdi. Onun məddahlıqdan, saxta, yalançı tərifiərdən, 
riyakarlıqdan zəhləsi gedirdi. O, belə yaramaz əməlləri əsil 
insan üçün əksiklik, naqislik, mənəvi qəbahət hesab edirdi. Onu 
əhatə edən mühitdə, rəhbərlik etdiyi kafedrada, iş yerində belə 
sifətdə insanlarla qarşılaşanda açıq-aşkar əsəbiləşir, onları 
özünəməxsus ironiya ilə, sətiraltı ifadə ilə ələ salırdı. O, 
xüsusüə yaltaqlığın və riyakarlığın qatı düşməni idi. Buna 
istənilən qədər misal çəkmək olar. 

Yadımdadır, bir dəfə aspirantlarımızdan biri kişiyə 
yaraşmayan bir formada əzilə-əzilə, büzüşə-büzüşə kafedraya 
daxil olanda Mir Cəlal müəllim salamını almadan kinayəli bir 
tərzdə ondan soruşdu: 

- Filankəs, sən də imtahan verməyə gəlmisən? 
- Yox, müəllim, mən minimumlarımı çoxdan verib 

qurtarmışam. Artıq müdafiəyə hazırlaşıram, - deyə aspirant 
cavab verdi. 

- Onda niyə içəri girəndə əyilə-əyilə gəlirsən, belin 
ağrıyır?.. 

Bir anlığa araya sükut çökdü. Aspirantın, hədəfı sərrast 
vuran, çoxmənalı sual qarşısında özünü tamamilə itirdiyini, 
çaşıb qaldığını görən kafedramızın ağsaqqal müəllimi Kamil 
Mirbağırov (o, həmişə düz danışan və çox hazırcavab bir insan 
idi) araya söz atdı: 

- Mir Cəlal müəllim, bu gül oğlanı çox bərkə çəkmə. 
Onun xəstəliyi bel ağrısı deyil, vəzifə təmənnasıdır. 

Müdafiədən sonra kafedrada qalmaq istəyir. İndidən 
rəğbətini qazanmaq üçün sənə xod gedir. 

Bu sözlərdən sonra Mir Cəlal müəllim daha da əsəbiləşdi 
və insanlara münasibətində çox az-az hallarda təsadüf olunan 
bir sərtliklə o adamı kafedradan qovdu. 

- Qardaş, get özünə başqa yerdə iş axtar. Bura sənin yerin 
deyil. Sən ünvanı səhv salmısan. 

Həmin aspirant suyu süzülə-süzülə gedəndən sonra Mir 
Cəlal müəllim üzünü kafedra üzvlərinə tutaraq dedi: 

- Bax, cəmiyyəti korlayan belə adamlardır. Oz mənafeləri 
xatirinə hər cür cildə girirlər, simasızlıq edirldər. 

Qapıdan qovursan pəncərədən içəri soxulurlar. Nə 
abırları var, nə də həyaları. Təhsil sistemini belələrindən 
qorumaq lazımdır. Kim ali məktəblərdə yaltaqlıqla, riyakarlıqla 
baş saxlamaq istəyirsə, getsin özünə başqa sənət seçsin. Elm 
aləmi, təhsil ocağı yaltaqların, dələduzların yeri deyil. Burada 
savadla yanaşı, həm də gözütox, sözübütöv, əqidəsi təmiz, 
əməlisaleh adamlar işləməlidir. Belə olmasa, gələcəkdə inkişaf, 
tərəqqi əvəzinə olan-qalanımızı da itirirərik. Təhsil-tərbiyə 
müqəddəs işdir. Ona xəyanət etmək millətin belini sındırmaq 
deməkdir. 

Mir Cəlal müəllimin bu hərəkəti, dediyi müdrik sözlər 
bizim üçün həmişəlik ibrət dərsi oldu. 

Mir Cəlal müəllim əsl insan sərrafı idi. Onda xüsusi bir 
həssaslıq, dərin müşahidə qabiliyyəti vardı. O, riyakarlıqla 
səmimiyyəti, saxtakarlıqla həqiqəti bir-birindən ayırmağı çox 
yaxşı bacarırdı. Elə buna görə onun qarşılaşdığı adamalara 
verdiyi qiymət sonralar tamamilə özünü doğruldurdu. Bu nəcib 
şəxsiyyətin həssaslığına, insanları yaxşı tanımağına misal olaraq 
şəxsən şahidi olduğum bir neçə faktı qeyd etmək istərdim. 

Bir arada Mir Cəlal müəllimin yanına cavan, boylu-
buxunlu, yaraşıqlı bir qadın gəlirdi. O, zahirən abır-həyalı, 
ismətli, çox utancaq bir xanıma oxşayırdı. Kafedraya gələndə 
çəkinə-çəkinə içəri girir, özünü son dərəcə nəzakətli aparırdı. O, 
xüsusilə Mir Cəlal müəllimlə görüşəndə daha çox əzilib-
büzülür, guya utandığı üçün tez-tez üzünü əllərilə örtür, səsi 
titrəyə-titrəyə danışır, yanaqları qızarır, yeri gələndə ustalıqla, 
pərdələnmiş bir formada, naz-qəmzəsindən də geri qalmırdı. 
Ləyaqətli, tərbiyəli qızlarımıza, qadınlarımıza qayğı ilə yanaşan 
Mir Cəlal müəllim ilk görüşlərdə bu xanımı da özünəməxsus bir 
nəzakətlə qarşılayır, axıra qədər dinləyib yola salırdı. 

Bu hadisədən bir qədər keçəndən sonra bir gün Mir Cəlal 
müəllim məni yanına çağırıb soruşdu: 

- Xalid, son vaxtlar yanıma gəlib gedən o xanım 
haqqında nə fıkirləşirsən? 

- Nə mənada? - deyə mən də suala sualla cavab verdim. 
- Sən bilən onun hərəkətləri, əzilib-büzülməyi riyadandı, 

yoxsa həyadan? 
- Düzünü deyim? 
- Əlbəttə. Düzünü bilmək istəməsəydim soruşmazdım ki. 

- Mən bilən riyadandı. Onun haqqında yaxşı danışmırlar. 
Deyilənə görə, bir neçə il bundan əvvəl kitabxanaçılıq 
fakültəsinin qiyabi şöbəsini bitirib. Sonralar hara getdiyini, nə 
işlə məşğul olduğunu bilən yoxdur. İndi hardansa peyda olub, 
gəlib çıxıb bura. 

- Hə?.. Bəs niyə bunu mənə vaxtında deməmisiniz? 
- Kafedrada hamı sizə inandığına və bunu şəxsi məsələ 

hesab etdiyinə görə heç kim bu işə qarışmaq istəmirdi. 
- Çox nahaq. Qardaş, bura mənim şəxsi mülkiyyətim-

zadım deyil. Biz bir ailəyik. Kafedranın şərəfinə, saflığına 
hamıdan çox siz cavanlar cavabdehsiniz. Onun ləyaqətini ilk 
növbədə siz qorumalısınız. Gələcəkdə burada siz oturacaqsınız,-
siz işləyəcəksiniz. 

- Mir Cəlal müəllim, axı, biz hələ dəqiq bilmirik o xanım 
sizdən nə istəyir. Əsas təmənnası nədi. 

- Kafedramızda laborant işləmək istəyir. Yuxarılarda da 
çoxlu adamları var, xahiş-xahişin dalınca gəlir. Özü də səfeh-
səfeh sözlər danışır. Qırsaqqız olub yapışıb yaxamdan. - Guya 
mənə müqəddəs, ideal bir insan kimi baxır. Rəhbərlik elədiyim 
kafedrada işləməyi, mənimlə bir yerdə nəfəs almağı özünə 
şərəf, xoşbəxtlik hesab edir. 

- Mir Cəlal müəllim, bilmək olmaz, bəlkə doğru deyir. 
- Qələt eləyir. Qardaş, getsin öz tay-tuşu ilə oturub 

dursun. Bura lotu-potu yeri deyil (Mir Cəlal müəllim əxlaqi 
cəhətdən naqis adamlara kişiliyindən, qadınlığından asılı 
olmayaraq lotu deyirdi). Onu vaxtında buradan rədd eləmək 
lazımdır. Durduğumuz yerdə biabır olarıq... 

Bu söhbətdən sonra Mir Cəlal müəllim həmin xanıma nə 
üz göstərdisə, o bir daha gözə görünmədi, ayağı həmişəlik 
kafedradan çəkildi. 

Mir Cəlal müəllimin əlinə vəzifə, imtiyaz keçən kimi 
cildini dəyişən, ikiüzlü təbiətə, sürüşkən xarakterə malik 
adamlardan heç xoşu gəlməzdi. Eqoist, özündən müştəbeh, 
çoxsifətli adamların yuxarı vəzifələrə seçilməsini cəmiyyət 
üçün böyük qəbahət, qüsur sayırdı. Bunu cəlladın əlinə balta 
vermək kimi qorxulu bir bəla hesab edirdi. Son vaxtlar vəzifə 
ilə, idarəçiliklə insanlıq borcu arasında vəhdətin pozulduğundan 
şikayətlənirdi. Ümumiyyətlə, o, insanlıqda yüksək mənəvi-
əxlaqi dəyərlərdən məhrum hər cür fəaliyyəti rədd edirdi. Belə 
fəaliyyət nə qədər işgüzar, təmtəraqlı görünsə də, nəticədə 
millətə xeyirdən çox zərər vurduğunu deyərdi. 

Başqa bir misal. Sovet dövründə dəbdə olan növbəti 
partiya iclaslarından birində Mir Cəlal müəllimlə yan-yana 
oturmuşduq. Yaxın vaxtlarda Universitet rəhbərliyinə irəli 
çəkilmiş müəllimlərimizdən biri əvvəllər ona xas olmayan bir 
tonda özündən razı, son dərəcə ədalı, amiranə bir formada çıxış 
edirdi. O, təhsildən, nizam-intizamdan, müəllim kollektivi 
qarşısında duran vəzifələrdən uzun-uzadı danışandan sonra 
fıkirlərini təxminən belə yekunlaşdırdı: «Partiyamız, 
dövlətimiz, xəlqimiz biz təhsil işçilərinə böyük ümid bəsləyir. 
Gərək bütün işlərimizi yenidən quraq, namusla, əzmlə çalışıb 
partiyanın, xəlqin etimadını doğruldaq. Bu bizim ümumi işimiz 
yox, həm də böyük vətəndaşlıq borcumuzdur. Bunu sizə qəti 
deyirəm, mənim bir vəzifə adamı kimi əsas iş prinsipim budur. 
Partiyanın, xəlqin ümumi işinə azacıq belə xəyanət edən, 
səhlənkarlıq göstərən adamların bizim aramızda yeri yoxdur və 
heç vaxt olmayacaq da». 

Söhbət bura çatanda Mir Cəlal müəllim çiynimə 
toxunaraq dedi: «Bu yaşa çatıb, hələ də xalq sözünü «xəlq» 
kimi yanlış tələffüz edən, dünənə qədər özündən 
yuxarıdakılardan kimi görsə yaltaqlanan, arxalarınca mədhiyyə 
oxuyan bu müştəbehə deyəsən yalançının... 

Avazın yaxşı gelir, oxuduğun quran olsa. Ağızları 

köpüklənə-köpüklənə təriflədiyi xalq bunlar üçün sağmal 
inəkdir. Nə qədər süd verir, sağıb yeyirlər. Elə ki, südü kəsildi, 
qısır qaldı aparıb bazarda satırlan Ataların yaxşı bir misalı var: 
«İti leş başında, insanları iş başında sına». Əsilsiz it leş başında 
öz sahibini tutur, ona hücum eləyir. Əsilsiz adamlar da iş başına 
keçən kimi qudurur. Onu bu mərtəbəyə qaldıran xalqın 
qəniminə, başınm bəlasına çevrilir. Belə adamları vəzifəyə 
qoymaq cinayətdir». 

Mir Cəlal müəllim son dərəcə pak, təmiz bir ürək sahibi 
idi. Onun qəlbində paxıllıqdan, rəqabətdən, saxtakarlıqdan 
uzaq, işıqlı, məsud bir aləm yaşayırdı. O, insanlara, dünyaya, 
mənsub olduğu cəmiyyətə məhz bu işıqlı aləmin gözü ilə baxıb 
qiymət verirdi. 
        O eşidəndə ki, ictimai mühitdə, xüsusilə elm və təhsil 
aləmində cəmiyyətimizə əksiklik gətiren, ümumi əxlaqi 
prinsipləri pozan hadisələr baş verir, məsələn ali məktəblərdə 
müəllimlər rüşvət almağa başlayıb, buna heç cür inanmaq 
istəmirdi. Ümumiyyətlə, belə söhbətləri özünə yaxın buraxmırdı 
və başqalarına da danışmağı qadağan edirdi. «Qardaş, belə şey 
ola bilməz. Görünür, ara sözləridir» - deyirdi. Bununla belə, 
bəzən o, açıq fakt qarşısında qalırdı. Saf, işıqlı məramı ilə tam 
ziddiyyət təşkil edən ictimai qəbahətlərlə üz-üzə gələndə açıq-
aşkar sarsılırdı. 

Yəqin o vaxt ki elmi ictimaiyyətin yaxşı yadındadı. 
Akademiyaya növbəti seçkilər vaxtı Mir Cəlal müəllim də 
sənədlərini seçki komissiyasına vermişdi. Hamı gözləyirdi ki, 
çoxdan bu ada layiq bir adam kimi bu dəfə o, mütləq 
akademiyaya üzv seçiləcək və gec də olsa haqq-ədalət öz yerini 
tapacaq. Ancaq belə olmadı. Məlum oldu ki, bir alim, ziyalı, 
şəxsiyyət kimi Mir Cəlal müəllimin ətəyinin tozu belə olmağa 
layiq olmayan adamlar akademiyaya üzv seçildiyi halda, o, 
lazımi qədər səs 

toplaya bilmədiyi üçün bu prosesdən kənarda qalıb. Bu, o 
dövrki akademiyamızın mənəvi simasını, elmi səviyyəsini əks 
etdirən çox acınacaqlı bir tarixi fakt, əsl mənada tragikomediya 
idi.  
        Bu hadisə hər şeyi öz ədalət arşını ilə ölçən Mir Cəlal 
müəllimə olduqca ağır təsir göstərmişdi. O, uzun müddət özünə 
gələ bilmirdi. Çünki o, belə hadisələrə heç vaxt şəxsi prizmadan 
yanaşmırdı, ona insanların ədalətə olan inamını öldürən, 
bütünlükdə cəmiyyətin əsaslarını sarsıdan mənəvi-əxlaqi 
naqislik, ictimai bəla kimi baxırdı.  
          Seçkidən bir gün sonra kafedraya gələndə həmişə üzündə 
şirin, nurlu bir təbəssüm oynayan Mir Cəlal müəllimi son 
dərəcə yorğun, kefsiz, əzgin bir vəziyyətdə gördüm. Salam 
verib kefini soruşanda ağır-ağır əlini yellədərək dilləndi: 

- Nə kef?.. Görmürsən necə tozanaq qaldırdılar?.. Mən 
indiyədək elə bilirdim orada oturanlar alimdirlər. Ancaq sən 
demə hamısı lotu-potu imiş... («Orada» deyəndə başa düşdüm 
ki, Mir Cəlal müəllim artıq akademiyaya ikrah hissilə 
yanaşdığına görə daha bu sözü işlətmək istəmir. O, arası 
olmayan adamların, inanmadığı, etimad göstərmədiyi idarə, 
müəssisə, və təşkilatların adını çəkməyi xoşlamazdı. Onlara 
özünəməxsus ironik adlar verərdi. Məsələn: «filankəs», «o 
gecə», «o karxana» və s.). 

- Mir Cəlal müəllim, Sizin belə formal adlara nə 
ehtiyacınız var? Xalq, saysız-hesabsız tələbələriniz, elmi-ədəbi 
ictimaiyyət Sizi çoxdan xalq yazıçısı, akademik, əsl xalq 
müəllimi, görkəmli elm və maarif xadimi kimi tanıyır, sevir. 
Məgər ənənələrini ləyaqətlə davam etdirdiyiniz M.F.Axundov, 
Mirzə Cəlil, Sabir, Ə.Haqverdiyev kimi sənət korifeylərimizin 
belə formal adları olub? Sinələri müxtəlif orden və medallarla 
dolu, saysız-hesabsız mükafat, rəsmi ad sahibi olan indiki 
yazıçılardan kimi 

o böyük şəxsiyyətlərlə eyni tərəziyə qoymaq olar? Əsl 
sənətkara, alimə adı və qiyməti xalq verir. Siz də onu çoxdan 
almısınız. Ona görə də fikir çəkməyə dəyməz. 

Mənim bu təsəlliverici sözlərimi eşidəndə Mir Cəlal 
müəllimin üzündə solğun, ötəri bir təbəssüm göründü və hiss 
elədim ki, daxilən dərya qədər səbir, təmkin sahibi olan və hər 
şeyi yerli-yerində bilən bu böyük insan mənim sözlərimi uşaq 
tövsiyəsi kimi qəbul etdiyi üçün özünü, bu cür ciddi vəziyyətdə 
belə, gülümsəməkdən saxlaya bilmədi. Bir neçə dəqiqə 
sükutdan sonra o, başını qaldırıb üzümə baxdı və dərindən nəfəs 
alaraq aramla danışmağa başladı: 

- Xalid, qardaş, sən elə bilirsən mən ora seçilmədiyim 
üçün fıkir çəkirəm, kefsizəm? Yox!.. Söhbət Mir Cəlaldan və ya 
başqa bir adamdan getmir. Söhbət hadisənin məzmunundan, 
mahiyyətindən, ictimai təsirindən gedir. Mənə deyirlər, sən 
gərək əvvəlcədən qapı-qapı gəzib təbliğat aparaydın, adamlarla 
bir-bir görüşüb işini qaydaya qoyaydın, ən başlıcası yuxarıların 
razılığını alaydın. Qardaş, bu nə deməkdir? Bu nə üsuldur? Bu 
nəməntiqdir? Mən on səkkiz il akademiyada işləmişəm, uzun 
müddət şöbə müdiri olmuşam. Gecə-gündüz dizimi qatlayıb 
qələm çalmışam, yazı-pozu ilə məşğul olmuşam, cild-cild elmi 
əsərlər yazmışam. İndi orada çalışanların doxsan  faizi  mənim  
tələbəm,   həmkarım,   iş  yoldaşım olub. Hamısına imkan 
daxilində kömək eləmişəm, qayğılarına  qalmışam...   (İlk  dəfə  
idi  ki,  mən  Mir  Cəlal müəllimi  özü  öz  fəaliyyəti haqqında 
belə  danışdığını görürdüm). 

Məgər məni tanımırlar, kim olduğumu bilmirlər? Indi nə 
olub, durum gedim qapı-qapı gəzib deyim ki, mən Mir Cəlalam, 
mənə kömək eləyin? Ayıbdı axı. Mən ındiyədək şəxsi işimdən 
ötəri heç bir adamm, heç bir məmurun qapısını döyməmişəm və 
döyməyəcəm də... 

Məni incidən, rəncidə salan odur ki, adlarını alim qoyan 
bu alimibiəməllər dövləti cinayət işlədiblər, Azərbaycan 
elminin nüfuzuna, mənəviyyatımıza ağır zərbə endiriblər. 
Hərgah oraya məndən daha çox xidməti olan, ən azı mənim 
səviyyəmdə olan adamları seçsəydilər, heç vaxt məni 
ağrıtmazdı. Bunu çox təbii hesab edərdim. Ancaq indi gör nə 
eləyiblər. Oraya seçilənlərin əksəriyyəti nəinki aldıqları ada, 
hətta o binanın qapısından içəri girməyə belə layiq deyillər. Ən 
acınacaqlı hal odur ki, bu cinayəti, bu saxtakarlığı ölkəmizin 
milli intibahı, elmi, ictimai, mədəni tərəqqisi uğrunda 
mübarizənin önündə getməli olan alimlər, akademiklər 
törədiblər. Millətin düşünən beyni, ümidi olan ziyalısı, alimi bu 
yolu tutubsa, vay onun halına! Biz saysız-hesabsız qurbanlar 
verib, oddan-alovdan keçib bu cəmiyyəti quranda belə 
deməmişdik axı! Belə getsə, gec-tez bu ölkə dağılıb gedəcək... 

Mir Cəlal müəllimin bu şəxsi giley-güzardan uzaq, böyük 
vətəndaşlıq qayğısından doğan söhbətindən çox mütəəssir 
oldum və uzun müddət beynimdə bir sual dolaşdı: «Doğrudan, 
bu yerişlə biz hara gedirik, belə getsə bizim axırımız nə 
olacaq?..» 

Mir Cəlal müəllim böyük alim olmaqla yanaşı, həm də 
elm paylayan idi. O dövrdə öz ixtisası üzrə onun qədər elmi 
kadr hazırlayan alimlərimiz çox az idi. 

1960-cı illərin sonu, 70-ci illərin əvvəlində Mir Cəlal 
müəllimin rəhbərlik etdiyi Azərbaycan ədəbiyyatı tarixi 
kafedrasında müəyyən kadr boşluğu yaranmışdı. Tanınmış 
müəllimlərimizdən bəziləri vəfat etmiş, bir neçə nəfəri isə 
akademiyaya və başqa ali məktəblərə vəzifəyə getmişdi. Bu 
boşluğu doldurmaq üçün Mir Cəlal müəllim kənardan olan 
təsirlərə baxmayaraq, özünün tələbəsi olmuş, yaxından tanıdığı, 
istedadlarına az-çox inandığı gəncləri irəli çəkməyə başladı. 
Məhz onun təşəbbüsü və yaxından iştirakı ilə bu gənclər qısa bir 
müddətdə  



___________________________________Mənəvi borc 

19 
 

bir-birinin ardınca filologiya fakültəsinin aspiranturasına qəbul 
olundular. Bu gənclər tezliklə nəinki universitetdə, hətta 
respublika miqyasında belə öz ixtisaslarını yaxşı bilən peşəkar 
müəllim, istedadlı, müasir düşüncəli alim kimi tanınan, tədricən 
həmkarları arasında aparıcı nüfuz və hörmət sahibinə çevrilən 
Firidun Hüseynov, İnayət Behtaşı, Təhsin Mütəllimov, 
C.Abdullayev, Qara Namazov, Abdulla Abbasov, Xalid 
Əlimirzəyev və başqalarından ibarət idi. 
         Mir Cəlal müəllimin kənardan müəllim götürməməsi, bu 
işdə üstünlüyü özünün hələ gənc, təcrübəsiz tələbələrinə 
verməsi tədricən söz-söhbətə, dedi-qodulara səbəb olmuşdu. 
Azərbaycan ədəbiyyatı tarixi kafedrasında işə düzəlmək istəyən, 
lakin ciddi müqavimətə rast gəlib geri dönməyə məcbur olan 
bəzi bədxahlar iddia edirdilər ki, Mir Cəlal kafedranı öz şəxsi 
karxanasına döndərib, başa uşaq-muşağı yığıb, Danabaş 
kəndinin məktəbinə çevirib (Bu onun aspirantlara mövzu 
verərkən daha çox C.Məmmədquluzadəyə istinad etməsinə işarə 
idi). Mir Cəlal müəllim belə söhbətləri eşidəndə təmkini 
pozmadan deyirdi: 
       - Qardaş, boş şeydir, qoy danışsınlar, əhəmiyyət verməyin. 
Belə söhbətlər gec-tez keçib gedəcək. Başımzı aşağı salıb 
işinizlə məşğul olun. Vaxt gələr, mən bu dedi-qodu ilə məşğul 
olanlara kimin haqlı, kimin haqsız olduğunu sübut edərəm. Mən 
nə etdiyimi yaxşı bilirəm. Qoy o demaqoqlar gəlsinlər, onları 
sizinlə - uşaq-muşaq  hesab etdikləri Firidunla, Xalidlə, 
Təhsinlə birlikdə sinfə salım, görək kim yaxşı dərs deyir? Gedib 
özlərinə başqa peşə tapsınlar. Müəllimlik hər adamın hünəri 
deyil. Bu çətin və şərəfli bir işdir, onun ləyaqətini qorumaq 
lazımdır. Eşitmişəm, sizə Mir Cəlalın uşaqları deyirlər.- Nə 
olar, qoy desinlər. Sağlıq olsun, böyüyüb hamısının cavabını 
verərsiniz. 

Biz isə Mir Cəlalın uşaqları sözündən nəinki incimirdik, 
əksinə bununla fəxr edirdik. Mir Cəlal müəllim adlarını 
çəkdiyim gəncləri sadəcə aspiranturaya götürməklə 
kifayətlənmirdi, onlara daim ayrı-ayrılıqda xüsusi qayğı və 
diqqət göstərir, düzgün istiqamət verirdi. O, əksəriyyətinin elmi 
rəhbəri, məsləhətçisi olduğu bu aspirantların həm namizədlik, 
həm də doktorluq dissertasiyalarının mövzularını əvvəlcədən 
özü seçib müəyyənləşdirirdi. Mövzu məsələsinə onun xüsusi 
yanaşma üsulu vardı. O, belə hesab edirdi ki, elmi iş üçün 
mövzu seç-mək birinci və əsas şərtdir. Mövzu həm aktual, 
müasir mündəricəli, həm də öz-özlüyündə dərin ictimai-bəşəri 
məzmuna, tarixi əhəmiyyətə malik olmalıdır. 

O, tez-tez deyərdi: «Mövzu var tədqiqatçını dartıb irəli 
aparır, yüksəldir, daim düşünməyə, öz üzərində işləməyə, yeni 
axtarışlar aparmağa təhrik edir. Mövzu da var tədqiqatçını istər-
istəməz məhdud dairəyə salır, əl-qolunu bağlayır, olan-qalan 
istedadını da öldürür, irəli aparmaq əvəzinə eyni yerdə ayaq 
döyməyə məcbur edir. Bir var dayaz gölməçə, bir var kiçik göl, 
bir də var hüdudsuz, dibi görünməyən dərya. Suyu dizdən olan 
gölməçəyə baş vursan, başın ya daşa dəyib əziləcək, ya da quma 
batacaq. Gölə baş vursan, az-çox üzməyi bacararsansa, bir-iki 
həmlədən sonra dibinə çatıb qayıda bilərsən. Ancaq dənizə baş 
vursan, nə qədər mahir üzgüçü olsan da, onun dibinə gedib 
çatmayacaqsan, axıra qədər fəth edə bilməyəcəksən, təngənəfəs, 
qan-tər içində geri qayıdacaqsan. 

Bizim ədəbiyyatımızın, ictimai fıkrimizin tarixində hələ 
tam açılmamış, kəşf olunmamış dərya timsallı sənətkarlarımız, 
yaradıcılıqları xüsusi epoxa, zirvə təşkil edən, dünya şöhrətli 
korifey söz ustalarımız vardır. Bizdə Nizami, Füzuli, Vaqif 
zirvəsi var. M.F.Axundov, Mirzə Cəlil, Sabir zirvəsi var. 
Ü.Hacıbəyov, H.Cavid, C.Cabbarlı,  



___________________________________Mənəvi borc 

21 
 

S.Vurğun zirvəsi var. Həm ayrı-ayrı dövrlərin, həm də 
bütünlükdə ədəbiyyatımızın tarixini, ilk növbədə məhz bu 
böyük zirvələrə söykənərək tədqiq və təhlil etmək lazımdır. Hər 
yerindən duran şairi, yazıçını irəli çəkmək, böyük, görkəmli 
sənətkar kimi qələmə vermək elmi meyarları pozur, 
tədqiqatımızı vahid axın nəzəriyyəsinə aparıb çıxardır, 
bütünlükdə ədəbi-ictimai fıkrin düzgün dərkinə imkan vermir. 
Ədəbiyyatşünaslıq elmimizin inkişafına açıq-aşkar xələl gətirən 
bu yanlış tendensiyadan qaçmaq lazımdır». 
        Mir Cəlal müəllim XX əsr Azərbaycan ədəbiyyatı 
klassiklərinə daha böyük rəğbət bəsləyirdi. O, bu yazıçılara 
təkcə böyük sənətkar, qüdrətli qələm sahibi kimi deyil, həm də 
ölkəmizdə və bütünlükdə Yaxın Şərqdə intibah, milli dirçəliş, 
ictimai tərəqqi, azadlıq uğrunda mübarizə aparan böyük amal, 
məslək mücahidləri kimi yanaşırdı. Mir Cəlal müəllim xüsusilə 
realist ədəbiyyatımızın və məşhur «Molla Nəsrəddin» ədəbi 
məktəbinin banisi C.Məmmədquluzadəni həm sənətkar, həm də 
bir vətəndaş kimi özünə ideal hesab edirdi. İdeal sənətkar 
şəxsiyyətindən, milli məfkurə məsələlərindən, ədəbiyyatda 
ideya, məzmun, vətəndaşlıq mövqeyi, orijinal üslub 
xüsusiyyətlərindən söhbət düşəndə daha çox onu xatırlayır, 
fikirlərini ona istinad edərdi. «C.Məmmədquluzadənin realizmi 
böyük bir ədəbi məktəbdir, qurtuluş, azadlıq, demokratizm, 
maarifpərəstlik fikirləri bu məktəbin başlıca ideya və 
məzmununu təşkil edir» deyirdi. Onu «məzlum Şərqin ən böyük 
sənətkarı» adlandırar, nüfuzuna və bəşəri xidmətlərinə görə 
dünya ədəbiyyatının ən böyük korifeylərindən biri olan 
Tolstoyla bərabər tutardı. 
        Təsadüfı deyil ki, o, ömrünün böyük bir hissəsini bu 
dövrün mükəmməl və hərtərəfli tədqiqatına həsr etmiş və «XX 
əsr Azərbaycan ədəbiyyatında ədəbi məktəblər»  

adlı monemental bir əsər yazıb ortaya qoymuşdur. O, bizə - 
keçmiş tələbələrinə də dönə-dönə təkcə alim kimi deyil, eyni 
zamanda bir vətəndaş, milli təfəkkür sahibi kimi yetişmək üçün 
tədqiqatlarımızda daha çox bu dövrə fıkir verməyi tövsiyə 
edirdi. Heç şübhəsiz, Mir Cəlal müəllimin rəhmətlik Firiduna və 
mənə C.Məmmədquluzadə, rəhmətlik İnayət müəllimə 
F.Köçərli, Təhsinə Ə.Haqverdiyev, Abdullaya Ü.Hacıbəyov, 
Cəlala S.Vurğun yaradıcılığından doktorluq mövzuları verməsi 
də məhz onun bu dahi sənətkarlara olan məhəbbətinin real 
təzahürü, ədəbiyyatşünaslıqda müdafiə etdiyi elmi-nəzəri 
konsepsiyanın bariz nümunəsi idi. 

Mir Cəlal müəllim bizə təkcə böyük klassikləri sevməyi 
deyil, həm də bümnlükdə ədəbi irsimizi, elm və 
mədəniyyətimizi düzgün, həqiqətə uyğun, zaman və tarix 
kontekstindən çıxış edərək öyrənməyi, həll etməyi tapşırardı. O, 
sənətkarları, böyük elm və mədəniyyət xadimlərini üz-üzə 
qoymağın, ideoloji prinsiplərə əsaslanaraq birini digərinə 
qurban verməyin qəti əleyhinə idi. Bunu təkcə ayrı-ayrı 
sənətkarlara, elm və mədəniyyət xadimlərinə deyil, bütünlükdə 
ədəbi irsimizə, ictimai fıkrimizə, milli mənəviyyatımıza, 
cəmiyyətimizin ardıcıl, dinamik, intellektual inkişafına ağır 
zərbə və tarixi həqiqətin təhrifı kimi qiymətləndirirdi. Hamımızı 
xalqa çox baha başa gələn bu yalnış tendensiyadan uzaqlaşmağa 
və elmi fəaliyyətimizdə varislik prinsipini gözləməyə çağırardı. 

Mən doktorluq dissertasiyamla bağlı arxivlərdə 
işləyərkən keçmiş mətbuatda öz mövzumla yanaşı, o dövrün 
elmi-mədəni problemlərini özündə əks etdirən başqa maraqlı 
materiallar da toplamışdım. Onları bir yerə yığıb geniş bir 
məqalə yazmaq istəyirdim. Bununla əlaqədar məsləhət almaq 
üçün Mir Cəlal müəllimin yanına getdim. Gəlişimin məqsədini 
biləndə soruşdu: 

- O nə materialdı elə? 
- Bizim bəzi tanınmış alimlərimiz vaxtilə tutulmuş, 

repressiya qurbanları olmuş F.Köçərli, Ə.Abid, Əli Nazim, 
Salman Mümtaz, Y.V.Çəmənzəminli və başqalarının 
əsərlərindən, abzas-abzas, səhifə-səhifə materialları, faktları 
götürüb öz dərsliklərinə, kitab və monoqrafiyalarına salıblar. 
Heç birinin də yerini, mənbəyini göstərməyiblər. Əslində 
plagiatlıq eləyiblər. 

Mir Cəlal müəllim başını qaldırıb diqqətlə üzümə baxıb 
yenidən sual verdi: 

- Yaxşı, indi neyləmək istəyirsən? 
- Yaxşı bir məqalə yazıb, çap elətdirmək istəyirəm. Qoy, 

xalq işin nə yerdə olduğunu bilsin. Tarixi həqiqət bərpa 
olunmalıdır. 

- Lazım deyil, qardaş. Sən nə bilirsən tarixi həqiqət 
hardadı, kimin tərəfindədi? Bəlkə adlarını plagiat qoyduğun 
alimlərimiz bunu bilə-bilə, şüurlu şəkildə eləyiblər? Bəlkə onlar 
istəyiblər ki, ədəbiyyatımızla, mədəniyyətimizlə bağlı çox 
böyük elmi əhəhmiyyətə malik tarixi faktorlar, materiallar o 
repressiya qurbaniarı ilə birlikdə yenidən həmişəlik itib 
batmasın? Sən deyirsən alimlərimiz istifadə etdikləri yeri, 
mənbəyi göstərməyiblər. O vaxt bu mümkün olan iş deyildi. 
Əgər bunu etsəydilər, onların özlərini də göndərərdilər gedər-
gəlməzə. Olan-qalan ziyalılarımıza hücum eləmək yox, onları 
qorumaq lazımdı. İndiyədək gələn yeni nəsli köhnə nəslin 
üstünə salıblar. Bundan isə millətimiz yox, düşmənlərimiz 
qazanıblar. Bəsdir, bir-birimizə qənim kəsildiyimiz. Alim gərək 
başını aşağı salıb elmlə məşğul olsun, demaqoqluqla, onun-
bunun bostanına daş atmaqla yox. 

- Topladığın o materiallar indi hardadı? 
- Burada, əlimdəki qovluqdadı. 
- Mənə ver, görüm. 

Mir Cəlal müəllim qovluğu əlimdən alıb öz iş stolunun 
siyirtmələrindən birini açıb ora qoydu və ağzını da açarla 
bağladı. Stolun üstünə astadan bir neçə dəfə əlini vurandan 
sonra dedi: 

- Qoy, bu kağızların qalsın burada. Özün də get, qardaş, 
doktorluq işini tamamla, gətir. Son vaxtlar müasir 
ədəbiyyatımız haqqında yaxşı tənqidi məqalələr yazırsan. Bu işi 
davam elətdir. Köhnə palan içi tökməklə məşğul olma. Bu sənə 
yaraşan iş deyil. 

Mir Cəlal müəllimin böyük vətəndaşlıq mövqeyini əks 
etdirən, uzaqgörən tövsiyələri sanki məni yuxudan oyatdı. Başa 
düşdüm ki, biz, cavan alimlər, bəzən tarixi həqiqətin harada 
olduğunu tam aydınlaşdırmadan, dəqiqləşdirmədən tələm-
tələsik mühakimə yürüdürük, hökm veririk. Bununla da tarixi 
həqiqəti bərpa etmək əvəzinə, önu daha da saxtalaşdırır, 
dolaşığa salırıq. 

Mir Cəlal müəllim doktorluq dissertasiyalannı yazdığımız 
müddətdə daim ayrı-ayrılıqda hər birimizin işini nəzarət altında 
saxlayır, tədqiqatın gedişi və hansı mərhələdə olduğu ilə 
maraqlanır, yerli-yerində məsləhət və tövsiyələrini verirdi. 
Həmişə bizi tələsdirdiyi halda, tələbkarlığından da geri 
qalmırdı. Yazılarımızın elmi-nəzəri səviyyəsilə bərabər, dil-
üslub məsələlərinə də xüsusi fıkir verirdi. Onun üçün yazı-pozu 
işində dərin məzmunla yanaşı, dil və üslub aydınlığı da əsas şərt 
idi. O özü sadə və müdrik yazı üslubunun böyük ustadı olduğu 
üçün tələbələrindən də bunu tələb edirdi. Heç vaxt təm-təraqlı, 
dolaşıq, qəliz, fıkir əvəzinə söz oyunu ilə məşğul olan yazıları 
yaxına buraxmazdı. 

Əvvəllər biz yazılarımızı Mir Cəlal müəllimə göstərəndə, 
əlinə qələm alıb orasını-burasım qaralayıb üstümüzə qaytarardı. 
«Qardaş, apar bunu yenidən işlə. Qələmin hələ bişməyib. 
Yazında sistem, aydın üslub yoxdu, cümlələrinin çoxusu baş-
ayaqdı. Alimin hər şeydən əvvəl,  

aydın təfəkkürə söykənən sadə, axıcı yazı mədəniyyəti 
olmalıdır». Sonralar başa düşdük ki, Mir Cəlal müəllimin az-
çox məqbul yazılarımızı geri qaytaranda əsas məqsədi bizi 
dönə-dönə öz üzərimizdə işləməyə öyrətməkdən, aydın, səlis, 
orijinal, müstəqil yazı mədəniyyətinə alışdırmaqdan ibarət idi. 
Mir Cəlal müəllimin mücərrəd, ibarəbaz yazılara rast gələndə 
tez-tez işlətdiyi məşhur sözləri vardı: «Bunu apar, adam dilində 
yaz, gətir». Çox dərin mətləblərdən xəbər verən bu ibrətamiz 
ifadə o vaxt hamının dilində zərbi-məsələ çevrilmişdi. 
         Mən hələ aspiranturada olanda «M.F.Axundovun ədəbi-
tənqidi görüşləri» adlı böyük bir məqalə yazmışdım. Məqaləni 
Universitetin o vaxt nəşr olunan «Elmi əsərlər» adlı tematik 
məcmuəsində çap etdirmək üçün Mir Cəlal müəllimə təqdim 
etdim (Səhv etmirəmsə, Mir Cəlal müəllim bu jurnalın 
filologiya seriyasının redaktoru idi). O, məqalənin əvvəlindən, 
ortasından bir neçə abzası nəzərdən keçirdikdən sonra 
gözləmədiyim bir halda məni məzəmmət etməyə başladı: 
        - Qardaş, bu nə məqalədi gətirmisən?.. Bu nə əndirəbadi, 
dolaşıq cümlələrdi doldurmusan bura? Bu nədi yazmısan: 
«Böyük dramaturq, fılosof M.F.Axundov idrakın və dərin elmi-
fəlsəfi təfəkkürün zirvəsində dayanan dahi, nadir 
şəxsiyyətlərdən biridir». Bir cümlədə bu qədər gurultulu söz, 
epitet işlətmək olar? «Böyük», «dərin», «fəlsəfı təfəkkür», 
«zirvə», «dahi», «nadir» və s. Yox, belə olmaz. Yazı yazanda 
söz yığınına yox, məzmuna, mətləbə fikir vermək, sadə, aydın, 
mükəmməl yazmaq bacarığına yiyələnmək lazımdır. 
Yazdıqlarınızı mürəkkəbi qurumamış çapa verməyə tələsməyin. 
Üstündə dönə-dönə işləyin, təkmilləşdirin. Belə olmasa 
yazılarınız sizə töhmət yox, hörmət gətirər. Onsuz da yaxşı əsər 
yerdə qalmayacaq, gec-tez çap olunacaq... 

Mən utandığıma və həddən artıq pərt olduğuma 
baxmayaraq, Mir Cəlal müəllimin haqlı olduğunu görüb heç nə 
demədən sakitcə yazımı götürüb getdim. Ancaq bu hadisə mənə 
ömürlük dərs oldu. Həmin məqaləni iki ildən sonra yenidən 
işləyib çap etdirdim. 

Mir Cəlal müəllimin qəribə bir "xasiyyəti vardı. 
Doktorluq dissertasiyası üzərində işləyən müəllimlərdən kim 
kafedraya gəlsəydi, ona həmişə ilk sualı bu olardı: 

- Qardaş, işini niyə gətirmirsən? 
Deyəndə ki, hələ qurtara bilməmişəm. Bəzi xırda-para 

işlər qalıb, önları da yola verəndəu sonra gətirəcəm. Onda 
deyərdi: 

- Əl-ayağım yığışdır, vaxtında gətir, qardaş. Biz də 
burada ağız-burnunu düzəldib yeridərik gedər. Ümumiyyətlə, 
«işini gətir, yeridək getsin» onun tez-tez işlətdiyi sözlərdən idi. 

Sonra həmsöhbətini fərəhləndirmək üçün ona ürək-dirək 
verərdi: 

- Artıq qələmi püxtələşmiş alimsən, mötəbər elm 
adamısan. Öz ixtisasın üzrə tanınmış mütəxəssissən. 

Elmlər doktoru adını almaq sənin minnətsiz, halal 
payındır. 

Müəllimlərdən kimsə doktorluq işi hazırlayıb kafedraya 
gətirəndə Mir Cəlal müəllim hamıdan çox sevinərdi. Sanki bu iş 
başqasının deyil, onun öz əməyinin məhsulu idi. Əlini stolunun 
üstündəki cildlənmiş doktorluq dissertasiyasının üstünə qoyub, 
üzündə xoş təbəssüm xüsusi fərəhlə deyirdi: 

- Çox sağ ol, qardaş. Dağ boyda iş görmüsən. Təbrik 
eləyirəm. Sən artıq öz borcunu yerinə yetirdin. İndi növbə 
bizimdi. Dissertasiyanı ver uşaqlara oxusun, vaxtında müzakirə 
eləyib göndərək müdafiəyə... 

Mir Cəlal müəllim rəhbərlik etdiyi kafedraya öz doğma 
evi, biz cavan müəllimlərə də övladı kimi baxırdı.  

O, böyüklü-kiçikli bütün kafedra üzvlərinin xarakterini, 
psixologiyasını, zəif və üstün cəhətlərini yaxşı bilirdi. Hamıyla 
öz xasiyyət və səviyyələrinə görə rəftar edir, öz dillərində 
danışardı. Buna görə də kafedranın bütün üzvləri ona bir ata, 
ağsaqqal kimi yanaşardı, hüzurunda ədəb-ərkanla oturub durar, 
artıq-əskik söz danışmazdılar, xahiş və tapşırıqlarını «bəli», 
«baş üstə» ilə, canla-başla yerinə yetirərdilər. 
        Mir Cəlal müəllimin yetişdirmələri içərisində rəhmətlik 
Firidun Hüseynova xüsusi rəğbəti vardı. Bu istedadlı, hələ 
cavan ikən ağsaqqallıq məqamına çatmış tələbəsi ilə fəxr edir, 
onun elmdə, ictimai işlərdə qazandığı nailiyyətlərə ürəkdən 
sevinirdi. Savadlı, işgüzar, ağır təbiətli, böyüklə böyük, kiçiklə 
kiçik səviyyəsində rəftar etməyi bacaran bir insan kimi 
Firidunun bu etimada, hörmətə tam haqqı vardı. Bu 
xüsusiyyətlərinə görə o, təkcə böyük müəllimin yox, həm də 
bütün kafedra üzvlərinin sevimlisi idi. 
        Başına topladığı cavan həmkarlarını dost, qardaş kimi 
görmək istəyən Mir Cəlal müəllim həmişə mənim Firiduna olan 
münasibətimlə maraqlanardı. O istəyirdi ki, aramızda olan 
hörmət, səmimi münasibətlər heç vaxt pozulmasın. 
        Bir dəfə elmi müşavirələrdən birində Firidun müəllimlə 
aramızda çox ciddi mübahisə düşdü. Bir-birimizə güzəştə 
getmədiyimizə görə məsələ böyüyüb açıq münaqişə həddinə 
çatdı və demək olar ki, küsülü vəziyyətdə ayrıldıq. Bundan 
xəbər tutan Mir Cəlal müəllim kafedraya gələn kimi məni 
yanına çağırıb birbaşa soruşdu: 
        - Firidunla aran necədi? 
        - Elə-belə, pis deyil... 
        - «Elə-belə» nədi, qardaş. Sizə eyib deyil, boş şeylərin 
üstündə bir-birinizə hücum edirsiniz. Firiduna da 

demişəm. Gedin barışın və aranızda olan incikliyi unudun. Sizi 
istəyən çox olsa da, istəməyənlər də var. Niyə bədxahlarımzı 
sevindirirsiniz? Belə olmaz. Mən həmişə sizi səmimi həmkar, 
dost kimi görmək istəyirəm. 
         Daha sonra Mir Cəlal müəllim ibrətamiz bir misal çəkdi: 
        - Qorki deyirdi ki, Puşkin kimi dahinin öz mühitinə, onu 
əhatə edən dostlarına ehtiyacı vardı. Məhz bu dostların 
köməyilə onun şeirləri ildırım sürətilə Rusiyanın hər yerinə 
yayıldı. Puşkini Puşkin eləyən onu yetişdirən mühit oldu. Kiçik 
də olsa, sizin də öz mühitinzə ehtiyacınız var. Bir-birinizi 
qorumasanız, çətin anda bir-birinizə arxa durmasanız, dahi də 
olsanız, istədiyinizə nail ola bilməyəcəksiniz. İndiyədək 
münaqişə, dedi-qodu, yersiz demaqoqluq heç kimə şöhrət, 
başıucalıq gətirməyib. Bunu unutmayın. 
        Firidun da, mən də əziz müəllimimizin tapşırığına əməl 
edərək tezliklə barışdıq və dostluğumuz, bir-birimizə olan 
inamımız, hörmətimiz getdikcə böyüdü, pozulmaz ilqara 
çevrildi. 
         Mir Cəlal müəllim rəhmətlik İnayət Behtaşını tez-tez 
tərifləyərdi: «İnayət çox işgüzar, bacarıqlı, hamının işinə 
yarayan oğlandı. Əla təşkilatçıdı. Hansı işin dalınca göndərsən, 
iki daşın arasında da olsa, onu düzəldib gələcək. İnayətdən 
yaxşı nazir olar». Mir Cəlal müəllim bu gün kafedramızın 
mötəbər, ağsaqqal professoru kimi tanınmış Təhsin Mütəllimov 
barədə həmişə yüksək fıkirdə olub. Onun hələ cavan ikən yaxşı, 
savadlı müəllim olduğunu bildirirdi. O, başqa gənc müəllimləri 
də yeri gələndə tərifləyir, onların gələcəyinə böyük ümid 
bəsləyirdi. Əlamətdar haldır ki, Mir Cəlal müəllimin etimad 
göstərdiyi gənclərin əksəriyyəti sonralar onun ümidlərini 
tamamilə doğrultdular və irs qoyduğu gözəl ənənələri ləyaqətlə 
davam etdirdilər. 

Mir Cəlal müəllimin mənə etimadı və münasibəti də 
yüksək olub, haqqımda yeri düşdükcə çox yaxşı fıkirlər 
söyləyib. Onlari bir-bir sadalamağı təvazökarlıqdan uzaq hesab 
etdiyim üçün vaxtilə, doktorluq dissertasiyanı haqqında verdiyi 
rəyi oxuculara təqdim etməklə kifayətlənirəm: 

«Dövlət Universitetinin dosenti, tanınmış gənc alim Xalid 
Əlimirzəyev, Azərbaycan xalqının həyatını, məişətini, canlı, 
bədii, əhatəli təsvir edən böyük realist ədibimiz 
C.Məmmədquluzadənin dramaturgiyasını doktorluq dissertasiyası 
üçün mövzu seçmişdir. On ilə yaxın bir müddətdə öz temasını 
mükəmməl və elmi cəhətdən yüksək səviyyədə işləmişdir. 

Mirzə Cəlil dramaturgiyasından yazmaq - son dövr 
ədəbiyyat tariximizdə realizmin inkişafından, təşəkkül 
tarixindən, əhəmiyyət və xüsusiyyətlərindən yazmaq deməkdir. 

Mirzə Cəlil dramaturgiyasından yazmaq, yeni 
ədəbiyyatımızdan, xalq ictimai şüurunun oyanmasından, kəskin 
mübarizəsindən və onun bədii inikasından yazmaq deməkdir. 

Bu mövzuda yazmaq: vətəndaşlıq tariximizin mühüm 
dövrlərindən, məfkurə mübarizələrindən, inkişafımıza mane 
olan dini cəhalət, mövhumat, fanatizmə qarşı demokrat inqilabi 
qüvvələrin kəskin çarpışmasından yazmaq deməkdir. 

Cavan ədəbiyyatşünaslar arasında öz qüdrəti, elmi 
fəaliyyəti, təhlil bacarığı və ədəbi-bədii zövqü ilə seçilən 
dissertant C.Məmmədquluzadənin bütün səhnə əsərlərini tədqiq 
obyekti götürmüş, bu əsərlərin həm ictimai məzmun, həm də 
bədii sənətkarlıq keyfiyyətlərini diqqətlə öyrənmiş, dəqiq 
müəyyənləşdirmiş, düzgün elmi nəticələrə gəlmiş, bunlar 
haqqında ədəbiyyatşünaslıqda 

indiyəcən olan mülahizələri nəzərdən keçirmiş, tənqidi 
münasibətini bildirmişdir. 
       Oxucu bu əsərdə ədibin yaradıcılıq yolu və üslubunun 
doğru elmi təhlilini gördüyü kimi, tənqid aləmində də buraxılan  
səhv və təhriflərin islah edildiyini görür. 
         X.Əlimirzəyevin əsəri iki cəhətdən xüsusilə diqqəti cəlb 
edir. Burada həm Mirzə Cəlil böyük bir ədəbi məktəbin rəhbər 
siması, nəhəng bir ədib kimi, ictimai fıkir tariximizdəki 
mövqeyi, faktlar, dəlillərlə, elmi məntiqlə inandırıcı surətdə 
göstərilir; ikinci tərəfdən ədibin ayrı-ayrı səhnə əsərləri həm 
ictimai məzmun, həm bədü keyfiyyət cəhətdən diqqətlə, səbr və 
təmkinlə təhlil olunur. 
         Müqəddimə, kitabiyyatdan başqa yeddi əsas fəsildən 
ibarət olan bu samballı tədqiqat əsərində ədibin məfkurə 
mənbəyi ictimai, inkişafı, inqilabi mübarizələrə, xalq həyatına 
münasibəti, realizmin xüsusiyyətləri, bədii dili, surətlər aləmi, 
ictimai-bədii münaqişələri, tənqidi gülüşü, bədii təsvir 
vasitələri, elmi məntiq, təmkin, xüsusi diqqətlə tədqiq olunmuş 
və müasir sovet ədəbiyyatşünaslığı cəbhəsi mövqeyindən doğru 
qiymətləndirilmişdir. 
          Dissertant bu əsərlər haqqında indiyəcən olan hökm və 
mülahizələri tədqiq etmiş, müəyyən mətləblər barədə yeri 
gəldikcə öz tənqidi fıkirlərini bildirmişdir. 
          Diqqətli oxucu görür ki, X.Əlimirzəyevin əsərində 
ümumi hökm və mülahizələrdən çox konkret təhlil, məlum 
mətləblərdən çox yeni və orijinal fıkirlər üstünlük təşkil edir. 
Ədəbiyyatşünaslıqda olan məqalə, tədqiqat, dərsliklərdə ədibin 
məşhur «Ölülər» komediyasına artıq diqqət yetirilir. Dissertant 
bu mülahizələrin hamısını nəzərdən keçirmiş, öyrənmiş, öz elmi 
müddəaları baxımından saf-çürük edib qiymətləndirmişdir. 
İsgəndər, Şeyx Nəsrullah surətlərinin özünü hərəsinin təmsil 
etdiyi ictimai  

aləmlə bağlı, hərəsinin inkişaf tariximizdəki yeri, 
xasiyyətnaməsi verilir. 
         X.Əlimirzəyev böyük ədibimizin «Ölülər», «Anamın 
kitabı», «Danabaş kəndinin məktəbi», «Dəli yığıncağı» kimi 
xarakter əsərlərinin təhlilinə xüsusi fəsillər ayırmış, bu gözəl 
komediyaların hər birini müəyyən dövr vətəndaşlıq tariximizin 
bədii sənədləri kimi təhlil etmişdir. Öz təhlillərini məhdud yox, 
əhatəli, dayaz yox, dərin, quru-rəsmi yox, əlvan, maraqlı 
aparmışdır. Azərbaycan, rus, Avropa ədib və mütəfəkkirlərinin 
əsərlərindən gətirdiyi misal, hökmlərlə öz müddəalarını təsbit 
etməyə, həm də Mirzə Cəlil realist dramaturgiyasının geniş 
ictimai, tarixi dairəsini əhatə etməyə çalışmışdır. 
        Ədibin komediyaları həmişə, hər yerdə xalq həyat 
mənşəyinin müəyyən tarixi dövr, sinfı mübarizə səhnələrinin 
bədii lövhələri olaraq verildiyi kimi, həm də bir-birilə sıx bağlı, 
əlaqədə, sənətkar yaradıcılığının məntiqi inkişaf məhsulu 
nəticəsi kimi verilmişdir. 
         Gülüş Mirzə Cəlil sənətində güclü silah olmuşdur. Bu 
əsasda da, müəllif ədibin sənətə, ədəbiyyata münasibətini, onun 
əsərlərində xəlqilik anlayışını müəyyən edir və çox tutarlı, 
düzgün elmi nəticələrə gəlir. 
        Səmimiyyətlə deməliyəm ki, X.Əlimirzəyevin tədqiqatı 
Mirzə Cəlilin dramaturgiyası haqqında yazılan əsərlər içərisində 
yeniliyi, orijinallığı ilə seçilir və diqqəti cəlb edir. 
         Əsərin axırında müxtəsər kitabiyyat verilmişdir. 
X.Əlimirzəyevin «C.Məmmədquluzadənin dramaturgiyası» adlı 
əsəri ədəbiyyatşünaslıq elminin müasir tələbləri səviyyəsində 
yazılmış, yeni qiymətli tədqiqat əsəri kimi doktorluq 
dissertasiyasının tələblərinə tam və hərtərəfli cavab verir. Əsər 
müdafiəyə buraxıla bilər. Güman edirəm ki, elmi şuramız bu 
qiymətli tədqiqat əsərini ləyaqətlə  

qiymətləndirəcək, müəllifə fıloloji elmlər doktoru adını 
verəcəklər». 
        Mir Cəlal müəllim heç vaxt, heç yerdə səsini qaldırmaz, 
qəzəblə, hökmlə iş görməzdi. Ən ciddi anlarda belə sakit, 
təmkinlə danışar, üzündən xəfıf, nurlu bir təbəssüm əskik 
olmazdı. Nə qədər mürəkkəb, gərgin, mübahisəli problemlər 
ortaya çıxsa da, hadisələri dramatikləşdirməyə, münaqişə 
həddinə çatmağa qoymazdı. Mir Cəlal müəllimin çox mülayim, 
ipək kimi yumşaq təbiəti vardı. O, narazılığını heç vaxt birbaşa, 
açıq şəkildə üzümüzə deməzdi. Dolayı yolla, özünəməxsus 
yumorla, eyhamla, lakonik, çoxmənalı, ibrətamiz sözlərlə 
çatdırardı. Daha çox «qızım sənə deyirəm, gəlinim sən eşit» 
prinsipilə hərəkət edirdi. 
        Bir arada televizorda çıxışlarım olduğu üçün dalbadal iki 
dəfə kafedra iclasına getməmişdim. İcazəsiz kafedra iclaslarını 
buraxmağım onun xoşuna gəlməmişdi. Bir neçə gündən sonra 
kafedraya gələndə Mir Cəlal müəllim indiyədək harada 
olduğumu soruşmaq əvəzinə, mənə gözlənilməz bir sual verdi:
 - Xalid, sən harada işləyirsən? Eşitmişəm televizora 
keçmisən. Orada yaxşı maaş verirlər? 
        - Yox, Mir Cəlal müəllim. Televizora veriliş aparmağa 
çağırmışdılar, mən də getmişəm... 
       - Yaxşı eləmisən, qardaş. Xeyirli olsun. Ancaq vaxtın 
olanda bir kafedraya da gəl, səni görək. Ya da şəklini böyüt 
gətir, qoy bura, darıxanda üzünə baxaq... 
        Mən Mir Cəlal müəllimin həm tənqid, həm də qayğıdan 
yoğrulmuş bu ehyamının mənasını yaxşı başa düşdüm və bir 
daha ona qarşı belə etinasızlığa yol vermədim. 
         Mir Cəlal müəllim kafedra işçiləri arasında daha çox 
mehribanlıq yaratmaq üçün bizi ayda iki-üç dəfə başına yığıb ya 
evlərinə, ya da çox xoşladığı köhnə «İnturist»ə  

qonaqlığa aparardı. Eşidəndə ki, bizim qonaqlığa pulumuz 
yoxdu, hər dəfə deyərdi, qardaş, narahat olmayın, məndə var, 
əyani sübut üçün əlini cibinə salıb pulunu göstərərdi. Biz isə hər 
dəfə Mir Cəlal müəllimi xərcə salmamaq üçün öz aramızda 
borc-xərc qonaqlığın pulunu yığıb İnayət müəllimə verərdik ki, 
xəlvətcə hesabı ödəsin. O rəhmətlik belə tədbirlərdə işin əsas 
təşkilatçısı və daimi tamadası idi. 
         Şübhəsiz, bu cür görüşlər, qonaqlıqlar Mir Cəlal müəllimə 
öz həmkarlarını daha yaxından tanımağa, onlarla yaxşı ünsiyyət 
qurmağa kömək edirdi. O özü içki içmirdi, bizə isə əndazə 
daxilində içməyə icazə verirdi. O, kənarda, ictimai yerlərdə, 
süfrə başında oturuşumuza-duruşumuza, danışıqlarımıza, 
özümüzü necə aparmağımıza xüsusi fıkir verirdi. Belə 
məclislərdə Mir Cəlal müəllim hər cür rəsmiyyəti kənara 
qoyurdu, bizimlə tam qaynayıb qarışar, daha da doğmalaşardı. 
Hər birimizə ürəyimizi açmağa, qayğı və ehtiyaclarımızı 
çəkinmədən deməyə imkan verərdi. Bu isə bizə böyük mənəvi 
stimul verir, bizi həm Mir Cəlal müəllimlə, həm də bir-birimizlə 
daha yaxından bağlayır, kafedramızı vahid, monolit bir ailəyə 
çevirirdi. 
        Mir Cəlal müəllimin bir təşkilatçı kimi yüksək insani 
keyfıyyətlərindən biri də bu idi ki, o, kafedranın üzvlərini (hətta 
arası sərin olanları belə) yuxarıların, rəhbər təşkilatların 
təzyiqindən, hər cür söz-söhbətdən, əsassız fıtnə-fəsaddan 
qoruyurdu və bu məsələni elə ali-cənablıqla yoluna qoyurdu ki, 
çox vaxt kənar adamların, hətta yaxşılıq elədiyi şəxsin bu işdən 
xəbəri olmazdı. Buna misal olaraq şəxsən özümün canlı şahidi 
və iştirakçisı olduğum bir neçə hadisəni yada salmaq istərdim. 
         Fakültəmizdə, hətta bütün Universitetdə at oynadan qadın 
müəllimlərdən biri başıalovlu, hay-küylə Mir Cəlal müəllimin 
yanına daxil olub o vaxt nəinki Universitetdə, 

hətta ondan çox-çox kənarda gənc alim, istedadlı poetik qələm 
sahibi kimi tanınmış kafedramızın bir müəllimi haqqında ağzına 
gələni danışdı. Onu əxlaqsızlıqda, əyyaşlıqda ittiham etdi, az 
qala xalq düşməni çıxardı. 
         - Mir Cəlal müəllim, belə olmaz. Bu işə vaxtında son 
qoymaq lazımdı. Bu təkcə kafedramıza deyil, bütün 
Universitetə böyük ləkədi. Bu adam abır-həyasını itirib. 
        Həftə səkkiz, mən doqquz camaatın gözü qabağında 
məşuqəsinin yanına gedir, əxlaqsız, biabırçı kef məclisləri təşkil 
edir, hər cür hoqqadan çıxır. Onu çağırıb məsələsini müzakirə 
edib Universitetdən qovmaq lazımdı. 
        Mir Cəlal müəllim yavaş-yavaş başını qaldırıb təmkinini 
pozmadan soruşdu: 
          - Bu barədə əlində rəsmi sənəd, şikayət ərizəsi-zad var? 
          - Yox... 
          - Onda, bəs bu məlumat səndə hardandı? 
          -  Özüm gözümlə görmüşəm, canlı şahidi olmuşam. 
Ünvanı dəqiq bilirəm. 
         - Deməyindən belə çıxır ki, o, adamuşkəsilə kef məclisi 
quranda sən də orada olmusan. Bir yerdə oturub-durmusunuz. 
          Mir Cəlal müəllimin hədəfı düz gözündən vuran bu 
sözləri eşidəndə böhtançı müəlliməni elə bil ilan sancdı. 
         - Siz məni təhqir edirsiz. Mən bunu belə qoymayacam. 
Yuxarılara şikayət edəcəm. 
         - Mən yox, sən özün-özünü təhqir edirsən. Abır-həyası 
üstündə olan qadın belə işlərə qoşulmaz. Bu şəxsi işdir. Ona nə 
mənim, nə sənin, nə də yuxarıların qarışmağa ixtiyarı yoxdur. 
Yığışdır bu iyrənc söhbətləri. Get, işinlə-gücünlə məşğul ol. 
Ayıbdır! Əgər sən bu işə son qoymasan, daha məndən incimə... 
       Bu sözlərdən sonra hikkəsi yerə-göyə sığmayan müəllimə 
əl sumkasını götürüb deyinə-deyinə otağı tərk etdi və uzun 
müddət kafedraya gəlmədi. Lakin Mir Cəlal müəllimin bu 
məsələyə əhəmiyyət vermədiyini, baş verən hadisəni heç vaxt 

yada salmadığını və münasibətlərini əvvəlki kimi saxladığını 
görən müəllimə gec də olsa səhvini anladı və istər-istəməz 
vəziyyətlə barışdı. Bununla da işlər yenidən öz əvvəlki axarına 
düşdü. 
         Başqa bir misal. Bir gün dərsdən çıxanda mənə dedilər ki, 
Mir Cəlal müəllim məni axtarır. Getdim, qapmı açıb içəri 
girəndə gördüm ki, rəhmətlik Firidun müəllim də yanında 
oturub. Stul çəkib əyləşəndən sonra Mir Cəlal müəllim məni 
yanına nəyə görə çağırdığını demədən birbaşa soruşdu: 
         - Bizim Kamil Mirbağırovla aran necədi? 
         - Yaxşıdı, Mir Cəlal müəllim... 
         - Dostsuz? 
         - Bəli. 
          Mir Cəlal müəllim qarşısına qoyulmuş və bayaqdan 
aram-aram üstünü sığalladığı paketi göstərib dedi: 
         - Dostundan şikayət yazıblar. Rektorluq da bizə məktub 
göndərib xahiş edir ki, onun fəaliyyətini ətraflı yoxlayıb 
yuxarılara lazımi təqdimat yollayaq. Buna nə deyirsən? 
         - Özünüz bilərsiniz. Ancaq mən bu işin qəti əleyhinəyəm. 
İndidən deyirəm, Kamil müəllim haqqında mənfı qərar 
çıxartsanız, kafedada müzakirə olunanda mən ona səs 
verməyəcəyəm. 
         - Dayan görək, tələsmə. Bu saat söhbət mənfi rəydən 
getmir. Bu çox ciddi məsələdi. Əvvəlcə öyrənək görək, o 
neyləyib. Rüşvət-zad alır? Tələbələrə sataşır? 
        Məndən əvvəl Firidun müəlim dilləndi: 
        - Yox, Mir Cəlal müəllim, rüşvət-zad yoxdur. Ancaq, 
arada bir tanış qiyabiçi tələbələrlə oturub araq içir, çörək yeyir.-
 İçib işə gəlir? 

- İçəndə həmişə çıxıb evinə gedir. 
- Ona deyə bilmirsiz ki, belə işlərdən əl çəksin? Gedib 

orda-burda tələbələrlə araq içməsin? 
- Bir neçə gün bundan əvvəl müəllimlər yığışıb «Pioner» 

bağında çay içirdik. Xalid bu söhbəti salıb ona öyüd-nəsihət 
vermək istəyəndə nə desə yaxşıdı: «Əlimirzəyev, sən ki belə 
ağıllısan, get bu sözləri ali məktəbləri, zavodları, fabrikləri, 
böyük-böyük mağazaları diri-diri hop deyib udan bosslara de. 
Mən balaca, kiçik qurdam. Mənim uşaqlarla araq içməyim 
Sovet hökumətini yıxmaz. Onu göbəyindən soran böyük 
qurdlar, quzu cildinə girmiş canavarlar yıxacaq. (Belə 
uzaqgörənliyinə görə Allah sənə dönə-dönə rəhmət eləsin, 
Kamil müəllim). 

Bu sözləri eşidəndə Mir Cəlal müəllim gülümsündü. Hiss 
elədik ki, ürəyində Kamilin dediklərilə razıdır. Ancaq o bunu 
açıq bildirmədi və elindəki kağızı yellədərək yenidən bizə sual 
verdi: 

- Ola bilməz ki, belə kiçik bir işdən ötəri üstümüzə yazıb 
bu boyda zurna göndərsinlər. Bilməmiş olmazsız, o daha nə 
qələt qarışdırıb? 

Bu dəfə də suala ilk olaraq Firidun müəllim cavab verdi: 
- Düz deyirsiniz, içki məsələsi bəhanədir. Hamı bilir ki, 

Kamil müəllim ömrü boyu içki içib. Əslində onu başqa 
məsələyə görə Universitetdən uzaqlaşdırmaq istəyirlər. Onun 
əsas günalıı budur ki, dilini dinc qoymur. Orda-burda açıq-saçıq 
siyasi lətifələr danışır. Özünü yekəxana aparan, vəzifəyə 
keçəndən sonra heç kimi bəyənməyən adamları tənqid edir, nə 
varsa çəkinmədən üzlərinə deyir, onları ələ salır. Bu da 
rəhbərliyin xoşuna gəlmir. Onun xəmirini yuxarılarda 
yoğurublar. 

- Hə... deməli belə, əcəb işdi, xəmiri yuxarıda 
yoğurublar, çörəyi isə biz bişirməliyik, aparıb rahatca yesinlər.  

Bax, ilanı Məlikməmməd əlilə tutmaq buna deyərlər. 
Bir qədər sükutdan sonra Mir Cəlal müəllim yenə əlinin 

altındakı kağızı sığallaya-sığallaya üzünü mənə tutub soruşdu: 
- Bayaqdan susub oturmusan, sən necə, Firidunun 

dedikləri ilə razısan? 
- Bəli. Ancaq Firidun müəllim bir az üstüörtülü, yumşaq 

danışdı. Əslində Kamil müəllimin danışdığı lətifələr təkcə açıq-
saçıq deyil, həm də çox ciddi, hədəfı düzgün vuran, siyasi 
məzmunlu lətifələrdir. Son dərəcə hazırcavab, müstəqil düşüncə 
tərzinə malik olduğuna gö-rə ondan əvvəllər də çox adamın 
xoşu gəlmirdi. Ancaq ona qarşı başlanan indiki açıq, rəsmi 
təzyiqlərin əsası beş-altı ay bundan əvvəl qoyulub. 
Azərbaycanm Rusiyaya birləşdirilməsinin 150 illiyilə bağlı 
keçiriləcək təntənəli bayram ərəfəsində şəhərin müxtəlif 
yerlərində, o cümlədən Universitetin qabağında divardan böyük 
lövhələr asılmışdı. 

Bu lövhələrdə qırmızı şriftlə Azərbaycanın Rusiya ilə 
birləşdirilməsi əvəzinə qovuşması sözü yazılmışdı (O yaxt 
Universitet keçmiş Kommunist küçəsində, indiki Iqtisad 
Universitetinin binasında yerləşirdi). Bununla bağlı 
Universitetin çayxanasında bir qrup cavan müəllim arasında çox 
ciddi mübahisə düşdü. Mübahisə edənlərin böyük əksəriyyəti bu 
fıkirdə idi ki, Azərbaycan heç vaxt öz xoşu ilə rus imperiyasına 
birləşməyib. İşğalçı Rusiya, amansız, qəddar rus ordusu illərlə 
vuruşaraq onu zor, təzyiq, qılınc gücü ilə özünə birləşdirib. Ağır 
müstəmləkə əsarətinə alıb, xalqımızı hüquqsuz qula, köləyə 
çevirib, maddi-mənəvi sərvətlərimizi talayıb aparıb. Minlərlə 
igid, vətənpərvər oğullarımızı məhv etdilər, zindanlara saldılar, 
Sibirə sürgün etdilər. 

Vaxtilə bir yerdə yaşayıb  sonradan  ayrı düşmüş qardaş   
ölkələr,   millətlər,   sevgililər,   həsrətlə   yaşayan insanlar bir-
birinə qovuşa bilər. Dini, irqi, əsli-kökü bizdən ayrı olan Rusiya 
ilə nə vaxt bir yerdə yaşamışdıq, nə vaxt eyni millət, qardaş 
olmuşduq ki, ona yenidən qovuşmağa can ataq? Bu necə 
qovuşma idi ki, işğalçı rus ordusu Vətənini, torpağını mərdliklə 
müdafiə edən Cavad xanı oğlu ilə birlikdə məhv etdi, Gəncəni 
dağıdıb yerlə-yeksan elədi. Bu necə qovuşma idi ki, Qafqazı 
fəth etdiyi üçün fəxr edən, amansız, qaniçən rus generalı 
Sisyanovu igid bakılılar qala qapısının ağzında qətlə yetirdilər? 
Bu necə qovuşma idi ki, Lənkəran xanlığını Rusiyaya tabe 
olmaq istəmədiyi üçün alt-üst elədilər, yer üzündən sildilər? 

İndi durub arsız-arsız, utanmadan bu qanh faciələri 
qovuşma adı altında bayram edirik. Bu isə tarixi saxtalaşdırmaq, 
həqiqətin üzünə tüpürmək, vaxtilə vətən yolunda şəhid olan 
igidlərimizin ruhunu, istiqlal uğrunda canından, qanından 
keçmiş böyük, fədakar bir milləti təhqir, rüsvay etmək 
deməkdir, bütünlükdə vətənə və xalqa xəyanətdir. 

Bu vaxt Kamil müəllim de bizimlə oturub çay içir, 
sakitcə mübahisələrə qulaq asırdı. Axırda, ara bir az 
sakitləşəndə üzünü bizə tutub dedi: 

- Qurtardınız? Alə, gəlin, indi sizə bir anektod danışım 
(Kamil müəllim şirin Bakı ləhcəsində danışırdı). Bir kişi vardı, 
medesi ağrıyırdı. Getdi həkimə, özünü göstərsin, görey dərdü 
nedü. Həkim də, elə mənim tayım imiş. Kişinin orasına-
burasına baxıb dedi, gedginən kendin yanındakı gölə, üç dana 
zeli balasını tut, ud, meden sağalacaq. Alə, kişi də ələmədi 
tənbellik getdi gölə, axtardı-axtardı zəli balası tapa bilmədi. 
Gördü suda balaca qurbağa balaları üzür. Dedi, alə, bular da su 
heyvanıdı də, nə fərqi var, qoy tutum udum. Ələ də elədi. Üç 
dana 

qurbağa balasını uddu. Yolda gələndə qurbağa balaları başladı 
kişinin mədəsində quruldamağa, qur-qur. Bunu görən kişi gülə-
gülə dedi, alə, filan-filan şüdə balaları, udmuşam medəmdəsiz, 
ölsəz də ordan çıxa bilməyəcəksiz, daha nə quruldaşırsız? Nuş 
cannan həzm əliyəcəm sizi, gedəcəksiz işinizə. Alə, bu xaraba 
qalmış Rusiya də Azərbaycanı çoxdan udub, həzm ələyib. Hələ 
üsründən soyuq su da içib. Alə, siz oturub burda başlamısız qur-
qur quruldamağa, qovuşma bələ getdi, birləşmə ələ getdi. 
Huvayı boşuvuzu ağrıtmayın, sizdən inğlabçı çıxmaz. Bildüz, 
gedin özünüzə alayı iş tapın. 

- Sən bunu hardan öyrənmisən? Bakı ləhcəsində 
Kamildən də yaxşı danışırsan ki. 

Firidun müəllim araya söz atdı: 
- Xalid bilməyən şeyə qurd düşər. 
Mən Firidun müəllimin atmacasına fıkir vermədən 

söhbətimi davam etdirdim. 
- Kamil müəllimin işləri bununla bitmir. O, həmin 

hadisədən sonra yenə yuxarıların ünvanına kredet buraxıb. 
Bunu eşidəndə Mir Cəlal müəllim gülə-gülə dedi: 
- Xalid, Kamillə oturub-durandan sən Bakı qədeşləri kimi 

qoçu dilində danışırsan. Kredet nədi, ə? 
Firidun müəllim yenə araya söz atdı: 
- Xalid indi özünü belə sakit aparmağına baxma. 

Cavanlığında Bakı qoçularındän olub. 
- Doğurdan? Bu ki təzə xəbərdi. Heç adam-zad 

döymüsən? - deyə Mir Cəlal müəllim təəccüblə üzümə baxdı. 
- Yox, elə şey oimayıb. Firidun mənə sataşır, zarafat 

eləyir. 
- Yaxşı, - deyə Mir Cəlal müəllim yenidən əvvəlki 

söhbətə qayıtdı və mənə sual verdi: 

- Bayaq dedin, Kamil yenə aranı qarışdırıb. Ciddi 
məsələdi? 

- Bəli, bu yaxınlarda, sinifdə söz nədən düşübsə, 
tələbədən soruşub ki, Xosrov necə obrazdı? O da qayıdıb deyib 
Xosrov mənfı obrazdı. Ona görə ki, heç kimin sözünə 
baxmayıb, həmişə öz istədiyini eləyib, yoldaşları ilə məclislər 
təşkil edib, gecə-gündüz yeyib,içib, keflə məşğul olub. Bunu 
eşidən Kamil müəllim açıb sandığı, töküb pambığı: 

- Alə, mənfı nöş olur? Şah balası yeyib içər, kef əliyər də. 
Səni, məni kimi lütkom idi begəm? Cibində siçovul gezirdi 
begəm? O günü gedmişdim «Drujba»ya çörək yeməgə (Dağüstü 
parkda, keçmiş Kirov heykəlinin altında yerləşən «Drujba» o 
vaxtın ən tanınmış restoranlarından biri idi). Meni içəri 
buraxmadılar. Dedilər olmaz. Burada böyüklər - Axundov (o 
vaxtkı MK-nın birinci katibi), Əlixanov (o vaxtkı Nazirlər 
Sovetinin sədri), İskəndərov (o vaxtkı Ali Sovetin sədri) oturub 
yeyir-içir, kef çekillər özləri üçün. Sara, Şövkət də nazlana-
nazlana oxuyub zövq vərir onlara. İndi sənin sözündən bələ 
çıxır ki, Axundov, Əlixanov, İskəndərov menfi obrazdı?.. 

Bu söhbəti aparıb, üstünə də ikiqat qoyub çatdırıblar 
yuxarılara ki, Kamil müəllim tələbələr içində respublika 
rəhbərliyini ələ salıb, təhqir edib. 

- Əşi, bu Kamilin işi lap dəstgah imiş. Firidun, bunu sən 
də bilirsən? 

- Bəli, - deyə Firidun müəllim məsələni təsdiqlədi və 
əlavə olaraq lap bu yaxınlarda baş vermiş bir hadisəni xatırlatdı: 

- Neyləsələr Kamil müəllim xasiyyətindən əl çəkən deyil. 
Yeri gəldi, sözünü deyəcək. Siz orada yox idiniz. Keçən həftə 
rəhbərlik başda olmaqla Universitetin bütün kollektivi Akt 
zalına toplaşmışdı. MK-dan gəlmiş 

təlimatçı kommunistlərə çörək qıtlığı ilə bağlı partiyanın gizli 
məktubunu oxuyurdu. Məktubda deyilirdi ki, qənaət üçün itə, 
pişiyə, mal-qaraya və başqa heyvanlara çörək vermək lazım 
deyil. Əhali də çörək əvəzinə daha çox kartof, kələm, çuğundur, 
göy-göyərti və başqa bitkilərdən istifadə etməlidir. Söhbət 
kartof, kələm, çuğundur, göy-göyərti sözlərinə çatanda bizimlə 
yan-yana üçüncü cərgədə oturmuş Kamil müəllim təlimatçının 
sözünü kəsib yerdən replika atdı: «Ot, ələf, saman, küləş, niyə 
yemirik? Heyvnıx da». Bu sözləri eşidən zal bir az duruxdu. 
Sonra hamı birdən qah-qah çəkib gülməyə başladı. Təlimatçını 
da gülmək tutdu. O, ara sakitləşəndən sonra soruşdu: 

- Az qalıb, dalını oxuyum? 
Yerbə-yerdən dedilər: «Yox, lazım deyil. Artıq hər şey 

aydındır...» Bununla yığıncaq başa çatdı. Məlum məsələdir ki, 
belə hadisələr səssiz-səmirsiz ötüşmür. 

Firidun söhbəti qurtarandan sonra Mir Cəlal müəllim 
gözləmədiyimiz halda Kamil müəllimə haqq qazandırdı: 

- Bax, hazırcavablıq buna deyərlər. Öz aramızdı, kişi düz 
danışıb da. Görün, dünyanı lərzəyə salan, qüdrətli, topdağıtmaz 
bir dövləti bunlar nə günə qoyublar. 

Vaxtilə iyirmi illik buğda ehtiyatı olan bi ölkəni ac-
yalavac vəziyyətə salıblar, adamlara çörək əvəzinə kartof, 
kələm yeməyi təklif eləyiblər. Bir söz deyəni də... 

Qardaş, indi 37-ci il deyil, insanlara müxtəlif damğalar 
vurub tutasan, Sibirə, sürgünə göndərəsən. Şəxsi fıkirlərinə, 
orda-burda lətifə danışdığına görə qırx ilin müəllimini, alimini 
işdən çıxartmaq, küçəyə atmaq olmaz. 

Məsələyə siyasi rəng vermək lazım deyil. Adicə 
danışığına fıkir verməyib, səhlənkarlıq, məsuliyyətsizlik eləyib. 
Vəssalam. Yığışıb ona kömək eləyin. Yaşlı adamdı, ışdən 
çıxartsalar,  öləcək.  Partbüroda  da,   fakültə  elmi 

şurasında da əksəriyyət bizim uşaqlardı. (O vaxt Mir Cəlal 
müəllimin təkidi ilə, helə çoxumuzun elmlər doktoru, professor 
olmamağımıza baxmayaraq, bizi fakültə elmi şurasına üzv 
seçmişdilər). İşi elə qurun ki, məsələ ya töhmət, ya da 
xəbərdarlıqla bitsin. (Əlindəki kağızı göstərərək) Buna da 
müvafıq cavab hazırlayın, kafedrada müzakirə edək, göndərək 
yuxarı. 

- Yox, belə olmaz, bunu bizə qüsur tutarlar. Kamil 
müəllimi yaxşı tanısaq da, onun ən azı son bir illik fəaliyyətini, 
formal da olsa, yoxlamadan tələm-tələsik cavab yazmağa 
ixtiyarımız yoxdu. 

- Bəs onda necə eləyək? - deyə Mir Cəlal müəllim bu 
təklifı irəli sürən Firiduna sual verdi. 

- Əslində komissiya yaradılmalıdı. Gəl, bu işi həvalə 
edək Xalidə, o məşğul olsun. 

Mən dərhal etiraz elədim. 
- Firidun, qardaş, mən niyə? Kamil müəllimin bir nömrəli 

dostu sənsən. Bu işə sən rəhbərlik eləsən daha yaxşı olar. 
- Məsələ dostluqda deyil, Xalid. Sən həm kafedramızın 

üzvüsən, həm də fakültə partiya təşkilatında xalq nəzarəti 
komitəsinin sədrisən. Belə olanda, yoxlama həm kafedra, həm 
də partiya xəttilə keçirilmiş olur. Bununla da bir oxla iki dovşan 
vururuq. 

Mir Cəlal müəllim dərhal Firidunun dediklərilə razılaşdı: 
- Firidun düz deyir, sən yaxşısan. Hazır imtahan sessiyası 

da başlanıb. Sabahdan gedib imtahanlarında oturarsan, 
dərslərində olarsan, elmi işlərini yoxlayarsan, tələbələrlə, 
kafedra üzvlərilə söhbət eləyərsən. Çalış, bir az özünü 
yığışdırsın, kənar söhbətlərə, artıq-əskik hərəkətlərə yol 
verməsin. İşi birtəhər yoluna qoyaq, getsin. 
       Bir də hər ikinizdən xahiş edirəm, burada olan söhbət öz 
aramızda qalsın. 

Razılaşdıq... Lakin durub dağılışmaq istəyəndə yadına nə 
düşdüsə, Firidun yenə Mir Cəlal müəllimə müraciət etdi: 

- Yadımızdan çıxdı, sizə demədik. Kamil müəllim bu 
yaxında yaxşı bir iş də görüb. 

- O nə işdi elə? 
- Sizdən tez-tez gəlib iş istəyən köhnə aspirantımız o 

cüvəllağı Əliqulu yenə bura müəllimlər otağına gəlmişdi. 
Çərən-pərən danışırdı. Mir Cəlal müəllimə deyin, mənə ştat 
versin. Yoxsa inciməsin, yuxarılara, lap Sekaya şikayət 
yazacam. Nə vaxtdı müdafiə eləmişəm, hələ də işsizəm. Mən 
kimdən əskiyəm? Biliyim azdı bəyəm? Burada elə adamlar var 
ki, mənim savadım onlardan heç də əksik deyil. Nə bilim nə, 
nə... Bu vaxt Kamil müəllim müəllimlər otağında idi, başını 
aşağı salıb nəsə yazırdı. Axırıncı sözləri eşidəndə qələm-kağızı 
kənara qoyub Əliqulunu yanına çağırdı: 

- Alə, Əlqulu (kafedradakı bütün cavan müəllimlər 
yaltaq, sərək hərəkətlərinə görə ona Əliqulu əvəzinə Əlqulu 
deyirdi), bayaqdan orada nə çərənləyirsən? Alə, sən nə 
haramzada adamsan? Vaxtilə Mir Cəlalı görəndə beş-qat əyilən, 
qabağında əzilib-büzülən, qılığına girmək üçün min oyundan 
çıxan sən deyildin? Nə oldu indi yüz həşdad dərəcə pavarot 
götürmüsən, kişini seka-beka ilə hədələyirsən. Onun sənə 
elədiyi yaxşılıqlar burnundan gəlsin. Deyirsən sav adlıyam, 
aliməm, bizdən çox bilirsən. Nə olar? Sənə bir sual verəcəm. 
Bildin, bildin. Yox cavab verə bilməsən, bu uşaqlarm yanında 
üzüvə tüpürəcəm. De görüm şor nədi, lor nədi? 

- Şor şordu da... ayrandan düzəldirlər, lor... lor... lor da 
lordu da. Sözün mənasını tapa büməyən Əliqulu çaş-baş qalıb 
baş-ayaq vurmağa başladı. 

- Ay sən öləsən. - deyə Kamü müəllim ona yenidən 
hücum elədi. Buna bax, hələ lornan şoru bir-birindən  

ayıra bilmir, gəlib Universitetdə müəllim olmaq istəyir. Bax, bu 
dəfə üzüvə tüpürmürəm. Ancaq bir də artıq-əksik danışıb belə 
hərəkət eləsən, üzüvə ayrı cür tüpürəcəm ha. Uşaqlara deyəcəm 
meyidivi salsınlar burada. Cüvəllağının biri cüvəllağı, həmişəlik 
sürüş buradan, bir də gözüm səni görməsin. 

Bu xəbər Mir Cəlal müəllimi əməlli-başlı sevindirdi. 
- Bunu yaxşı eləyib. O əsilsiz gedə məni lap zara gətirib, 

bezdirib. Qırsaqqız olub yapışıb yaxamdan, qopmur ki, qopmur. 
Gəlib yalvarırdı, yetiməm, adamım yoxdu, küçələrdə qalmışam, 
mənə kömək elə. Yazığım gəldi, gətirdim yanıma, mövzu 
verdim, kömək elədim. 

Bu şərtlə ki, müdafiə edəndən sonra məndən iş istəməsin. 
Elə ki, iş başa çatdı, quzu Əliqulu döndü oldu pələng, 
quyruğunu qoydu belinə, başladı meydan oxumağa. Belə əclafı 
it kimi qovmaq lazımdı buradan. Kamil sağ olsun, kim nə 
deyirsə desin, kişi adamdı. Mir Cəlal müəllim aynlıb gedəndə 
üzündəki ifadədən hiss olunurdu ki, ipə-sapa yatmayan, hamıya 
söz atan, hətta bəzən onun özü ilə belə yola getməyən Kamil 
müəllim də daxil olmaqla həmkarlarının yeri gələndə onu 
ürəkdən müdafiə etməsindən gizli qürur duyur, çəkdiyi 
zəhmətin itmədiyini görüb sevinir, özünü xoşbəxt və məsud 
sayır.  

İki gündən sonra mənə verilən tapşırığı yerinə yetirmək 
üçün Kamil müəllimin imtahanına getdim. Səhər saat 9-da məni 
imtahan otağının qapısında görəndə təəccüblə soruşdu:  

- Xeyir ola, adam tapşırmağa gəlmisən? Day nöş əziyyət 
çəkirdin. Telefonla deyəydin da.  

- Yox, mən uşaq tapşırmağa gəlməmişəm. Sizinlə 
imtahan götürəcəyəm. Məni sizə asissent təyin eləyiblər. 

- Alə, mənim öz asissentim var axı. Bes o necə olsun?  
- O gəlməyəcək. Dəyişdiriblər, yerinə məni göndəriblər. 
- Hə... Xeyir ola? Bunu Mir Cəlal əliyib? 
- Xeyr. Mir Cəlal müəllimin bu işə aidiyyatı yoxdu. 

Məsələ yuxarıda, rektorluqda həll olunub. 
- Aha, belə de. Deməli, məni aşırmaq istəyirlər. Səni də 

göndəriblər ki, şpiyonluq ələyəsən? Onda daha mən nöşün 
imtahan götürürəm? Elə otur, özün götür də. 

- Kamil müəllim, xahiş edirəm, əsəbiləşmə, bir az səbirli 
ol. Keçək içəri, sənə təklikdə deyəsi sözüm var. 

İçəri keçəndə birdən Kamil müəllim dayandı və dik-dik 
üzümə baxaraq dedi: 

- Əlimirzəyev, yuxarılara gedmək istəmirsən? 
- Nə yuxarı? 
- Alə, yuxarı nedü bilmirsən? Vezifəyə-zada gedmək 

istəyirsənsə mamentdü, qoy Kamili baqaja, ged qabağa. 
- Bu nə sözdü danışırsan, Kamil müəllim, ayıb deyil, mən 

heç satqına oxşayıram? 
- Kefivə nöş dəyir, alə? İndi adam güdaza vərib irəli 

getmək dəbdədi də. 
- Namusu olan adam belə alçaqlıq, nakişilik eləməz. 
- Kişilik nedü, alə? Kişilik kapitalizm qalığıdü. Şovet 

hökumeti onu çoxdan konstitusiya ilə ləğv ələyib. 
İndi kim desə kişiyəm, onun qulağını kesirlər, özünü də 

gönderirlər gedər-gəlməzə. 
- Baho... dayan görək, yenə sərhədi keçdin. Başıva min 

oyun açıllar, dilini dinc qoymursan. 
- Sən danışdun, mən də cavab vərdim. Öz aramızda 

söhbət əliyirik. Yaxşı, nə diyəcəydin mənə? 

Mən onu otağın yuxarı başına apardım və işin nə yerdə 
olduğunu ötəri izah etdim. Artıq onun əlləri əsirdi. Vəziyyət 
daha da gərginləşsəydi, kişini infarkt vura bilərdi. 

- Kamil müəllim, narahat olma. Ancaq gərək bu sirr öz 
aramızda qalsın. Kollektivdə hamı səni müdafiə edir. Bilirik ki, 
bu bədxahlarınin düzəltdiyi qondarma bir işdir. Hamımız 
yığışıb sənə kömək eləmək istəyirik. Neyləmək olar, göstəriş 
yuxarıdan gəlib, rəsmi tapşırıq verilib. Biz istər-istəməz, formal 
da olsa, sənin fakültədəki elmi-pedaqoji fəaliyyətini yoxlayıb 
lazımi sənəd hazırlamalıyıq. Sən, heç olmasa, bu hadisələr ötüb 
keçə-nə kimi sakit otur. Zarafatlarım, ona-buna söz atmağı 
yığışdır. 

- Gözümüz aydın. Ağıl vərənimiz az idi, biri də buradan 
çıxdı. 

- Kamil müəllim, indi taleyiniz həll olunur, məsələ 
olduqca ciddidi. Siz ise atmacalarımzdan əl çəkmirsiniz. Belə 
olmaz axı. Gəl daşı ətəyindən tök, dava-dalaşla ayrılmayaq. 

- Yaxşı, yaxşı, incimə. Danışığım bələdi də. Daha nə 
deyəcəksən mənə? 

- Dediyim odu ki, ev bizim, sirr bizim, gəl imtahanı sakit, 
tam qayda-qanuna uyğun, ədalətlə aparaq, kənara heç bir söz-
söhbət çıxmasın. Oldu? 

- Yaxşı. Nə diyirəm. Çox sağ ol ki, bunları mənə dedin. 
Bilirəm, sən kişi adamsan. 

- Bəs bayaq deyirdin kişilik kapitalizm qalığıdı? 
- Yox alə, zarafat eliyirdim. Kişilik həmişə kişilikdi, 

baxır adamına. 
Oturub itmtahana başladıq. İnsafən imtahan əvvəldən 

axıra qədər yüksək səviyyədə keçdi. Kamil müəllim tələbələri 
axıra qədər səbirlə dinləyir, əlavə suallar verir,  arabir mənim də 
uşaqlara sualım olub-olmadığını 

soruşur, qiymətüstündə mübahisə edən tələbələrlə təmkinlə 
davranır, axırda hamını heç bir münaqişə, narazılıq olmadan 
yola salırdı. Ancaq bir dəfə o özünü saxlaya bilmədi və məni 
tələbələrin yanında əməlli-başlı pis vəziyyətdə qoydu. Tələbə 
qızlardan biri qiymət almayacağını görəndə Kamil müəllimə 
yalvarmağa başladı: 
         - Müəllim, qurban olum, mənə bir üç yaz da. Qabağında 
ölüm... 
         - Ağəz, artıq-əksik danışmaq lazım döyül. Ged-ginən, 
sonra gələrsən... 

Kamil müəllim gizlincə ona nə qədər qaş-gözlə işarə etsə 
də, qız dediyindən əl çəkmədi, daha təkidlə yalvarmağa başladı: 

- Müəllim, başına dönüm, nə olar mənə bir qotur üç yaz 
da, çıxım gedim. Axı sən söz vermişdin. 

Bunu eşidəndə Kamil müəllim özündən çıxdı. 
- Ağəz, sən nə qanmaz adamsan. Bayaqdan sənə deyirəm, 

gedginən sonra gələrsən. Niyə başa düşmürsən? Olmaz. Sənə 
qiymət yazsam, gedib car çekəcəklər ki, Kamil Mirbağırov 
uşaqlara fıktivni qiymət yazır. 

Bude, oturub burada (əlilə məni göstərərək). Ölür e, 
gedib rektora xəbər versin. 

- Kamil müəllim, səndən heç gözləməzdim, ayıb deyil? 
Bu ki mənə qarşı açıq-aşkar hörmətsizlikdi, təhqirdi!.. Durub 
gedirəm. İmtahanı özün necə istəyirsən, elə də götür. 

Vəziyyətin mürəkkəbləşdiyini görən Kamil müəllim tez 
məndən üzr istədi: 

- Yaxşı, yaxşı, bağışla, üzr istəyirəm. Görmürsən, bu 
heyasız məni necə əsəbiləşdirdi. Ağəz, rədd ol burdan! 

O, qızı otaqdan qovduqdan sonra yenidən məndən uzr 
istədi və könlümü almaq üçün haqqımda yaxşı sözlər dedi. Mən 
çıxıb getsəm, bunun xoşagəlməz söz-söhbətə 

səbəb olacağını nəzərə alıb əvvəlki fıkrimdən daşındım və axıra 
kimi imtahanda oturdum. Bütün qan qaraldan söhbətlərə 
baxmayaraq, axırda Kamil müəllimdən səmimiyyətlə ayrüdıq. 
Qəribədir, əvvəlki göydən gedən, sərt, acıdil Kamildən əsər-
əlamət qalmamışdı. Görünür, səhərdən onu gərgin vəziyyətdə 
saxlayan, səbrini tarıma çəkən əsəb telləri boşalmışdı. O 
kövrəlmiş, hətta gözləri dolmuş bir vəziyyətdə imtahanın 
əvvəlində mənə dediyi acı sözlərə görə bir daha üzr istədi və əsl 
barışıq əlaməti olaraq üzümdən öpdü. Maraqlısı o idi ki, 
qarşımda indiyədək daxili aləminə az bələd olduğum yeni bir 
insan - başqa bir Kamil müəllim dayanmışdı. Onun son sözü bu 
oldu: 
          - İnanıram sən də, kafedradakı uşaqlar da məni müdafiə 
əliyəcək. Ancaq bilmirəm Mir Cəlal nə fıkirləşir. Ona deginən 
məni bu atasından-anasından xebersiz namerdlərin güdazına 
vərməsin. 
        Kamil müəllim bilmirdi ki, bu işdə onun birinci və əsl 
köməkçisi, himayədarı Mir Cəlal müəllimdir. (Bəlkə ömrünün 
axırına qədər də bundan xəbəri olmayıb). İki həftədən sonra 
Kamil müəllimin işi fakültə elmi şurasında müzakirəyə 
çıxarıldı. O vaxt şurada əksəriyyət təşkil edən gənc 
müəllimlərin təkidi ilə Kamil müəllimin Universitetdən 
çıxarılması təklifı keçmədi. Məsələ Mir Cəlal müəllimin dediyi 
kimi töhmət və axırıncı xəbərdarlıqla başa çatdı. İclasdan sonra 
dəhlizdə Kamil müəllimi təbrik edəndə mənə nə desə yaxşıdı: 

- Alə, məni yox, gedginən, fakültənin partkomunu, 
rextoru təbrik ələ. Bura bax, (əlini atıb pencəyin altında 
gizlətdiyi tapançanı göstərdi) hazır piştovla gəlmişəm. Atamın 
goru haqqı birini partkoma, birini də rextora çaxaceydim. Sonra 
da özümü öldürəcəydim. Bildin?.. 



___________________________________Mənəvi borc 

49 
 

Mən bu hərəkəti görəndə quruyub qaldım və «daha sənə 
sözüm yoxdu» - deyib ondan ayrıldım. Kamil müəllim belə 
Kamil müəllim idi!.. 

Mir Cəlal müəllim sanki dünyaya xeyirxahlıq üçün 
gəlmişdi. O, sözün əsl mənasında təmənnasız yaxşıhq paylayan 
idi. O, heç vaxt elədiyi yaxşıhğı xatırlamaz, onu harada, nə 
vaxt, kimə etdiyini belə yadında saxlamazdı. Yaxşılıq onun 
xilqətində idi. Yaxşılıq onun üçün məqsəd deyil, heç bir 
təmənna, əvəz gözləməyən əxlaqi keyfıyyət, mənəvi borc idi. 
Əslində onun elədiyi bütün yaxşılıqlar müdrik 
ağsaqqallarımızdan qalan «Yaxşılığı et, at dəryaya, balıq 
bilməsə də, Xaliq biləcək» prinsipinə əsaslanırdı. Mir Cəlal 
müəllimin son dərəcə kövrək, insafla, mürvətlə dolu bir ürəyi 
vardı. O biləndə ki, ona müraciət edən, ondan imdad diləyən 
adam həqiqətən maddi-mənəvi cəhətdən əziyyət çəkir, 
köməksizdi, haqsızlıqla üzləşib, xüsusi yardıma, köməyə 
ehtiyacı var və bu iş birbaşa onun özündən asılıdır, onu tezliklə 
həll eləyərdi, başqasından asılı olsaydı, nüfuzundan istifadə 
edib, imkan daxilində yoluna qoymağa çalışardı. Xüsusilə 
tələbələrinin, yaxın həmkarlarının çətin, ağır vəziyyətə 
düşdüyünü eşidəndə, o dərhal mütəəssir olur, hətta kövrələrdi. 

Zəruri qeyd: Mir Cəlal müəllimin böyük oğlu Arif 
Paşayev atası haqqındakı xatirələrində deyir ki, «atam zahirən 
adi görünsə də, daxilən çox məğrur adam idi və heç kəsin 
yanında özünü sındırıb xahişə getməzdi. Gedib desəydilər ki, ay 
Mir Cəlal müəllim, filankəsdən xahiş et, filan iş düzəlsin, 
müraciət edənin də xətrinə dəyməzdi, amma xahişə də 
getmirdi». 

Bu fıkirlər birtərəflidi və onlarla tam razılaşmaq olmaz. 
Xahiş məsələsi baxırdı adamına. O, inandığı, hörmət etdiyi, 
xatirini istədiyi adamların xahişini heç vaxt yerə salmırdı. 
Onların işini düzəltmək üçün lazımi 

instansiyalara müraciət etməkdən çəkinməzdi. Otuz səkkiz illik 
tanışlığımız müddətində mən bunun canlı şahidi olmuşam. 
Onun təkcə mənimlə bağlı müxtəlif adamlara elədiyi xahişlərin 
sayı istənilən qədərdir. Onların ən vacibləri haqqında gələcəkdə 
geniş bəhs edəcəyimə görə burada müfəssəl təfsilata varmaq 
istəmirəm. 
        Yadımdadır. İndi elmlər doktoru, professor, filologiya 
fakültəsinin Müasir ədəbiyyat kafedrasında müdir işləyən Cəlal 
Abdullayev 60-cı illərin əvvəllərində namizədlik dissertasiyası 
müdafiə etsə də, hələ müəllimlik ştatı ala bilməmişdi. Haradasa 
işlədiyi laboranthq vəzifəsi onu nə maddi, nə də mənəvi 
cəhətdən təmin etmirdi. Ağır vəziyyətdə yaşayırdı. 
Bədbinləşmiş, ruhdan düşmüşdü. Hətta iş o yerə çatmışdı ki, 
elmi fəaliyyəti atıb Borçalıya, evlərinə getmək istəyirdi. Bunu 
biləndə dostumun, tələbə və aspirant yoldaşımın düşdüyü 
vəziyyət məni narahat etdi və bu işlə bağlı kömək üçün Mir 
Cəlal müəllimə müraciət etmək qərarına gəldim. 
         Rehmətlik Firidunu da götürüb birlikdə Mir Cəlal 
müəllimgilə getdik. O, bizi həmişə olduğu kimi, gülər üzlə, 
mehribanlıqla qarşıladı, xoş-beşdən sonra geniş qonaq otağında 
qoyulmuş çay stolunun arxasına dəvət etdi. Oturan kimi Püstə 
xanım dərhal süfrəni şirniyyatla bəzədi və sonra da bizə xüsusi 
dəmlənnıiş, ətirli, pürrəngi çay gətirdi. Ordan-burdan bir az 
söhbət etdikdən sonra mən əsl mətləbə keçdim. Vəziyəti olduğu 
kimi, bir az da tünd boyalarla Mir Cəlal müəllimə çatdırdım. 
Onu da əlavə elədim ki, Cəlal yaxşı oğlandı, savadlıdı, 
çalışqandı, əli qələmlidi, bizimlə birlikdə aspiranturanı qurtarıb, 
müdafiə edib. Özü də sizin çox sevdiyiniz Səməd Vurğundan 
yazır, onun bir çox şeirlərini əzbərdən bilir. İndi onun 
yoldaşlarından kənarda qalması haqsızlıqdır. Xahiş eləyirik, 
onun kafedramıza müəllim keçməsinə kömək eləyəsiz, qoy 
ədalət yerini tutsun. 

- Xalid, sən elə bilirsən mən Cəlalı işə götürmək 
istəmirəm? Yox, qardaş, indiyədək buna imkanım olmayıb. Bu 
sözləri deyəndən sonra o, üzünü Firiduna tutub soruşdu: 

- Firidun, doğrudan o gedə heç yerdə işləmir, vəziyyəti 
ağırdır? 

- Bəli, Mir Cəlal müəllim, - deyə Firidun cavab verdi və 
bir xeyli Cəlalı təriflədikdən sonra onunla bağlı başqa bir 
məsələni də yada saldı: 

- Mir Cəlal müəllim, Cəlalın bir az şairliyi də var. Arada 
bir şeir də yazır, özü də pis yazmır. 

- Yox, qardaş, lazım deyil, getsin elmi işlə məşğul olsun. 
Bu gün məmləkətdə şair bir-birinə dəyir. Əlinə kağız keçən 
oturub şeir yazır. Allah Mirzə Cəlilə rəhmət eləsin, ölkədə şeir 
bülbüllərinin əlindən tərpənmək olmur. İndi yazıçı oxucudan 
çoxdur. İş məsələsinə də baxaq görək neyləyirik... 

Söz bura çatanda bayaqdan Mir Cəlal müəllimin 
arxasında ayaqüstə dayanıb bizə qulaq asan Püstə xanım 
söhbətə qarışdı: 

- Mir Cəlal, neyləyək nədi? Səndən çıxmayan iş, niyə 
belə eləmisən? Uşaqlar da gəlib səndən xahiş edir. Get, o 
oğlanın işini düzəlt, qurtarsın getsin. 

- Bu tək mənlik iş deyil. Kafedrada tam ştat üçün dərs 
yükü çatışmır. 

- İstəsən hardan olsa saat tapıb düzəldərsən, - deyə Püstə 
xanım təkid etdi. 

Bunu eşidəndə Firidun çıxış yolu göstərən yaxşı bir təklif 
verdi: 

- Mir Cəlal müəllim, bizim əksəriyyətimiz rəsmi Ştat 
vahidindən artıq dərs deyirik. Gəl, müəllimlərin hərəsindən 
qırx-əlli saat götürək, kafedranın fondunda da yəqin müəyyən 
qədər ehtiyat dərs var, onu gələk üstünə Cəlalın ştatı düzəlsin. 

Mir Cəlal müəllim sanki ağır yük altından çıxmış bir 
adam kimi qəddini düzəltdi və gülümsünə-gülümsünə dedi: 

- Yaxşı təklifdi. Mən həmişə deyirəm, Firidun ağıllı 
oğlandı, bax, bu da bir sübut. Sabah on birdə kafedraya gəl, bu 
işi yoluna qoyaq. 

Beləliklə, Mir Cəlal müəllimin böyük alicənablığı, 
xeyirxahlığı sayəsində çətin, mürəkkəb bir problem bir saatın 
içində öz müsbət həllini tapdı. Gedəndə qapının ağzında biz ona 
təşəkkürümüzü bildirəndə etiraz elədi. Bir əlini mənim, bir əlini 
də Firidunun çiyninə qoyub mehribanlıqla dedi: 

- Mənə təşəkkür lazım deyil. Bu iş mənim borcumdu. Siz 
sağ olun. Bu gəlişiniz məni çox çevindirdi. Həmişə dostluqda 
belə möhkəm olun, çətin anlarda bir-birinizi qoruyun, bir-
birinizə dayaq durun. Aranıza nifaq, təfriqə salmağa qoymayın. 
Birlik olmasa, Azərbaycan ziyahsı öz milli-bəşəri borcunu, 
vətəndaşlıq funksiyasını heç vaxt yerinə yertirə bilməyəcək. 
Səhvlərə yol verməyin. Bizim nəsil bunu bacarmadı. Ona görə 
də hələ də ağrısı kesilməyən qanlı faciələrə düçar olduq. Bu, 
çətin, qanlı-qadalı həyat yolu keçmiş müdrik bir insanın müdrik 
tövsiyəsi, ibrətamiz nəsihəti idi. 

Mir Cəlal müəllimin xeyirxahlığına daha bir nümunəvi 
misal. Yuxarıda adını çəkdiyimiz Cəlal Abdullayevin doktorluq 
dissertasiyasının müdafiəsi günü çox xoşagəlməz bir hadisə baş 
verdi. Müdafiənin başlanmasına iki saat qalmış məlum oldu ki, 
əsas opponentlərdən - Bəkir Nəbiyev vacib işlə bağlı harasa 
getdiyinə görə müdafiədə iştirak edə bilməyəcək. Bu xəbər 
hamını çaş-baş saldı. Yaranmış vəziyyəti müzakirə etmək üçün 
həm müdafiə şurasını üzvləri, həm də fakültənin ağsaqqal 
müəllimləri dekanata toplaşdı. Uzun söz-söhbətdən sonra 

qərara alındı ki, müdafiə təxirə salınmalıdır, çünki başqa çıxış 
yolu yoxdu. 
         Elə bu vaxt Mir Cəlal müəllim içəri daxil oldu. Məsələnin 
nə yerdə olduğunu biləndə dərhal buna etirazını bildirdi: 
         - Yox, belə olmaz. Müdafiənin günü, saatı rəsmən elan 
olunub. Qohum-əqrəba, dost-tanış tökülüşüb müdafiəyə gəlib. 
Heç fıkirləşirsiz ki, bilsələr bu gün müdafiə baş tutmayacaq, 
həm gələn qonaqlara, həm də aylarla həyəcan içində bu günü 
gözləyən dissertant necə ağır vəziyyətə düşəcək? Böyük 
peşmançılıq olar. Müdafiəni təxirə salmaq lazım deyil. 
       Bu qəti qərarı eşidən yığıncaq iştirakçıları yerbə-yerdən 
soruşdular: 

- Təklifiniz nədir? 
- Təklif budur ki, Bəkir Nəbiyevin yerinə təcili yeni 

opponent təyin etmək lazımdı. 
- Bu mümkün olan iş deyil. Opponent gərək müdafiə 

şurasında təsdiq olunsun, rəsmiləşsin. İndi buna vaxt yoxdu. 
Müdafiəyə cəmi iki saat qalıb, - deyə müdafıə şurasının sədri 
etirazını bildirdi. 

- Bu formal işdi. İstənilən kağız-kuğuzu sonradan 
hazırlayıb yerinə qoymaq olar. Buna ruslar «vidi iskluçeniye» 
deyirlər. 

- Tutaq ki, bu işə razılıq verdik. Bəs opponent kim 
olacaq? Axı, yazılı, rəsmən təsdiq olunmuş rəy lazımdı. Bu 
basabasda buna razılıq verən olacaqmı? - deyə müdafıə 
şurasının sədri yenidən Mir Cəlal müəllimə sual verdi. 

- Yaxşı ixtisaslaşmış doktorlarımız, professorlarımız var. 
Qoy biri boynuna götürsün. Həlləik şifahi çıxış eləsin, sonra 
yazılı rəyini hazırlayıb verər, rəsmiləşdirərsiniz. Bununla iş 
qurtarıb getsin. 

Ümumi razılıq əldə olunandan sonra opponent tapmaq 
məsələsi xeyli vaxt apardı. Kimə dedilərsə hərə bir bəhanə 
gətirdi. Kimi dedi, mən bu sahənin mütəxəssisi deyiləm, başqa 
biri dedi ki, mən dissertasiyanı oxumamışam və s. Beləliklə, heç 
kim bu yükün altına girmək istəmədi. Vəziyyətin ağırlaşdığını 
görən Mir Cəlal müəllim mənə müraciət etdi: 

- Xalid, gəl səni opponent təyin edək. Dostunu xilas 
etmək lazımdı, razısan?  

- Bəli, Mir Cəlal müəllim, razıyam. (O vaxt artıq həm 
elmlər doktoru, həm də professor idim. Doktorluq 
dissertasiyasına opponent olmağa rəsmi səlahiyyətim çatırdı.) 
Mən dissertasiyanı həm ayrı-ayrı fəsillər üzrə, həm də 
bütövlükdə bir neçə dəfə oxumuşam, məzmununa, elmi 
səviyyəsinə yaxşı bələdəm. Lazım gələndə müəyyən 
məsləhətlər də vermişəm. Məmnuniyyətlə çıxış etməyə 
hazıram. Yazılı rəyi də tezliklə hazırlayıb verərəm. Beləliklə, 
məsələ həll olundu. Müdafiə vaxtında başladı, mən də Bəkir 
Nəbiyevin yerinə rəsmi opponent kimi çıxış etdim. Çox adamın 
bir qədər əvvəl baş verən hadisədən xəbəri olmadı və müdafiə 
prosesi sakit, qalmaqalsız, müvəffəqiyyətlə başa çatdı. 
Müdafiədən sonra kafedraya gələndə Mir Cəlal müəllim dedi:  

- Sağ ol, əsl kişilik göstərdin. Vaxtında dostunu xilas 
elədin, ona arxa durdun. Hazırlıqsız çıxsan da, opponentlərin 
hamısından yaxşı danışdın. Dissertasiyanın üstün cəhətlərini də, 
qüsurlarını da çox yaxşı dəlillərlə açdın, şərh elədin. Çıxışın 
hamının xoşuna gəldi. 

- Əsl sağ ol sizə düşür, Mir Cəlal müəllim. Siz 
gəlməsəydiniz, iş batmışdı. 

- Ola bilər. Ancaq sən bizim bu adamları görürsən? Hələ 
də quru rəsmiyyətdən, pedantlıqdan, kağızbazlıqdan əl çəkə 
bilmirlər. Yeri gələndə heç kim məsuliyyəti boynuna götürmək 
istəmir, volakitayla məşğul olurlar. Təəssüf, çox təəssüf. İllər 
ötür, zaman dəyişir, biz düzəlmirik ki, düzəlmirik... 

Mir Cəlal müəllim bütün ömrü boyu nəcib, ülvi arzularla 
yaşayıb. Onun gözəl arzularının böyük bir hissəsi gənclərlə 
bağh olub. O, gəncləri ürəkdən sevirdi. Bəlkə də onu ömrünün 
axırına qədər ayrılmadığı müəllimlik sənetinə də məhz bu sevgi, 
bu məhəbbət gətirmişdi. O, gəncləri millətin gələcəyi, şərəf və 
ləyaqətinin simvolu hesab edirdi, Onları sağlam, ağıllı, savadlı, 
müstəqil düşüncə sahibi kimi görmək istəyirdi. O çalışırdı ki, 
gənclərimiz sağlam, şavadlı böyüməklə yanaşı, həm də kamil 
insan kimi yetişsin, formalaşsın. Ümumiyyətlə, təhsildə, təlim-
tərbiyədə, ictimai fıkrin bütün sahələrində insanlıq fəlsəfəsi 
onun devizi, şüarı, əsas amalı idi. Bütün ömrü boyu onu bu 
problem düşündürüb, narahat edib. Təsadüfı deyildir ki, o, bu 
məsələyə həsr olunmuş «İnsanlıq fəlsəfəsi» adlı hekayə yazmış 
və bu ad altında kitab nəşr etdirmişdir. 

Qocaman ədibimiz Qılman İlkin Mir Cəlal müəllimlə 
bağlı xatirələrində yazır: «1961-ci ildə Azərnəşrdə onun 
«İnsanlıq fəlsəfəsi» adlı kitabı çap olunmuşdu. Onu vərəqlərkən 
1937-ci ildə Qiyabi institutun Şəki sessiyasında dediyi sözlər 
yadıma düşdü: «Məktəblərdə, mütləq «İnsanlıq» bir predmet 
kimi təlim olunmalıdır». İnsanlıq və insanlıq fəlsəfəsi bu 
yazıçıdan ötrü həyat idealına çevrilmişdi. İnsanlıq və insanlıq 
fəlsəfəsi onun əsərlərində həmişə qırmızı bir xətlə keçirdi». 

Mir Cəlal müəllim dönə-dönə bizden tələb edirdi ki, 
təhsildə sxolastikadan, tələbələri tumquşu kimi əzbərçiliyə 
öyrətməkdən imtina etmək, onları oxuduğu predmetin məzmun 
və mənasını dərk etməyə, sərbəst düşünməyə alışdırmaq 
lazımdır. Bununla yanaşı, həm də ilk növbədə, onlara ailədə, 
məktəbdə, cəmiyyətdə insan 

və insanlıq fəlsəfəsinin nədən ibarət olduğunu, özlərini mənəvi-
əxlaqi cəhətdən təmiz, kamil insan kimi aparmağın, həyatda 
yüksək, ali mərama çatmağın yollarım öyrətmək lazımdır. 
Bunsuz, yüksək insani dəyərlərə əsaslanan cəmiyyət qurmaq, 
azad və məsud yaşamaq müşkül mesələdir. Bu məsələdən 
söhbət düşəndə Mir Cəlal müəllim Mirzə Cəlilin məşhur 
«Ölülər» əsərində İskəndərin dililə dediyi sözləri tez-tez yada 
salardı: «Hamı deyir, oxu, oxu, alim ol, ancaq mən bu 
dılğırların (köhnə, sxolasik təhsillə məşğul olanların) heç 
birindən eşitmədim ki, deyə oxu adam ol» və əlavə edib deyərdi 
ki, Mirzə Cəlilin bu müdrik kelamı köhnəlməyib, indi de 
aktualdır. İnsanlıqla bağlı təhsil, təlim, tərbiyə sistemimizdə çox 
az şey dəyişib. 
        Mir Cəlal müəllim tələbələrin yerli-yersiz kəsilməsinin qəti 
əleyhinə idi. Gənclərin ali məktəblərə savadsız gəlməsinə, pis 
oxumasına təkcə onların qəbahəti kimi baxmırdı. Bunun əsas 
günahını valideynlərdə, müəllimlərdə, təhsil sistemində, onu 
idarə edənlərdə görürdü. O deyirdi: «Uşaq nə görür onu 
görürür, nə eşidir onu yadında saxlayır. Biz balalarımızı öz 
əlimizlə bədbəxt edirik, kor qoyuruq. Bununla təkcə özümüzə 
yox, cəmiyyətə, ölkəmizin gələcəyinə zərbə endiririk. Təhsil, 
tərbiyə xüsusi diqqət, qayğı tələb edən, böyük strateji 
əhəmiyyəti olan spesifık bir sahədir. Ona laqeyd yanaşmaq 
xalqa, millətə xəyanətdir». 

Mir Cəlal müəllim müəllimlik sənətinə müqəddəs bir iş 
kimi baxırdı, onu bütün başqa sənətlərdən üstün hesab edirdi. O, 
müəllimlikdən, dərs deməkdən xüsusi zövq duyur, 
tələbələrindən ilham alırdı. Bu aləm onun həyatımın, ictimai 
fəaliyyətinin məzmun və mənasına, dəyişməz işinə, əməlinə 
çevrilmişdi. Təsadüfı deyildir ki, gənclik, məktəb, təlim-tərbiyə 
problemləri onun bədii 

təxəyyülünün də əsas qida mənbəyi, tədqiq və təsvir obyekti 
olmuşdur. 
        Mir Cəlal müəllim ömrünün sonuna yaxın bəzən bir az 
yorğun, xəstə vəziyyətdə işə gəlirdi. Öna deyəndə ki: «Bu 
vəziyyətdə gərək işə gəlməyəydiniz. İndi ki gəlmisiz oturun, 
kafedrada çay için, dincləlin. Sinfə getməyin. Dərslərinizi biz 
evəz ederik. Nə vaxt, harada istəsəniz, məmnuniyyətlə buna 
hazırıq», - qəti etiraz edərdi: 

- Yox, qardaş, mən sinifsiz, dərssiz yaşaya bilmərəm. 
Həmişə dersə girəndə gənc balalarımızın isti nəfəsi məni 
dirçəldir, yorğunluğu, azar-bezarı unuduram, onların pak, 
məsum baxışlarından, qaynar, işıqlı gözlərindən qüvvət alıram, 
özümə gəlirəm. Gənclik həyat, yenilik, sağlam enerji deməkdir. 
Bu aləmdən kənarda qalmaq mənən ölmək deməkdir. 

Mir Cəlal müəllim tələbə qızlarımıza daha böyük qayğı 
ilə yanaşırdı. Onları təkcə müəllim deyil, həm də bir ata kimi 
qoruyur, himayə edirdi. O, tez-tez bizi - qızları daha çox 
kəsməyə meylli olan gənc müəllimləri danlayır, belə qeyri-
humanist, antipedaqoji hallara son qoymağa çağırardı. O, 
qızların təhsili məsələsinə adi müəllim kimi yox, millətin 
gələcəyini düşünən böyük ictimai xadim kimi baxırdı. Ona milli 
intibahın, ictimai tərəqqinin əsas şərtlərindən biri kimi yanaşır, 
qiymət verirdi. «Ali məktəblərə oxumağa gələn qızlara mane 
olmayın, lazımi şərait yaradm. Onlara xüsusi imtiyazlar 
verilməlidi. Çoxunuz görməmiziniz, bilmirsiniz. Azərbaycan 
qadını vaxtilə çox acınacaqlı, hüquqsuz, faciəli həyat keçirib. 
Bu gün qızlarımızın səliqəli geyinib, üzü-açıq, heç nədən 
çəkinmədən ali məktəblərə gəlməsi ölkəmizin həyatında böyük 
yenilik, əsl inqilabdı. Yol Verin qızlarımız gəlib oxusun. 
Təhsilli, savadlı qız sabahın savadlı anasıdır. Savadsız qadın, 
ana cəmiyyət üçün 

ağıllı, mədəni, tərbiyəli övlad, layiqli vətəndaş yetişdirə bilməz» 
- deyirdi. 
        Gözəl zövqə malik olan Mir Cəlal müəllim ağıllı, ismətli, 
yaraşıqlı qızları daha çox xoşlayırdı, arabir onlari kafedrada 
başına yığıb şirin-şirin söhbət etməkdən xüsusi ləzzət alardı. 
Belə vaxtlarda onun əhval-ruhiyyəsi çox yaxşı olurdu. 
Ümumiyyətlə, o, gözəlliyi çox sevirdi. Belə olmasaydı, bədii 
əsərlərində oxucunu valeh edən, qəlb titrədən lövhələr, təbii 
mənzərələr, gözəl obrazlar yarada bilməzdi. İstedadı nə qədər 
böyük olsa da, gözəllik duyğusundan məhrum olan qələm sahibi 
nadir sənət inciləri yarada bilməz. Kafedrada hamı nümunəvi 
əxlaq sahibi olan, oğlanlı qızlı bütün tələbələri öz doğma övladı, 
balası hesab edən Mir Cəlal müəllimin yaraşıqlı qızlara olan 
rəğbətinə təbii yanaşır, onun bütünlükdə gözəlliyə olan ümumi 
məhəbbətinin təzahürü kimi baxırdı. 
        Bir dəfə kafedraya gələndə gördüm ki, Mir Cəlal müəllim 
dörd-beş nəfər qızm əhatəsində oturub söhbət edir. 
Təbəssümündən, sərbəst oruruşundan, üzündəki ifadədən hiss 
olunurdu ki, kefı kökdür. O nə demişdisə, qızlar uğuna-uğuna 
gülürdülər. Mən geri qayıtmaq istəyəndə Mir Cəlal müəllim 
qoymadı. 

- Gəl, hara gedirsən? Gəl, otur söhbətimizə qonaq ol. 
- Dedim birdən mane olaram sizə. 
- Nə mane, qardaş. Diplomçularımdı, tək-tək gəlmək 

əvəzinə, hamısı yığışıb birdən gəlib üstümə. Bilmirəm hansına 
cavab verim. 

Mən ərklə, zarafata salıb ona söz atdım: 
- Mir Cəlal müəllim, mən sizdən sizin özünüzə şikayət 

eləyəcəm. Bu nədi, qrupda nə qədər gözəl qız var hamısını seçib 
özünüzə diplomçu götürmüsünüz. 

Mir Cəlal müəllim dərhal zarafatı tutdu və gülə-gülə 
cavab verdi: 

- Əvvəla, mən yox, qızlann özləri məni seçiblər. İkincisi, 
paxıllıq eləmə, səninkilər də heç pis deyil, qardaş. 

- Mənim qız diplomçum yoxdu, hamısı oğlandı. 
- Hə?.. deyə Mir Cəlal müəllim qaşlarını qaldırıb 

təəccüblə üzümə baxdı. Qrupda bunlardan başqa qız qalmayıb?-
 Qalıb, ancaq mənə düşməyib. 

- Nə olar. Onda belə eləyək, gəl bu qızlardan birini seç 
götür, apar rəhbərlik elə. Pay verirəm sənə. 

- Payın çox olsun, Mir Cəlal müəllim. Əvvəla, mən sizin 
diplomçunuzu götürmərəm. Bu mənə yaraşan iş deyil. İkincisi, 
inanmıram ki, qızlardan bu işe razılıq verən olsun. Oğlanlı-qızlı 
bütün tələbələrimiz istəyir ki, onlarin diplom rəhbəri siz 
olasınız. Çünki gələcəkdə tanış-bilişlərinə fəxrlə deyəcəklər ki, 
mənim diplom rəhbərim Mir Cəlal Paşayev olub. Elə mənim 
özüm, üstündən illər keçib, indi gəlib sizinlə çiyin-çiyinə 
müəllim işləyirəm, yenə də yeri düşəndə, xüsusilə sinifdə 
tələbələrimizə iftixarla deyirəm: Mir Cəlal müəllim mənim 
diplom rəhbərim olub! 

Mir Cəlal müəllim bildirmək istəməsə də, onun üzündən 
məmnunluq ifadə edən bir təbəssüm ötüb keçdi və o, yenidən 
əvvəlki təklifinə qayıtdı: 

- Gəl yoxlayaq, bəlkə razılıq verən oldu. 
Lakin o, bir-bir qızlardan soruşsa da, onlardan heç biri 

rəhbər dəyişmək təklifinə razılıq vermədi. Bu, Mir Cəlal 
müəllimi əməlli-başlı sevindirdi və o, qürurla qəddini 
düzəldərək, xüsusi bir əda ilə dedi: 

- Xalid, get özünə. Gördün? Siz cavanlar çox özünüzdən 
deyirsiniz. İndi get, yeri düşəndə bizdən də danışmağı 
unutmayın. Görüşümüzün belə qurtarmasına çox sevindim. 
Çünki ilk dəfədi ki, Mir Cəlal müəllimi bu 

qədər şux, nikbin vəziyyətdə görürdüm. Qoca patriarx cavan 
həmkarı üzərində əsl qələbə çalmışdı!.. 
        Mir Cəlal müəllimin nəzərində gözəllik sadəcə zövq 
mənbəyi deyildi, gözəllik onun üçün həm də işıqlı ideal, dərin 
ictimai-əxlaqi, fəlsəfı məzmun kəsb etmiş bir məfkurə, 
dünyagörüşü idi. Gözəllik onun üçün pislə-yaxşını, xeyirlə-şəri 
bir-birinden ayıran əsas meyar, kriteriya, ölçü vahidi idi. O, hər 
şeydə - yerlə-göydə, təbiətdə, insanda, ailədə, onu əhatə edən 
mühitdə, cəmiyyətdə gözəllik axtarır və bu aləmə həmin 
kriteriyadan yanaşaraq qiymət verirdi. 

Mir Cəlal müəllimi yaxından tanıyanların hamısı yaxşı 
bilir ki, o, işığı çox sevirdi. Həm öz evlərində, həm də qonaq 
getdiyi yerlərdə içəri girən kimi bütün otaqlarda işıqları 
yandırardı. Çünki işıq, nur onun qəlbində, varlığında yaşayırdı, 
əsas, dəyişməz hobbisi idi. Onun üçün ilahi gözəlliyin mənbəyi, 
varlığın əsası idi. O, yaxşı bilirdi ki, işıq, nur insana daxili 
hərarət, inam mənbəyi, gözəllik bəxş edir. İşıqsız, nursuz 
gözəllik həyatda təzahür etməzdi, gizli qalardı və insanlıq bu 
ülvi nemətdən, əvəzsiz zövq mənbəyindən həmişəlik məhrum 
olardı, bir bioloji varlıq kimi başqa canlılardan seçilməzdi, kor 
qalardı. 

Həmişə, hər yerdə gözəlliyə can atan, onu görmək istəyən 
Mir Cəlal müəllim gəzməyi çox sevirdi. O, Universitetdən 
çıxanda sahil bağında gəzməyi xoşlayırdı. Təzə tikilən gözəl, 
yaraşıqlı hər bir bina, asfalt salınan küçə, qurulan abidə görəndə 
uşaq kimi sevinərdi. Küçələrdə boyun-boyuna verib düzülmüş 
çinar ağaclarım görəndə deyərdi: «Çinarlar tozlu-torpaqlı, 
yayda istidən od tutub yanan şəhərimizə gözəllik, sərinlik, təmiz 
hava gətirib. Bunu Bakıya bəxş edənə eşq olsun». 

Şəhərdə, gözəl, yaraşıqlı sənət abidəsi olan, nadir 
arxitekturaya malik köhnə binaların yanında zövqsüz, eybəcər,  

yöndəmsiz binaların, obyektlərin tikildiyini görəndə bərk 
əsəbiləşirdi. «Gedib bunu burada quraşdıranı qulağından tutub 
gətirəsən, başını bu boz divarlara çırpıb deyəsən: «Ay nadan, 
başına yer qəhət idi, özünə oxşar bu binanı bura 
soxuşdurmusan, sahənin ümumi ansamblını, gözəlliyini pozub 
bərbad hala salmısan. Başa düşə bilmirəm, şəhərin gözəlliyinə 
cavabdeh olan rəhbər təşkilatlar hara baxır ki, belə cinayətə yol 
verirlər». 
       Bir dəfə Mir Cəlal müəllimlə məni çıxış etmək üçün 
televiziyaya çağırmışdılar. Studiyanm pilləkənlərini çıxıb içəri 
girəndə o, nəfəsini dərmək üçün bir anlığa dayandı və ətrafa 
baxanda dar koridorda tavandan asılmış köhnə, Nikolaydan 
qalmış yekə, ümumi profilə uyğun gəlməyən çilçırağı (lyustru) 
görüb, bir ona, bir də mənim üzümə baxıb dedi: 

- Hər gün koridordan yüzlərlə adam keçib gedir. Hamısı 
da elm, mədəniyyət sahibi sayılır. Heç kim demir ki, bu nədir 
asmısınız burdan? Ayıbdı axı. Buraya kənardan adamlar, 
cürbəcür əcnəbi qonaqlar gəlir. Deməzlərmi ki, bu zövq sahibi 
olan millətdən nə gözləyəsən. Xalid, qardaş, niyə demirsən 
bunu buradan götürsünlər? 

- Mir Cəlal müəllim, mən kiməm ki, belə göstəriş verim? 
Kimdi sözümə baxan. 

- Təkid eləsən baxarlar. Ağızları nədi, ictimai rəyə qulaq 
asmasınlar. Günah bizdədi. Yeri gələndə, lazımi vaxtda 
sözümüzü demirik, hamımız susuruq. Ona görə bu avara, 
burunlarından uzağı görə bilməyən rəhbərlər də istədikləri 
oyundan çıxırlar. 

Mübahisəni açıq şəkildə davam etdirməsəm də, ürəyimdə 
dedim: «Sən hər şeyi öz ürəyinlə ölçürsən. Ölkəni abad, gözəl, 
fırəvan, insanları mehriban, xoşbəxt, işinə, vəzifəsinə sədaqətli 
görmək istəyirsən». Kaş hamı sizin kimi düşünəydi, Mir Cəlal 
müəllim. Onda bu millətin, bu ölkənin heç bir dərdi, qayğısı 
olmazdı. 

Mir Cəlal müəllim gözəlliyin ilk və əsas məskəni olan 
təbiətin vurğunu idi. Təbiət onun üçün həm bədii 
yaradıcılığında, həm də şəxsi həyatında tükənməz mənəvi qida 
mənbəyi idi. Qnun təbiətə öz xüsusi baxışı, yanaşma üsulu 
vardı. O, belə hesab edirdi ki, insanı yaradan da, yaşadan da 
təbiətdir. Təbiət bütün bəşəriyyətin anasıdır. Onun üçün ögey-
doğma anlayışı yoxdur. Onun qoynunda varından-dövlətindən, 
adından-samndan, böyüklüyündən-kiçikliyindən asılı olmayaraq, 
hamı bərabərdir. O, heç vaxt soruşmur ki, sen kimsən, nəçisən. 
Söyüd ağacının altında dincələn istər şah olsun, istər gəda, hər 
ikisinə eyni dərəcədə sərinlik bəxş edir. Bulaqdan su içmək 
istəyən istər ağa olsun, istər nökər, hər ikisinin ürəyini eyni 
dərəcədə soyudur. Ona görə də dahi şəxslər, eşq mücahidləri 
insanların sonradan yapdıqları saxta qanunlardan, cəmiyyətdəki 
ədalətsizlikdən, ögey-doğmalalıqdan bezib küsəndə, təbiətin 
qoynuna sığınıblar, öz əsillərinə qayıdıblar. 

Təbiət fəlsəfəsi böyük, ibrətamiz fəlsəfədir. Ona 
biganəlik bəşəriyyətə çox baha başa gəlib. Bu gün biz təbiətdən, 
onun qanunlarından ayrı düşdüyümüz üçün bu qədər ağır 
faciələrin, haqsızlığın, mənfı qəbahətlərin şahidi oluruq. 
İnsanlıq gec-tez öz əslinə, təbiətə qayıtmasa, dünya məhv 
olacaq. 

Belə işıqlı bir əqidənin sahibi olduğu üçün Mir Cəlal 
müəllim təbiətə qarşı olan kiçik bir haqsızlığa belə dözmür, onu 
böyük ürək ağrısı ilə qarşılayardı. Mən dəfələrlə bunun canlı 
şahidi olmuşam. 

Bir dəfə axşamçağı Mir Cəlal müəllimlə Sahil bağında 
gəzişirdik. O, uşaqlar üçün düzəldilmiş su kanalının kənarında 
əkilmiş və budaqları aşağı, dibinə tərəf əyilmiş gər (tut) ağacını 
göstərərək soruşdu: 

- Sən bilirsənmi, o ağacın budaqları niyə yerə yatıb? 
 



___________________________________Mənəvi borc 

63 
 

- Onun qələmini (zoğunu) tərsinə, başıüstə yerə əkiblər. 
Ona görə də budaqları yuxarı qalxmır. 

- Yer üzündə havanı tənzim edən, bizi yaşadan, kölgəsilə, 
meyvəsilə ürəklərimizə güc, qida verən, təbiətin ən gözəl 
neməti, yaraşığı olan ağaclarla belə rəftar etmək çox böyük 
qəbahətdi, günahdı. Bu, Tanrıya, onun yer üzündə yaratdığı 
nizam-intizama, vəhdətə, harmoniyaya qarşı çıxmaq deməkdi. 
Bu ağacı əkəni tapıb gətirəsən və deyəsən: «Sən də başın üstə 
mil dayan, sonra da ayağa dürmadan Sahil boyu əllərin üstə get 
görum, necə gedirsən?» Həyatın öz ahəngi, öz qanunları var. 
Onu pozmaq olmaz, pozdunsa, gec-tez səni cəzalandıracaq. 

Sən fıkir vermisənmi, bütün bitkilər həyata göz açdığı 
dəqiqədən, nüvədən çıxdığı andan fəzaya, göyə, aya, günəşə, 
doğru boy atmağa can atır. Elə bitkilər var, gecə yatır, gündüz, 
səhər günəşi doğanda oyanır. Elə bitkilər var ki, ayın, günəşin, 
ulduzların səmadakı vəziyyətinə uyğun hərəkət edir. səhər 
günəş doğanda üfüqlərə, günorta düz fəzaya, axşam günəş batan 
tərəfə meyllənir. Günəbaxanı götur. O, səhər doğan günəşə tərəf 
boylanmasa, əyilməsə, yaşaya bilməz, ölər, məhv olar. Bu 
təbiətin sirri, möcüzəsidir. Onu hələlik tam açmağa, dərk 
etməyə idrakımızın gücü çatmır. 

Doğulandan ölənə kimi insanın da nəzərləri göylərə, 
Tanrının dərgahına dikilib. O dara düşəndə, dua edəndə əllərini 
göyə qaldırıb ondan pənah, nicat istəyir. İnsanın ruhu da ondan 
ayrılandan sonra göylərdə, sonsuz fəzalarda qərar tutur. Bu tanrı 
ilə insan birliyinin, vəhdətinin qanunudur. Biz də təbiətin 
övladı, onun bir parçasıyıq. Onun qoynunda doğuluruq, 
yaşayırıq, öləndən sonra da onun ağuşuna qayıdırıq. 

Mən Mir Cəlal müəllimin müdrik insan, fəlsəfı təfəkkür 
sahibi olduğunu, təbiəti çox sevdiyini,  ondan 

yüksək səviyyədə zövq aldığını yaxşı bilirdim. Lakin onun 
təbiətin sirlərinə də bu dərəcədə vaqif olduğunu ilk dəfə 
görürdüm. Bu təkcə geniş müşahidənin deyil, həm də dərin 
təhlil bacarığının gözəl nümunəsi idi. O axşamkı görüşümüz 
mənim üçün unudulmaz bir hadisəyə çevrildi. Mir Cəlal 
müəllimin o vaxt dediyi hər bir söz, cümlə bu gün də 
xatirimdədi və görünür, ömrümün sonuna kimi yadımdan 
çıxmayacaq. Əslində səmimi, müdrik söz-söhbət heç vaxt 
unudulmur və insan üçün əbədi mənəvi qidaya çevrilir.  

Mir Cəlal müəllimdən ayrılıb evə qayıdanda onun vaxtilə 
«Yolumuz hayanadır» romanında qələmə aldığı və əlvan, 
rəngarəng tablonu xatırladan təbiət təsvirləri yadıma düşdü. 
Kitabı vərəqləyib həmin səhifəni tapdım və bir daha əmin 
oldum ki, Mir Cəlal müəllimin təbiətə olan marağı təkcə onun 
elmi dünyagörüşü ilə deyil, həm də yüksək zövqü, gözəlliyə və 
bütünlükdə doğma Vətən torpağma olan sonsuz məhəbbətilə 
bağlı bir anlayışdır. Bunun əsl həqiqət olduğunu daha yaxşı 
dərk etmək üçün aşağıdakı əsrarəngiz təbiət təsvirlərilə tanış 
olmaq kifa-yətdir: «Doğrudur ki, hər yerdə yaz yaxşı olur, 
amma bizim yerlərin yazı daha səfalı olur. Səhər yerindən 
qalxıb həyətə çıxanda ətir iyindən valeh olursan. Ərik, gilənar, 
şaftalı ağaclarının çiçəyi, qızılgül qönçələri rəng-rəngə verir, 
bir-birini çağırır. Torpaqdan yenicə baş qaldıran, zərif 
yarpaqları ilə dil açıb «həyat-həyat» deyən bitküər yerin 
sirlərindən xəbər verir. Qarlı-buzlu yamaclardan sızıb birləşən 
soyuq bahar suları axdıqca qızıb, qüvvətlənib, gənclərin gülüşü 
kimi şaqqıldayır, ətrafa səs salır. Quşlar budaqdan-budağa 
qonub cəh-cəh vurur, başlarını göyə tutub bulaq suyu kimi saf 
səslərilə günəşi salamlayırlar... 

Yaşıl yarpaqları gün işığında gümüş kimi bərq vuran düz 
və canlı qələmə ağacları baş-başa verib elə 

ucalır ki, deyərsen bunlar havadan, günəşdən doymur. Alçaq 
boylu, boz budaqlı iydə və tikənli zərişin ətri hər yana yayılır. 
Kökü sudan ayrılmayan söyüd ağacları sıx və salxımlı 
budaqlarım yolun sağına-soluna sallayır, sanki gəlib gedəni 
«əyləşib sərinləşməyə» çağırır. Tək-tək görünən çinarlar isə 
uzun əsrlərdən xəbər verən əzəmətli dağlar kimi yerin 
dərinlərinə rişələnib elə möhkəm dayanıblar ki, deyərsən 
bunların kökləri yerin lap məhvərinə bağlıdır... 

Kənddən bir qədər uzaqlarda, çəpərliklər və yol boyu 
axan kəhriz sularının gizləndiyi böyürtkən, yemişan, yovşan 
kolluqları gəlir. Bu yerlərdə nə istəsən taparsan. Yumşaq 
torpaqlara qanad sərən almalı yemliyi, häçayarpaq qazayağını, 
enliyarpaq əvəliyi, narın əmənköməcini, sulara sallanan yarpızı, 
yoncanı, quşəppəyini, ayıdöşəyinimi, kölgə və sərinlik sevən 
çiyələyimi, küsəyən bənövşənimi deyim; təklik sevən 
gülxətimini, çomaq kimi zoğ verən zanbağı, boynubükük 
nərgizi, günə aşiq olan nilufəri, dəcəl sarmaşığı, 
dəvəçiçəyinimi, məxmər gülünü, dağ laləsinimi deyim, hansı 
birini deyim!„» 

Göründüyü kimi, bu loğmanə təbiət təsvirlərinin heç bir 
əlavə şərhə ehtiyacı yoxdur. Hər şey yerli-yerində və göz 
qabağındadır. 

Mir Cəlal müəllim böyük əqidə, məslək, məfkurə adamı 
idi. O, zahirən dinc, sakit görünsə də, daxilən cəfəarətli, 
mübariz, üsyankar bir şəxsiyyət olub. Böyük ustadları 
C.Məmmədquluzadə, M.Ə.Sabir, Ə.Haqverdiyev ənənələrini 
ləyaqətlə davam etdirən Mir Cəlal güclü, kəskin satirik qələmə 
malik idi. Sovet dövründə yazıb yaradan yazıçılar içərisində 
onun qədər müxtəlif ədəbi üsullardan istifadə edərək, bu rejimin 
bürokratik idarə sistemini, insanları müqəvvaya, robota çevirən 
həyat tərzini, əxlaq normalarını ustalıqla tənqid atəşinə tutan 
sənətkarlarımız çox az olmuşdur. Onun əsərlərində müxtəlif  

bəhanələrlə ölkəmizin maddi-mənəvi sərvətlərini, mədəni 
abidələrini daşıyıb Rusiyaya aparan, insan haqlarını hər 
addımda tapdayan totalitar Sovet rejiminin ziyankar simasını, 
talançı siyasətini dolayı yollarla ifşa edən çoxlu səhnələr, 
epizodlar var. 
         Ölkədə irticanın tüğyan etdiyi 37-38-ci illərdə yazılmış 
«Bir gəncin manifesti» romanında təsvir olunan namuslu, kişi 
qeyrətli, vətənpərvər Sona obrazını yadınıza salın. Balalarını 
aclıqdan xilas etmək üçün ana öz əlilə toxuduğu, ilmələrində 
Azərbaycan təbiətinin əlvanlığını, gözəlliyini rəngarəng 
boyalarla əks olunan, müqəddəs vətən rəmzi sayılan xalçanı 
satmaq üçün bazara aparır. Ana biləndə ki, ürəyinin bir parçası 
olan xalçanı əcnəbilər alıb xaricə aparmaq istəyir, nə qədər 
böyük məbləğdə pul təklif etsələr  də, onu satmır. «İtə ataram, 
yada satmaram» deyir. Burada dövr, məkan ayrı olsa da, aqil 
oxucu üçün her şey aydın idi, bu sözlərin məcazi, mənasını və 
kimin ünvanına deyildiyini yaxşı başa düşürdü. 

Başqa bir xarakter misal: İnsanları hər cür ictimai 
təzyiqdən azad, xoşbəxt, müstəqil görmək arzusu Mir Cəlal 
müəllimin ümumi dünyagörüşünün, bədii-estetik idealının 
əsasını təşkil edirdi. Onun söz və vicdan azadlığının 
müdafiəsinə həsr olunmuş «Xoşbəxtlik barəsində» adlı kiçik bir 
hekayəsi var. İstirahət ocaqlarından birində kiçik bir məclisə 
toplaşmış adamlar «xoşbəxtlik nədir» sualı ətrafmda mübahisə 
aparırlar. Məsələyə hərə bir cür yanaşır. Biri xoşbəxtliyi 
vəzifədə, biri pulda, biri gözəl arvad sahibi olmaqda görür. Son 
olaraq söz bayaqdan sakit oturub mübahisələrə qulaq asan 
ağsaqqal müəlimə çatır. O, söhbəti yekunlaşdıraraq o dövr üçün 
son dərəcə aktual olan maraqlı bir nəticəyə gəlir: «Xoşbəxtlik 
odur ki, insanlar həmişə, hər yerdə heç kimdən və heç nədən 
çəkinmədən ürəklərindəki sözü açıq deyə 

bilsin. Məncə bütün ölkelər, xalqlar, dövlətlər, başçılar öz 
vətəndaşlarına bu böyük və çox nadir neməti bəxş etsələr, 
dünyada zülm, kədər yox olar, ədalət bərpa olar, yer üzü 
işıqlanar, cənnətə dönər. İnsanlar «yüngülləşər», gözəlləşər, 
mələyə dönər. 
        Yoxsa bu olmayınca əsl tərəqqi, kamil mədəniyyət, həqiqi 
sərbəstlik boş söhbətdir. Bu olmayınca beyinlərdən şiş, 
ürəklərdən yara, ciyərlərdən vərəm, zehinlərdən tüstü-duman, 
qəlblərdən kin-küdurət tamam kəsilməyəcək». 

Bu hekayə Sovet hökumətinin qılıncının qabağı da, arxası 
da kəsən bir vaxtda, 1964-cü ildə yazılıb. Hər cür söz, vicdan 
azadlığı anlayışlarına, müstəqilliyə, demokratik fıkrə, milli 
düşüncə tərzinə qəti qadağa qoyulduğu bir dövrdə yuxarıda şərh 
olunan bəşəri qayğıları heç nədən çəkinmədən dilə gətirmək, 
yazmaq, mövcud rejimə açıq şəkildə ittiham oxumaq hər kişinin 
işi deyildi. Bu onu göstərir ki, Mir Cəlal müəllim istedadlı 
yazıçı, görkəmli alim, qabaqcıl maarif xadimi olmaqla yanaşı, 
həm də Sovet rejimi dövründə Azerbaycanda müstəqillik, 
demokratiya, azad fikir uğrunda mübarizə aparan böyük 
mücahidlərimizdən biri olmuşdur. 

Yuxarıda xatırladığımız misalların sayını istənilən qədər 
artırmaq olar. Sadəcə, onun silsilə satirik hekayələrini, bu 
hekayələrdə öz varlıqları ilə Sovet həyat tərzinin insana zidd, 
riyakar mahiyyətini məharətlə açan, ifşa edən Kəldiyevləri, 
Kəmtərovları, Anket Anketovları, Cinayətovları, iclas qurusu 
kimi miskin, acmacaqlı vəziyyətdə yaşayan satirik tipləri 
yadınıza salsanız kifayətdir. Sovet rejimilə barışan, onu ürəkdən 
qəbul edən sənətkar heç vaxt tərifı göyə qaldırılan «xoşbəxt» 
Sovet adamının belə gülünc və eybəcər obrazlarını yaratmazdı. 

Xalq şairi Bəxtiyar Vahabzadənin dediyi kimi: «Sovet 
totalitar rejıminin ən qəddar dövründə  (1937-1940) 

Mir Cəlalın yazdığı satirik hekayələr adamlara qan udduran 
rejimin çox böyük ustalıqla ifşasından ibarətdir. Bu gün bu 
hekayələri oxuduğumuz zaman bunların məhz o dövrdə 
yazıldığına təəccüblənməyə bilmirsən». 

Mir Cəlal müəllimin bir insan, bir şəxsiyyət kimi həyatda 
qazandığı ən böyük dövlət, sərvət onun ailəsi olmuşdur. O, 
ailəyə müqəddəs ocaq və bütün nailiyyətlərinin əsası, zirvəsi 
kimi baxırdı. Ədibin ortancıl oğlu Hafız Paşayev atası 
haqqındakı xatirələrdə bu məsələdən danışarkən yazır: «Bədii 
və eimi əsərlərinin hər birisi haqqında, onillər ərzində 
Universitetdə yetişdirdiyi tələbələri barəsində həmişə 
məhəbbətlə danışan Mir Cəlal müəllimdən tez-tez soruşardılar 
ki, fəaliyyətinin hansı tərəfini özü daha üstün tutur və ya «Şah 
əsəri» hansıdır, iftixarla deyərdi ki, həyatımda yaratdığım ən 
böyük əsər - ailəmdir». Cəmiyyətin sağlamlığını ailənin 
möhkəmliyində görən Mir Cəlal bunu gözəl ifadə xətrinə deyil, 
həqiqətən belə düşündüyünə görə deyirdi. Bəlkə də özü uşaqlıq 
çağlarından ailə məhəbbətindən uzaq düşdüyünə görə, ailə 
dəyərlərinə, ailə ünsiyyətinə xüsusi münasibət bəsləyirdi. 
«Azərbaycanda ədəbi məktəblər» adlı məşhur elmi əsərin 
müəllifi həqiqətən xüsusi bir həyat məktəbi, ailə məktəbi 
yaratmışdı». 

Hafiz doğru deyir və o, Mir Cəlal müəllimlə Püstə 
xanımın yüksək mənəvi dəyərlər hesabına, çiyin-çiyinə verib 
qurduqları ailə modelinin məzmun və mahiyyətini çox dəqiq 
müəyyənləşdirib. Xüsusilə, burada «həyat məktəbi», «ailə 
məktəbi» ifadələri yerinə düşüb. Doğrudan da, Mir Cəlal 
müəllim adi, gündəlik qayğılarla yaşayan fərdi, şəxsi ailə deyil, 
geniş mənada cəmiyyət üçün yaxşı nümunə ola biləcək ailə 
məktəbi yaradıb. O, bu ailə məktəbinin memarı, qurucusu 
olmaqla yanaşı, həm də rəhbəri, müəllimi, xidmətçisi idi. Bu 
ailə məktəbi onun bütünlükdə həyat tərzinin, ümumi 
fəaliyyətinin 

bir hissəsi, daha doğrusu, əsas nüvəsi, tərkib hissəsi idi. Burada 
Mir Cəlal müəllimin ağlı, zəkası, nurla, məhəbbətlə dolu ürəyi, 
ruhu, pak nəfəsi hakim idi. Hər şey onun arzusu, iradəsilə 
qurulur, idarə olunurdu. Bir sözlə, Mir Cəlal müəllim bu böyük, 
nəcib ailə ocağının, ailə səltənətinin hakimi, əsl rəhbəri idi. Ailə 
üzvləri hara gedirsə getsin, qayıdıb onun başına toplaşır, onunla 
nəfəs alır, ondan nümunə, tərbiyə götürür, həyatda, işdə, 
insanlara münasibətdə ona oxşamağa, onun kimi saf, nəcib, ülvi 
əməl və əqidə sahibi olmağa çalışırdılar. 

Şükürlər olsun ki, vəfatından illər keçsə də, bu gözəl, 
nəcib ənənə Mir Cəlal müəllimin ailəsində bu gün də qorunur, 
yaşayır, nəsildən-nəsilə keçir. Mir Cəlal müəllimin nəvəsi 
Aytənin, sevimli babası haqqında dediyi səmimi ürək sözləri 
buna əyani misaldır: «Babam mənim xatirəmdə necə qalıb? 
Mehriban, təmkinli bir insan kimi. Heç zaman səsini ucaltmazdı 
bizə, uşaqların xətrinə dəyməzdi. Onun aləmində uşaq ən 
günahsız, təmiz məxluq idi... İllər geçdikcə yoxluğunu daha 
kəskin hiss edirik. Həyatımda bir sualla, problemlə qarşılaşanda 
əsas meyar - «Babam buna necə baxardı? Mənə necə məsləhət 
verərdi?» olur. Və çalışıram ki, onun qoyduğu təmiz ada layiq 
işlər görüm. 

Babam çox ailəcanlı idi. Masanın ətrafında oğul-uşağını, 
nəvələrini görməyəndə çox narahat olardı, çalışardı hamımızı öz 
otağına toplasın. Dillər əzbəri olan  «Paşayevlər ailəsində 
mehribançılığın» təməlini o qoyub. İndi isə bu gözəl ənənəni 
başda nənəm Püstə xanım olmaqla dayılarım layiqincə davam 
etdirirlər». 

Mən hər dəfə bu ailə ilə görüşəndə burada hakim olan 
böyük insani deyərlərə - milli mənəviyyata, əxlaq və düşüncə 
tərzinə, yüksək mədəniyyətə, nizam-intizama, səliqə-sahmana, 
vəhdətə, bütövlüyə, qarşılıqlı hörmətə,  ülfətə,  məhəbbətə,   
sakit mühitə,  böyük-kiçiyin 

yerində olmasına heyran qalırdım və bunu yeri gələndə 
tanıdığım başqa ailələrə nümunə göstərirdim. 

Əlbəttə, səmimiyyətiə etiraf etmək lazımdır ki, Mir Cəlal 
müəllimin ailəsinin bu səviyyəyə çatmasında, nümunəvi ailə 
məktəbinə çevrilməsində həmdəmi, ürək sirdaşı, insanlıqda, 
qayğıkeşlikdə, nəciblikdə ərindən geri qalmayan Püstə xanımın 
da əvəzsiz xidməti olmuşdur. Təsadüfı deyildir ki, bu xidməti 
hamıdan çox Mir Cəlal müəllimin özü qiymətləndirmiş və ona 
«Gülbəsləyən qız» adlı gözəl bir hekayə də ithaf etmişdir. 
Sevimli şairimiz Mirvarid Dilbazi xatirələrində Mir Cəlal 
müəllimlə Püstə xanımın ailə münasibətləri haqqında 
danışarkən çox yaxşı deyib ki: «Ailə iki sütun - ata və ana 
üzərində duran saraydır. Hər bir kişinin, xüsusilə, yaradıcı 
kişilərin arxasında ismətli, dərin düşüncəli, dözümlü, fədakar 
həyat yoldaşı dayaq nöqtəsi olmasa, mənəvi sarsıntı o yaradıcı 
şəxslərə yaratmaq imkanı verməz. Eşq olsun özündən yaxşı 
xatirələr qoyan kamil insanlara!» 

Doğrudan da, Püstə xanım Mir Cəlal müəllimin dayağı, 
arxası, uzun illər həyatm ağır, əzablı sınaqlarından birlikdə 
çıxmış dostu, eyni amala xidmət edən əqidə və məslək yoldaşı 
olmuşdur. Onların xəmiri bir yerdən götürülmüşdü, bir-birini ilk 
baxışdan, kiçik bir işarəden başa düşürdülər. Püstə xanım 
xüsusilə ömrünün sonlarına yaxın Mir Cəlal müəllimi uşaq kimi 
bəsləyirdi. Evdə, qonaq getdiyi məclislərdə həmişə onun 
yeməyinə-içməyinə gözaltı nəzarət edərdi. Artıq çay içmək, ona 
zərər yetirən xörəklərdən yemək istəsəydi, dərhal «Mir Cəlal» 
deyə bir kəlmə sözlə ona xəbərdarlıq edərdi. Mir Cəlal müəllim 
də öz növbəsində bu qayğıkeşliyi yüksək qiymətləndirir və tez-
tez minnətdarlıqla deyərdi: «Bu gün məni yaşadan Püstə 
xanımdı. Allah bilir, o olmasaydı, indi mən harada idim». 

Bir dəfə Mir Cəlal müəllim işə gələndə kafedranı 
səliqəsiz görüb bir az deyindi və stolunun üstündəki kağız-
kuğuzu sahmana salıb, gözlənilmədən məndən soruşdu: 

- Xalid, heç bilirsən mən Püstə xanımı nəyə görə 
almışam? 

- Yəqin xoşunuz gəlib, sevib almısınız. 
- Yox, qardaş. Sevgi-zad sonra olub. Mən «Kommunist» 

qəzetində çalışanda Püstə xanım orada makinaçı işləyirdi. 
Yazılarımı verəndə təmiz, savadlı yazmağı öz yerində, çapdan 
çıxan vərəqləri səliqə ilə düzüb, sancaqlayıb, gətirib qoyardı 
stolumun üstünə. Başqa nə iş tapşırsaydın, onu da çox səliqə-
sahmanla yerinə yetirərdi. 

- Görünür, sizə xüsusi rəğbəti varmış. Ona görə də 
yazılarınızı elə səliqə ilə yazırmış. 

- Yox canım, baxırdım o, hamının işini səliqəli görürdü. 
Bax, bu səliqəsinə, təmizkarlığına, işinə məsuliyyətlə 
yanaşdığına görə onu aldım. Yaşı keçməsinə baxmayaraq, indi 
də səliqə-sahman üstündədi. Püstə xanım ailəcanlı, həssas, 
səmimi, qayğıkeş bir ana olmaqla yanaşı yaxşı insandı, qohum-
əqrəba, qonaq sevərdi. Qonaq-pərvər, mehriban arvadı olan 
kişinin dost, tanış yanında həmişə başıuca, üzüağ olar. Köhnə 
kişilər yaxşı deyib: «Evi ev eləyən, kişini kişi eləyən qadındır». 
Şükür Allaha, mənə həm yaxşı insan, həm də yaxşı qadın rast 
gəlib. 

Mir Cəlal müəllimin Püstə xanım haqqında dediyi 
səmimi sözlər ürəyimdən xəbər verdi. O, tamamilə haqlı idi. Nə 
vaxt onun evinə qədəm qoysaydıq, Püstə xanım həmişə bizi 
vaxtından, vədəsindən asılı olmayaraq, ən əziz qonaq kimi 
qarşılayar, ana mehribanlığı göstərərdi. Mir Cəlal müəllim evdə 
oldu-olmadı fərqi yox idi, bizi yedizdirməmiş, çay-çörək 
verməmiş buraxmazdı. Süfrəyə şirniyyat,   cürbəcür   yeməklər   
düzərdi,   xörəyin   birini 

aparıb, o birisini gətirərdi. Bundan sonra başa düşərdik ki, bu 
evi hamının üzünə açıq olan isti ocağa, ziyarətgaha çevirən 
nədir, hansı amildir. Bir də onu başa düşürdük ki, Mir Cəlal 
müəllimi daim yazıb yaratmağa həvəsləndirən, çətin, ağır 
günlərdə sarsılmağa, ruhdan düşməyə qoymayan, daha doğrusu, 
özünün dediyi kimi, Mir Cəlalı hamının böyük hörmət və 
izzətlə adını çəkdiyi Mir Cəlal müəllim eləyən əsas qüvvə, 
stimul məhz Püstə xanım olmuşdur. 
         Bütün bunlarla yanaşı, Püstə xanım Mir Cəlal müəllimə 
üç oğul, iki qız övladı bəxş etmişdir. İndi təkcə vətənimizdə 
deyil, onun hüdudlarından çox-çox kənarda belə tanınan, şöhrət 
qazanan bu övladların böyüməsində, tərbiyəsində, görkəmli 
alim, vətəndaş, şəxsiyyət kimi yetişməsində onun əməyi, 
zəhməti çox böyük olmuşdur. Analar anası olan Püstə xanımın 
isti qanadları altında böyüyüb boya-başa çatan, həyata, geniş 
ictimai mühitə pərvazlanan, qanad açan bu övladlar Mir Cəlal 
ocağının ruhunu, adını, şərəfıni həmişə olduğu kimi, bu gün də 
ləyaqətlə qoruyur, yaşadır. 

Mir Cəlal müəllim ailəsini, balalarını, xüsusilə, oğullarını 
çox sevir, onlarla fəxr edirdi. O, övladlarına müstəqil 
düşünmək, sərbəst yaşamaq, istədikləri yolu, sənəti seçmək, 
yaxşı insan, şəxsiyyət kimi formalaşdırmaq üçün hər cür şərait 
yaratmışdı. Heç vaxt onların ürəyinə toxunmazdı, istək və 
arzularına qarşı çıxmazdı, qüsur və nöqsanlarını açıq şəkildə 
üzlərinə deməzdi, bilə-bilə özünü görməməzliyə qoyardı. 
Səhvlərini dolayı yolla, eyhamla başa salardı. Hər birinə artıq 
yetişmiş, müstəqil şəxsiyyət kimi yanaşar, qazandıqları uğurlara 
ürəkdən sevinərdi. 

Mir Cəlal müəllim böyük oğulları Ariflə, Hafızlə 
həmtayı, həmkarı kimi söhbət edir, onların fikir və 
mülahizələrilə hesablaşırdı. Kiçik oğlu rəhmətlik Aqillə 

isə çox vaxt zarafatla danışar, bəzən ona söz atmağı xoşlayardı. 
Bir gün evlərinin qabağında Mir Cəlal müəllimlə söhbət 
edirdik. Haradansa Aqil gəlib çıxdı və gülümsünə-gülümsünə 
bizə yaxınlaşdı. Mir Cəlal müəllim onu görəndə başdan-ayağa 
süzüb soruşdu: 
          - Bu vaxt hardan gəlirsən? Günorta çörəyini də 
yeməmisən. Püstə xanım narahat idi. 
          - Şəhərdən gəlirəm. Dostlarımla görüşüm vardı, - deyə 
Aqil cavab verdi. 

- Axır vaxtlar çox gəzirsən. Heç olmasa, oturub-
durduğun adamlar layiqli adamlardırmı? 

- Mir Cəlal müəllim (ailədə Mir Cəlal müəllimi hamı – 
Püstə xanım da, övladları da öz adı ilə çağırardı), narahat olma. 
Mən uşaq deyiləm ki, müstəqil adamam. Oturub-durduğum 
oğlanlar da yaxşı uşaqlardı. 

Mir Cəlal müəllim sual-cavablara görə Aqilin bir az pərt 
olduğunu görüb zarafata keçdi: 

- Hə də, müstəqil olduğun üçün belə uzana-uzana 
gedirsən də. 

- Neyləyim, günah sizdədi. Məni az yedizdirsəydiz, belə 
uzanmazdım, - deyə Aqil zarafatla cavab verdi. 

Birdən Mir Cəlal müəllim nə fıkirləşdisə, Aqilə dedi ki, 
gəl Xalidin yanmda dayan, görüm hansınızın boyu ucadı. Aqil 
gəlib mənimlə çiyin-çiyinə durdu və özünü daha uca göstərmək 
üçün dabanlarım qaldırıb pəncələri üstündə dayandı. Mir Cəlal 
müəllim bizimlə üz-bəüz dayandığı üçün bunu görmədi. 

- Hə, demək olar ki, elə ikiniz də bir boydasınız... 
Mən dərhal etiraz elədim: 
- Yox, Mir Cəlal müəllim, bu olmadı. Aqil bizə kələk 

gəldi. Pəncələri üstə qalxmışdı ki, özünü məndən uca göstərsin. 

- Hə?.. Görürsən, Arif mənə oxşayıb, Hafız bir az mənə, 
bir az da anasına çəkib, ancaq bu kələkbaz kimə oxşayır, 
bilmirəm. 

Aqil söz altında qalmayıb gülə-gülə dedi: 
- Mən sizin hamınıza oxşamışam. Dozam böyük olub. 

Ona görə boyum belə ucadı. 
Bu sözləri eşidəndə Mir Cəlal müəllimi gülmək tutdu. 
- Yaxşı, sən get, mən Xalidlə hələ bir az gəzmək 

istəyirəm. 
Aqil gedəndən sonra Mir Cəlal müəllim bir qədər onun 

arxasınca baxdıqdan sonra söhbətini davam etdirdi: 
- Uşaqlardan Ariflə Hafız öz yollarını seçib. Hər ikisi 

elmi işlə məşğuldu. Nəticələri də yaxşıdı. İnanıram ki, 
gələcəkdə işləri daha uğurlu olacaq. Aqil yaxşı oğlandı, 
istedadlıdı, hazırcavabdı, ancaq ailənin axırıncı övladı olduğu 
üçün bir az ərkisevəndi. Hər deyəndə ipə-sapa yatmır, istədiyini 
eləyir hələlik nə ilə məşğul olacağını da dəqiq 
müəyyənləşdirməyib. 

- Bəlkə yazıçı olmaq istəyir. Yaxşı yumoru, fantaziyası 
var uşaqlardan biri bu sahədə sizin yolunuzu davam etdirsəydi, 
yaxşı olardı. 

- Yox, qardaş, lazım deyil. Mən çox sevinirəm ki, uşaqlar 
sənətdə mənim yolumu tutmadılar. Yazıçılıq çox əzab-əziyyətli 
peşədi. Xüsusilə, indiki dövrdə qələm sahibinin günü qaradı. 
Düz söz deyəndə dilini kəsirlər. Deməyəndə söz, cümlə 
beynində şişə, düyünə çevrilir. Sənətkar azad olmalıdır. Necə 
görür, necə düşünür, elə də yazmalıdır. Nə qədər qələm azad, 
müstəqil deyil, dünyada heç vaxt haqq, ədalət bərpa 
olunmayacaq... 

Mir Cəlal müəllim çox orijinal insan idi. Onun. heç kimin 
işlətmədiyi maraqlı, zərb-məsəlləri xatırladan, ümumiləşdirilmiş 
söz və ifadələri, başqalanna oxşamayan, ancaq özünəməxsus 
vərdişləri, hərəkətləri vardı. O, təzə 

çapdan çıxmış bədii-elmi əsərlərini dostlarına, müəllim 
yoldaşlarına təqdim edərkən «Ala, qärdaş, bu kitab sənin elivi 
öpür». Kefinin kök vaxtı, xoşu gələn adama rast 
gələndə«Gedək, seni dərsimə qonaq edim», yaxud, «Gedək, 
səni iclasa qonaq edim», acığı gələn adam haqqında «Onun adı 
fıstırınquludu», «O gedə yenə buralara gəlmişdi», xoşu 
gəlməyən bir şey olanda «Apar bunu at gedər-gəlməzə», küçədə 
hər rast gəldiyi adamla dayanıb söhbət edən, qanmaz, hər 
deyilən sözü götürən adam barəsində «Zalım oğlu, elə bil 
briqadir atıdı, harda adam görsə dayanır», «O, furqon atıdı, nə 
qedər yükləsən, götürəcək», lovğa, özündən müştəbeh qadın 
görəndə «Bu gözəlliyi özünə arxa eləyib iş görənlərdəndi», 
«Onun hərəkəti həyadan çox riyadandı», «Tut vətənpərvər 
meyvədi, onu kənara aparsan qalmır, xarab olur», qəliz, dolaşıq 
yazılara rast gələndə «Apar bunu adam dilində yaz, gətir» və ş. 
kimi çoxmənalı ifadələr, sözlər işlədərdi. 
         Ona təzə kitab, dissertasiya gətiriləndə qarşısma qoyub, 
onu balasmı sığallayan kimi sığallayardı. Təzə makinadan 
çıxmış məqalesinin və ya hekayəsinin vərəqələrini geniş iş 
stolunun üstünə sərərək uzun müddət onlara baxar, bundan 
xüsusi həzz alardı. 

Yeməklərdən dovğanı, dolmanı, dondurmanı, 
meyvələrdən tutu xoşlayardı. Tut yemək onun üçün çox vacib 
həyati tələbə, ləzzət və zövq mənbəyinə, qarşısı-alınmaz bir 
arzuya çevrilmişdi. Tut vaxtı o, müntəzəm olaraq Bakının 
kəndlərinə və respublikamızın müxtəlif rayonlarına «tut yedi» 
səfərlərinə çıxardı və çox zaman bizi də özü ilə aparardı. 
Şübhəsiz, bu səfərlər sadəcə tut məclislərilə bitmirdi, həm də 
yemək-içmək, istirahət, bir çox hallarda isə kiçik ədəbi 
məclislərə çevrilirdi. Belə səfərlərdə hər cür rəsmiyyət aradan 
götürülürdü. Məlum olurdu ki, Mir Cəlal müəllimin çox gözəl 
yol yoldaşlığı var. Səfər vaxtı o, həmişə olduğundan qat-qat 
artıq sadə, 

qayğıkeş, mehriban görünərdi, gülər, söhbət edər, maraqlı 
əhvalatlar, xatirələr danışardı. Gəncəbasar zonasına səfərlərimiz 
olanda onun əhval-ruhiyyəsi daha yaxşı olurdu. Bu zona ilə 
bağlı xatirələrini danışanda xəyalən keçmişə qayıdır, sanki 
yenidən cavanlaşırdı. Üzünün rəngi, səsinin ahəngi dəyişir, 
gözlərində gənclərə xas bir parıltı görünərdi. Xüsusilə o, 
Gədəbəydə müəllim işlədiyi illəri (1926-1929) daha böyük 
rəğbətlə, məhəbbətlə xatırlayaraq deyirdi: «Gədəbəydə 
işlədiyim üç il həyatımın ən gözəl, ən unudulmaz illəri olub. 
Gədəbəyin ab-havası, rəngarəng, füsunkar təbiəti, gözəl, mərd 
insanları, onların mənə göstərdiyi qayğı, hörmət indi də yadıma 
düşəndə kövrəlirəm, ürəyim riqqətə gelir. O vaxt ucqarlarda 
işləyən müəllimlərə yaxşı pul verilirdi. Pul da pul idi. Təsəvvür 
eləyin, üç manata bir ərkək almaq olurdu. Mən orada 
qazandığım pulla gedib iki il Kazan Pedaqoji İnstitutunda 
təhsilimi artırdım, Bakıda, İçərişəhərdə ev aldım, toyumu 
elədim». 

Mir Cəlal müəllimin tuta olan rəğbəti onu əsl tut 
mütəxəssisinə çevirmişdi. O hara gedirdisə, həmin zonada 
yetişən tutun dadını, şəkərlilik dərəcəsini, meyvələr arasında 
olan yerini, insan orqanizminə müsbət təsirini, hansı dərdlərə 
dərman olmasını bütün incəliklərinə qədər xırdalayardı. Mən bir 
dəfə ondan tuta olan bu rəğbətin, inamın hardan gəldiyini 
soruşanda qəribə bir əhvalat danışdı: «Mən tutu əvvəllər də 
xoşlayırdım, ancaq bu dərəcədə yox. 1954-cü ildə Moskvaya 
yazıçıların ikinci qurultayına getmişdim. Orada ağır 
xəstələndim, təzyiqim 180 dərəcəyə qalxmışdı. Bundan xəbər 
tutan Səməd Vurğun məni Kremlin xəstəxanasına qoymaq 
istədi. Razı olmadım, xahiş elədim məni təcili Bakıya yola 
salsın. 

Axşam Bakıya yola düşənə qədər yazıçı yoldaşlarım, 
Səmədin tanışlığı ilə məni tanınmış bir həkimin, 

akademikin yanına apardılar. Həkim baxıb xəstəliyimi 
müəyyənləşdirəndən sonra dərman yazdı və məndən soruşdu: 
«Sən hardan gəlmisən, haralısan?» Dedim: «Bakıdan gəlmişəm, 
azərbaycanlıyam». Dedi: «Sizdə tut olur?» Cavab verdim ki, 
bəli. Bizdə hər cür tut olur, qara tut, ağ tut, şahı... Qayıtdıki, a 
kişi, elə böyük həkimi, loğmanı orada qoyub mənim yanıma 
niyə gəlmisən? Təzyiqin birinci dərmanı tutdu. Get, həmişə tut 
və tut məhsulları ye, sağalacaqsan və daha heç vaxt 
xəstələnməyəcəksən. Kişi düz deyirmiş. Tuta qurşanandan 
təzyiqim olmur». 
         Həmişə tut, tut deyən və başqalarına da onu ye-məyi 
təbliğ edən Mir Cəlal müəllimin tuta olan bağlılığının əsas 
səbəbi, sirri də bunda imiş. 

Mir Cəlal müəllim haqqında təəssüratlarım tükənməz 
olsa da, onun parlaq şəxsiyyətinə, xarakterinə, mənəvi-əxlaqi 
keyfiyyətlərinə dair ümumi fıkir və mülahizələrimi 
tamamlamaq və bu nəcib insanla aramızda olan ünsiyyətin, 
şəxsi münasibətlərin şərhinə keçmək istəyirəm. Məncə, Mir 
Cəlal müəllimin unudulmaz simasını və xeyirxah əməllərini 
daha yaxşı tamamlayan bu mövzu olduqca geniş, maraqlı və 
ibrətamizdir. Uzun illərdən keçib gələn və həyatımın ən dolğun, 
xoşbəxt günlərini təşkil edən şəxsi münasibətlərimizi tam əhatə 
etmək çətin olsa da, onun ən maraqlı epizodlarını oxuculara 
çatdırmağı özümə borc bilirəm. Çünki bunsuz mənim əziz 
müəllimim haqqındakı xatirələrim, ürək sözlərim 
tamamlanmaz, yarımçıq qalardı. 

XEYİRXAH İNSAN 

 
İlk tanışlıq 

 
Mən 1947-ci ildə Qəbələ rayonunun (keçmiş Qutqaşen) 

Mirzəbəyli kənd natamam orta məktəbini bitirib Bakıya 
oxumağa gəldim. Artıq avqust ayının axırı idi və bütün təhsü 
müəssisələrində qəbul imtahanları başa çatmışdı. Ora-bura 
müraciət edəndən sonra melum oldu ki, Bakı Dəmir Yol 
Texnikumunda uşaq çatışmadığına görə qəbul işi hələ də davam 
edir. Bura qəbul olunan tələbələr həm o vaxtkı pulla qırx manat 
təqaüd alacaq və həm də onlar tədris korpusu ilə bitişik binada 
yataqxana ilə təmin olunacaqlar. Başqa çıxış yolu olmadığına 
görə, bir növ məcburi sənədlərimi texnikuma verdim və qəbul 
olundum. 

Lakin sonralar, tedricən başa düşdüm ki, dəmiryolçu 
olmaq mənim zövqümə və gələcək məramıma uyğun bir peşə 
deyil. Mənim helə uşaqlıqdan ədəbiyyata böyük həvəsim vardı. 
Şeir yazmaq, tənqidçi olmaq arzusu ilə yaşayırdım. Ona görə də 
gündəlik dərslərimlə yanaşı çoxlu bədii əsərlər oxuyurdum, tez-
tez teatr tamaşalarına gedirdim, yeni çıxan kitablarla 
maraqlanırdım. Məhz bu maraq və həvəsin nəticəsində 
dördüncü kursda qəti olaraq belə qərara gəldim ki, mütləq 
ixtisasımı dəyişib ədəbiyyatçı olmalıyam. Artıq on səkkiz 
yaşında müstəqil, formalaşmış, özünə güvənən bir cavan idim 
və mənə elə gəlirdi ki, nə istəsəm ona nail ola bilərəm. Ona görə 
də mən 1951-ci ildə texnikumu bitirdikdən sonra heç nədən 
çəkinmədən sənədlərimi qəbul üçün Azərbaycan Dövlət 
Universitetinin filologiya fakültəsinə verdim. Qəbul 
imtahanlarına bir neçə gün qalmış məlum oldu ki, rektor 
nədənsə mənim sənədlərimə qol çəkməyib.  

Səbəbini soruşanda imtahan komissiyasının sədri dedi ki, 
bilmirəm. Sənin sənədlərində dolaşıq bir iş var, gərək özün izah 
edəsən. Yaxşı vaxtına düşüb. İndi rektorun qəbuluna gedirəm. 
Sən də gəl, öyrənək görək nə məsələdi. 

O vaxt Universitetin rektoru Azərbaycanın görkəmli 
ziyalılarından biri olan Cəfər Xəndan Hacıyev, imtahan 
komissiyasmın sədri isə tanınmış riyaziyyatçı alim Qoşqar 
Əhmədov idi. Qoşqar müəllim sənədlərimi özü ilə götürdü və 
biz birlikdə rektorun qəbuluna getdik. O, birbaşa rektorun 
otağına keçdi və bir neçə dəqiqədən sonra məni də içəri dəvət 
etdilər. Kabinetə daxil olanda gördüm ki, böyük iş stolunun 
arxasında rektorla üzbəüz saçlarını yana daramış, üst dodağında 
qısa, kəsmə bığ saxlamış, ortaboy, gülərüz bir krşi əyləşib. 
Sifəti mənə tanış gəlsə də kimliyini, harada gördüyümü heç cür 
yadıma sala bilmədim. 

Cəfər Xəndan müəllim meni yaxına çağırdı və 
qarşısındakı sənədlərimi göstərərək soruşdu: 

- Bala, sən Demir Yol Texnikumunda oxumusan, oranı 
əla qiymətlərlə qurtarmısan, hətta bu cavan vaxtında leytenant 
rütbəsi də almısan. Niyə sənədlərini ixtisasınla bağlı institutlara 
yox, gətirib Universitetin filologiya fakültəsinə vermisən? 
Dəmir yolu hara, filologiya hara? Axı, sənə ədəbiyyatdan 
imtahan vermək çətin olar. 

Mən bir qədər özümü itirsəm də inamla cavab verdim: 
- Dəmiryolçu olmaq istəmirəm. Mənim həmişə 

ədəbiyyata həvəsim olub. Mən ora tamam təsadüfən düşmüşəm. 
Texnikumda oxuya-oxuya başa düşdüm ki, bu mənim ixtisasım 
deyil. Necə olursa-olsun, ədəbiyyatçı olmaq istəyirəm. 
İmtahana da hazıram. 

- Bilmirəm niyə imtina eləyirsən. Dəmiryolçuluq çox 
yaxşı, şərəfli sənətdir. Dəmir yolu iqtisadiyyatımızın 

canı, ölkəmizin qan damarıdır. Bu sahədə yaxşı ixtisas 
sahiblərinə, cavan milli kadrlara böyük ehtiyacımız var. 

Cəfər müəllim nə qədər təbliğat aparsa da, mən 
inadımdan dönmədim, sözümün üstündə möhkəm dayandım. 
Hətta yalvarmağa başladım ki, mənə arzuma çatmağa kömək 
eləsin. Bunu görəndə o, üzünü bayaqdan sakitcə oturaraq bizə 
qulaq asan kişiyə tutaraq: «Mir Cəlal, gəlsənə, bu oğlana 
ədəbiyyatdan bir-iki sual verək». (Mir Cəlal sözünü eşidəndə 
bir qədər duruxdum və dərhal yadıma düşdü ki, bu kişinin 
şəklini yaxın vaxtlarda oxuduğum «Bir gəncin manifesti» 
romanında görmüşəm.) Mir Cəlal müəllim də bu təkliflə 
razılaşandan sonra o, məndən soruşdu: 

- Səməd Vurğundan şeir bilirsən? 
Səməd Vurğun o dövrdə çox sevilirdi. Böyükdən-kiçiyə 

hamı onun əsərlərini əzbərdən bilirdi. Xüsusilə, onun məşhur 
«Azərbaycan» şeiri dillər əzbəri idi. Mən dərhal şeirdən iki-üç 
bənd dedim və əlavə etdim ki, «Vaqif» pyesindən Qacarla 
Vaqifin deyişdiyi səhnəni də əzbərdən deyə bilərəm. Hətta 
«Vaqif» pyesinin tamaşasına da iki dəfə baxmışam. Bunu 
eşidəndə Cəfər Xəndan müəllim maraqla üzümə baxdı və 
yenidən sual verdi: 

- Onda de görüm, tamaşada Vaqiflə Qacar obrazlarını 
kimlər oynayır? 

- Vaqifi Ələsgər Ələkbərov, Qacarı isə Sidqi Ruhulla 
oynayır. 

Oturanlar razılıq əlaməti olaraq bir-birinin üzünə baxdılar 
və mən hiss elədim ki, deyəsən, işlər düzələnə doğru gedir. 

- Sənə bir sual da verəcəm, - deyə Cəfər Xəndan dilləndi: 
«Bir gəncin manifesti» kimin romanıdı? 

- Mir Cəlal Paşayevin. 
- Ay sağ ol. Əsərdə əsas, aparıcı obrazlar kimlərdi? 
- Aparıcı obrazlar Mərdan, Suren, Sona, Bahar... 

- Yaxşı, Bahar haqqında yığcam danış, görək o, necə 

obrazdı? 
Mən bəxtimdən romanı təzəcə oxumuşdum və hafızəmin 

də güclü vaxtı idi. Baharın düşdüyü ağır vəziyyət, keçirdiyi 
faciələr haqqında xüsusi bir pafosla, olduqca həyəcanlı bir 
tərzdə danışmağa başladım. 

- Yaxşı, yaxşı, kifayətdi, - deyə Cəfər Xəndan sözümü 
kəsdi. Belə getsə, axırda bizi də ağladacaqsan. Mir Cəlal, necə 
bilirsən? Mənə elə gəlir ki, bu oğlanı filologiya fakültəsinə 
götürmək olar. İnadkarlığı da, cavabları da xoşuma gəldi. 

- Əlbəttə, - deyə Mir Cəlal müəllim xeyirxahlıqla 
dilləndi. Sənin yerinə olsam, onu elə buradaca əmr verib 
Universitetə qəbul edərəm. 

- Yox, olmaz. İxtiyarım yoxdu. Qoy getsin, qayda-
qanunla, halal imtahanını versin, qəbul olunsun. 

- Nə olar, qoy elə olsun, - deyə Mir Cəlal müəllim 
həmsöhbətilə razılaşdı və üzünü mənə tutaraq xeyir-dua verdi: 
Qoçaq oğlana oxşayırsan. Əminəm ki, imtahanları yaxşı 
verəcəksən. Get, sənə uğurlar olsun. 

Beləliklə, işim düzəldi. Mən sevinc içində rektorun 
otağını tərk etdim. Ürəyimdə bu nəcib, xeyirxah insanlara qarşı 
dərin hörmət, məhəbbət hissləri oyandı. Mən gördüm ki, onlar 
bilə-bilə mənə asan suallar verdilər və böyük alicənablıqla 
gələcək taleyimi həll etdilər. Mir Cəlal müəllimlə ilk uğurlu 
tanışlığım belə başlandı. 

Mən qəbul imtahanlarını müvəffəqiyyətlə başa çatdıraraq 
(üç 5, bir 4 qiymət almışdım) ürəyi arxayın, istirahət üçün 
rayona yollandım. Sentyabr ayının birində böyük həvəslə gəlib 
filologiya fakültəsinin birinci kursunda əyləşəndə məlum oldu 
ki, mənim adım jurnalda yoxdu. Dekanlığa, qəbul 
komissiyasına, hara getdimsə, bunun səbəbini bilən olmadı. 
Hamı dedi ki, yığdığın yüksək bala görə sən qəbul olunmusan, 
ancaq siyahıda 

adın niyə yoxdu məlum deyil. Qəbul haqqında əmri rektor verir, 
onun yanına get. Ümidini üzmə, qanunla səni heç kim kənarda 
saxlaya bilməz. Burada nə isə bir anlaşılmazlıq var. 
        İki gün nə qədər cəhd eləsəm də, rektorun qəbuluna düşə 
bilmədim. Katibə məni içəri buraxmadı. Üçüncü gün gələndə 
yenə katibə dedi ki, rektor çox məşğuldu, tapşırıb ki, yanıma 
kənar adam buraxma. Günortadan sonra gələrsən, xahiş edərəm, 
bəlkə səni qəbul elədi. Çox qəmgin, ümidsiz bir vəziyyətdə 
katibənin yanından çıxıb dəhlizdə, rektorun otağı ilə üzbəüz 
pəncərənin qabağında dayanmışdım. Bir də gördüm Mir Cəlal 
müəllim ona xas olan ağır yerişlə gəlir. Bərabərimə çatanda 
özümü yığışdırdım və ədəblə salam verdim. O, salamı alandan 
sonra dönüb üzümə baxdı və dedi: 

- O sənsən? 
- Bəli, mənəm (O, məni tanımışdı). 
- Təbrik edirəm. Yəqin qəbul olunmusan. 
- Yox, Mir Cəlal müəllim. Bəxtim gətirmir. İşim yenə 

dolaşığa düşüb. 
- Niyə, kəsilmisən? 
- Yox, əksinə ən yüksək bal toplamışam. Nədənsə əmrim 

verilməyib. Əsəbilikdən az qalır özümü öldürəm. Belə iş olar? 
Üç gündü əlləşirəm, rektorun yanına düşə bilmirəm. 

- Sənin kimi sağlam, boylu-buxunlu oğlana belə sözlər 
yaraşmır. Kişi gərək hər cür çətinliyə hazır olsun. 

Get rektorun yanına, haqqını tələb elə, öyrən görək nə 
məsələdi. Narahat olma, düzələr. 

Mir Cəlal müəllim bir az gedəndən sonra nə fıkirləşdisə 
dayandı, geri qayıdıb birbaşa rektorun otağına girdi. Bir qədər 
keçəndən sonra katibə məni yanına çağırdı və dedi   ki, işin 
düzəlib, keç içəri, səni çağırırlar. 

Rektorun otağına daxil olanda Cəfər Xəndan gülə-gülə 
dedi: 

- Ay bala, sən elə bilirsən ki, əmrini qəsdən 
verməmişəm? Mən imtahanlar qurtardıqdan sonra səni 
çağırtdırmışdım. Deyəsən, tapa bilməyiblər. Məsələ belədi. 
Bizim hüquq fakültəsinə uşaq çatışmır, nidabordu. Fikirləşdim 
ki, həm texnikum qurtarmısan, həm də dilli-dilavər oğlansan, 
səndən yaxşı hüquq işçisi çıxar. Süleyman Rəhimovun 
«Mehman» povestini oxumusan? Bax, onun kimi igid, mübariz, 
haqq işi uğrunda canından belə keçməyə hazır olan bir prokuror 
olarsan. Xalqın hüquqi keşiyində dayanarsan. Bu çox maraqlı, 
şərəfli bir işdi. Nə deyirsən? 

- Bağışlayın, Cəfər müəllim, mən prokuror olmaq 
istəmirəm. Ədəbiyyatın hüquqdan nəyi pisdi? Siz də, Mir Cəlal 
müəllim də ədəbiyyatçısınız. Prokuror kimdi yanınızda? Onlar 
sizi görəndə qarşınızda beşqat əyilirlər. Mən də sizin kimi 
ədəbiyyatçı olmaq istəyirəm. Mən ədəbiyyatı bütün sənətlərdən 
ali, yüksək hesab edirəm. 

- Yaman hazırcavabsan ha. Bəlkə yenə bir az 
fikirləşəsən? 

Bunu eşidəndə Mir Cəlal müəllim söhbətə müdaxilə 
elədi: 

- Cəfər, qardaş, bu uşağı çox ora-bura salma. Əmrini ver, 
qoy gedib ürəyi istədiyi fakültədə oxusun. İstəmir də, onu zorla 
prokuror eləməyəcəksən ki. 

- Yaxşı, nə deyirəm. Sonra mənə tərəf dönüb, get, sabah 
əmrin hazır olacaq, - dedi. 

Mən onların hər ikisinə təşəkkürümü bildirib çölə çıxdım 
və dəhlizdə Mir Cəlal müəllimi gözləməyə başladım. Bir neçə 
dəqiqədən sonra o gəldi və məni qapının ağzında görüb 
təəccüblə soruşdu: 

- Burada niyə durmusan? İşin ki düzəlib, get dərsə. 

- Mir Cəlal müəllim, sizi gözləyirəm. İstəyirəm 
göstərdiyiniz böyük xeyirxahlıq üçün sizə ayrıca 
minnətdarlığımı bildirim. Mən xoşbəxtəm ki, sizin, Cəfər 
müəllim kimi nəcib, alicənab insanların işlədiyi, dərs dediyi, 
ölkəmizin ali məktəbləri arasında flaqman sayılan, əvəzsiz elm 
və təhsil ocağı olan Universitetə daxil olmuşam. 

- Dediyin sözlərə görə çox sağ ol. Ancaq bizə xüsusi 
təşəkkür lazım deyil. Bu bizim işimiz, borcumuzdu. 

Siz yaxşı oxuyun, təhsil alın. Qeyrətli insan, namuslu, 
ləyaqətli vətəndaş olun. Bizim təşəkkürümüz, mükafatımız bax, 
budu. Bu, Mir Cəlal müəllimdən aldığım ilk tapşırıq, ilk 
unudulmaz tövsiyə idi. 

Sabahısı günü, sentyabrın dördündə mən Universitetə 
gedəndə məlum oldu ki, birinci saat bizə Mir Cəlal müəllim 
dərs deyəcək. Mən də daxil olmaqla, hamı onu səbirsizliklə 
gözləyirdi. Zəng olandan bir neçə dəqiqə sonra o, tələsmədən, 
ağır addımlarla sinfə daxil oldu. Hamı ədəblə ayağa durdu və 
içəridə ölü sükutu yarandı. O, salam verib əlilə bizə oturmaq 
işarəsi verdi. Mir Cəlal müəllim dərsə başlamaq istəyəndə məni 
gördü və yanıma gəlib əlini çiynimə qoydu. Ayağa durmaq 
istədim, qoymadı: 

- Hə, deməli gəlmisən, xeyirli olsun. İndi gərək elə 
oxuyasan ki, hamı səndən nümunə götürsün. Nə çətinliyin oldu, 
çəkinmə, mənə de... Mir Cəlal müəllimin bu qayğıkeşliyi, 
mehribanlığı məni çox sevindirdi və ürəyimdə onun etimadını 
doğruldacağıma söz verdim. 

O, dərsə başladı və bu bütün tələbələr üçün unudulmaz 
bir hadisəyə, bayrama çevrildi. Mir Cəlal müəllimin indiyədək 
gördüyüm bütün müəllimlərdən fərqli, son dərəcə orijinal, 
təsirli tədris üsulu vardı. O, sakit, aram-aram danışır, yığcam, 
sərrast, çoxmənalı cümlələr işlədir, hər sözü, ifadəni sanki 
xüsusi bir qüvvənin köməyilə beyinlərə həkk edirdi. Çətin 
kəlamları, tərifləri 

müxtəlif variantlarda bir neçə dəfə təkrar edir, fikirlərinin 
tələbələr tərəfindən mənimsənildiyinə tam əmin olduqdan sonra 
başqa mətləblərə keçirdi. Mənə elə gəlirdi ki, möcüzəli nağıllar 
aləminə düşmüşəm. Qarşımda dərs deyən də adi müəllim deyil, 
qeybdən gəlmiş pirani, müdrik bir el ağsaqqalıdır. Bu xoş 
təəssürat altında dərsin nə vaxt bitdiyindən xəbərim olmadı. 
        Dərsdən sonra tələbələr bir-birinə deyirdi: Gör bizə kim və 
necə böyük bir şəxsiyyət dərs deyir. Xalqın sevimlisi, xüsusi 
şöhrət sahibi olan bir ədib, görkəmli elm və maarif xadimi Mir 
Cəlal Paşayev. Bu hər tələbəyə, hər gəncə nəsib olan xoşbəxtlik 
deyil!.. 

 
Xilaskar insan 

 
Universitetə daxil olduğum gündən Mir Cəlal müəllimlə 

münasibətlərimiz tələbə-müəllim çərçivəsində davam edirdi. O, 
məni harda görsə, təbəssümlə, gülə-rüzlə qarşılayır, hal-əhval 
tutur, ümumi vəziyyətimlə, dərslərimlə maraqlanırdı. Hiss 
edirdim ki, onun mənə qarşı xüsusi bir rəğbəti var. Şükürlər 
olsun ki, bu rəğbət, üstündən illər keçdikcə daha da böyüdü, əsl 
dostluğa, ata-oğul münasibətlərinə çevrildi və mənim üçün 
gələcək həyat yollarımda böyük mənəvi dayaq, arxa oldu. Mən 
sonralar onu da başa düşdüm ki, Tanrı məni yaradanda taleyimə 
Mir Cəlal müəllim adlı xilaskar bir insanın adını yazıb. 

Gəlin, səbrlə faktlara nəzər salaq. Mən üçüncü kursda 
olanda, gözləmədiyim halda başıma çox ağır bir əhvalat geldi. 
Bizim qısaboy, vücudu sənətinə yaraşmayan, tez özündən çıxan 
İsmayıl adlı bir idman müəllimimiz vardı. O, məni girinc 
eləmişdi. Gah hündürə tullanmağa, gah voleybola, gah yadro 
atmağa aparır, vaxtaşırı güləşə çağırırdı. Deyirdi ki, sən 
müntəzəm məşq 

eləsən, dünyada şöhrət qazanarsan. Beynəlxalq yarışlara, 
Moskvaya, Amerikaya gedərsən. Onu başa sala bilmirdim ki, 
fərdi idmanla məşğul oluram, bəsimdi. Peşəkar idmançı olmaq 
istəmirəm. Məşqlər, yarışlara getmək vaxtımı alır. Müntəzəm 
oxumağa, vaxtı-vaxtında dərsə getməyimə mane olur. 
        Bir gün də gəldi ki, bəs yaxın vaxtlarda ali məktəblər üzrə 
güləş yarışları keçiriləcək. Bizim isə ağır çəkili güləşçimiz 
yoxdu. Gəl, səni yazım, komandamız tam heyətlə çıxış etsin. 
Dedim axı məşq eləməmişəm, heç bir fənd bilmirəm, gedim 
girim yarışa, çırpsmlar məni yerə. Bunu istəyirsən? Dedi, 
yıxılmağının eybi yoxdu, ümumi komanda yarışında balımız 
yüksək olacaq. Mən qəti etiraz etdim. Bunu görəndə İsmayıl 
müəllim məni rektorun adından hədələməyə başladı və 
qolumdan yapışıb zorla idman zalına aparmaq istədi. Əlindən 
xilas olmaq üçün mən onu kənara itələyəndə, gedib qapıya 
dəydi və ağzıüstə yerə yıxıldı. O, ayağa durub, üst-başını 
təmizləyə-təmizləyə ünvanına, müəllimə yaraşmayan, çox qəliz 
söyüşlər deməyə başladı. Bu təhqirə dözə bilmədim, geri 
qayıdıb həqiqətən onu döymək istəyəndə ətrafdakı tələbələr 
yığışıb mane oldular, qoluma girib hadisə yerindən 
uzaqlaşdırdılar. Əsl həngamə də bundan sonra başladı. 

İsmayıl müəllim, bilə-bilə idman yarışlarını pozmağım və 
onu döyməyim haqqında rektora geniş bir raport yazdı. O 
dövrdə Universitetdə böyük nizam-intizam vardı və belə 
hadisələrə çox ciddi yanaşılırdı. Məni açıq-aşkar, hətta 
Universitetdən qovulmaq dərəcəsinə qədər ağır cəza gözləyirdi. 
O vaxt bizim rektorumuz dünya şöhrətli alim, akademik Yusif 
Məmmədəliyev idi. Onun təkcə Universitetdə deyil, bütün 
respublikamızda böyük hörməti, nüfuzu vardı. O, çox zəhmli, 
ciddi, tələbkar bir şəxsiyyət olduğu üçün hamı onunla 
hesablaşır, çəkinirdi. 

Xüsusilə,  daxili  nizam-intizam pozulanda,  kimliyindən 
asılı olmayaraq, o, heç kimə güzəştə getməzdi. 

Hadisədən iki gün sonra qrup rəhbərimiz, məşhur 
folklorşünas alim Məmməd Hüseyn Təhmasib məni kafedraya 
yanına çağırdı. Görən kimi təəccüblə soruşdu: 

- Xalid, bu nə işdi görmüsən? Heç səndən gözləməzdim. 
Aləmi qatmısan bir-birinə. İdman müəllimi sənin haqqında uzun 
bir sicimləmə yazıb göndərib yuxarı. 

Nə deyibsə, rektor yaman qəzəblənib. Məni çağırıb 
yanına, sinif rəhbəri olduğum qrupda tərbiyə işini yaxşı qura 
bilmədiyimə görə əməlli-başlı danladı və tapşırdı ki, məsələ 
fakültədə müzakirə olunsun və sənin intizamsız bir tələbə kimi 
Universitetdən qovulmağın haqqında sərəncam hazırlansın. Nə 
qədər xahiş eləsəm də, rektor fıkrindən dönmədi. İşin xarabdı, 
neyləmək olar, özü yıxılan ağlamaz. 

Mən az-çox günahkar olsam da teslim olmaq istəmədim: 
- Təhmasib müəllim, vicdamm haqqı, İsmayıl müəllim 

yalan deyir, o, mənə böhtan atır. Bu hadisə təklikdə deyil, 
hamının gözü qabağında olub. Düzdü, boynuma alıram, məni 
nahaq yerə əsəbiləşdirdiyi üçün onu döymək istəyirdim, ancaq 
tələbələr qoymadı. Söz deyən də adamın vicdanı, insafı olar. 

Elə bu vaxt Mir Cəlal müəllim kafedraya daxil oldu. 
Ürəyimdən ümid dolu bir nida keçdi. Fikirləşdim ki, yəqin bu, 
Tanrının işidi. Düşdüyüm ağır vəziyyətdən məni xilas etmək 
üçün Mir Cəlal müəllimi imdadıma göndərib. O, məni son 
dərəcə pərt və gərgin vəziyyətdə görüb soruşdu: 

- Burada nə olub? 
Birinci Təhmasib müəllim cavab verdi: 
- Dostumuzun işi fırıxdı. Onu Universitetdən qovurlar. 

- Niyə, dərs buraxıb? 
- Yox, dərs buraxsaydı nə dərdi vardı? Qoçuluq eləyib, 

idman müəllimini döyüb. 
- Yox əşşi, Xalid, Təhmasib doğru deyir, yoxsa zarafat 

eləyir? Mənim yerimə Təhmasib müəllim cavab verdi: 
- Mir Cəlal müəllim, inanmırsansa, qoy özü əhvalat necə 

olubsa başdan ayağa danışsın. Mən hadisəni necə olubsa, 
əvvəldən axıra qədər, bir kəlmə artırmadan, əksiltmədən bütün 
təfsilatı ilə Mir Cəlal müəllimə danışdım. O, məni axıra qədər 
səbrlə dinlədikdən sonra bir qədər inamsızlıqla soruşdu: 

- Doğrudan belə olub? Başqa hərəkət eləməmisən ki? 
- Yox, başqa heç bir hərəkət olmayıb. Mir Cəlal müəllim, 

nə olursa-olsun mən həqiqəti danmaram. Güllə qabağına 
qoysalar da, sizə yalan danışmaram. 

- Hə... Balam, belə işə görə Universitetdən uşaq 
qovmazlar. Təhmasib, sən o idman müəllimilə danış, qöy Xalid 
ondan üzr istəsin. O da gedib şikayətini geri götürsün. Məsələni 
barışıqla həll eləmək lazımdı. 

- Barışıqdan keçib, Mir Cəlal müəllim. İş rəsmiləşib, 
rektor artıq göstəriş verib. O idman müəllimi də tərsin biridi, 
ölsə də barışığa gedən deyil. 

- Bəs onda necə olsun? Gözümüz görə-görə yaxşı 
oxuyan, gələcəyi olan bir tələbəni Universitetdən bayıra 
atsınlar? Buna yol vermək olmaz. Cavan adamdı, hamının səhvi 
olur. Bağışlamağı bacarmaq lazımdı. Universitet ona görə 
universitetdi ki, həmişə öz xeyirxah, humanist ənənələrilə 
seçilib, başqa ali məktəblərə nümunə olub. 

- Mir Cəlal müəllim, siz hər şeyi öz qəlbinizlə, öz 
arzularınızla ölçürsünüz. Belə anlayışların İsmayıl kimilərinə 
aidiyyatı yoxdur. 

- Qardaş, qələt eləyir İsmayıl. Bu cür laqeydlik, insan 
taleyilə oynamaq cinayətdir. İşi belə qoymaq olmaz. Yaxşısı 
budur, sən get, rektorla damş, xahiş elə qərarını bir qədər 
yumşaltsın, ayrı cəza versin. Ancaq qovmaq məsələsi olmasın. 

- Bu mənim gücüm çatan iş deyil. Rektor məni 
çağırmışdı. Çox xahiş elədim eşitmədi. 

- Bəs onda necə olsun? 
- Əlac ancaq sizə qalıb. Əgər istəyirsinizsə ki, Xalid 

Universitetdə qalsın, onda rektorun yanına gərək özünüz 
gedəsiniz. O, sizi eşidər, heç vaxt sözünüzü yerə salmaz. Mir 
Cəlal müəllim bir qədər fıkirləşəndən sonra qəti qərar qəbul 
eləmiş adamlar kimi ayağa durdu. Əvvəlcə mehriban nəzərlərlə 
üzümə baxdı, sonra Təhmasib müəllimə tərəf dönərək dedi: 

- Düzü, mənim yuxarılara xahiş eləməkdən xoşum 
gəlmir. Ancaq indi başqa əlac yoxdu. Dur, gedək. 

Onlar qapıdan çıxanda Təhmasib müəllim geri çevrilərək 
gülümsünə-gülümsünə mənə göz vurdu. Hiss elədim ki, o da bu 
işə çox sevinib. Kafedramızla rektorluğun arası əlli metrə yaxın 
olardı. Ancaq bu qısa yol və görüş müddəti mənə intəhasız 
göründü. İntizardan bir neçə defə o dünyaya gedib qayıtdım. 
Təxminən yarım saatdan sonra əvvəlcə Mir Cəlal müəllim, 
sonra da Təhmasib müəllim dəhlizdə göründü. Hər ikisi 
gülümsünürdü. Başa düşdüm ki, işim düzəlib. Az qaldı ki, 
sevincdən ürəyim dayansın. Birinci Mir Cəlal müəllim dilləndi: 

- Gözün aydın, işin düzəldi. Canın töhmətlə 
qurtardı.Təhmasib müəllim də məni təbrik elədi və sonra dedi: 

- Get, nə qədər ömrün var Mir Cəlal müəllimə alqış elə. 
Bu kişi səni əjdahanın ağzından aldı. Yoxsa 

getmişdin güdaza. Mir Cəlal müəllim düzdü, iş düzəldi, ancaq 
bir məsələ yaxşı olmadı. 
         - O nə məsələdi elə? - deyə Mir Cəlal müəllim təəccüblə 
soruşdu: 

- Rektorun tapşırığına görə gərək biz o töhməti siniflərdə 
elan eləyək, tələbələr də Xalidə «ar olsun» desin. «Ar olsun» bir 
az ağır sözdü. Biz onu «ayıb olsun»la əvəz edərik, qurtarıb 
gedər. 

- Təhmasib, bura belə zarafat yeridi, görmürsən bu yazıq 
uşaq nə günə düşüb? Sonra mənə tərəf dönərək  

-Heç bir oxumaq, filan yoxdu. İşinə yazmaqla töhmət 
verəcəklər, vəssalam. Tələbə yoldaşlarının heç bu işdən xəbəri 
də olmayacaq. 

- Çox sağ olun, mən heç vaxt bu yaxşılığı 
unutmayacağam. Sizə... 

- Yaxşı, yaxşı. Mir Cəlal müəllim nə deyəcəyimi duyub 
tez sözümü kəsdi: 

- Get, dərslərinlə məşğul ol. Bir də belə cəncəl iş görmə... 
Bununla Mir Cəlal müəllim məni üçüncü dəfə 

Universitetə qəbul elətdirdi. Üzünə deyə bilməsəm də, qəlbimdə 
onun haqqında olduqca pak, ülvi bir duyğu oyandı. Şükürlər 
olsun ki, bu hiss, bu duyğu heç vaxt azalmadı. İllər ötdükcə 
daha da böyüdü, əbədi və müqəddəs heykələ çevrildi. 

 
Mirzə Cəlil dünyası 

 
Mən otuz ilə yaxın Cəlil Məmmədquluzadə ədəbi irsini 

öyrənməklə, tədqiq və təhlil etməklə məşğul olmuşam. Onun 
yaradıcılığına dair üç kitab, yüzdən çox jurnal-qəzet məqaləsi 
çap etdirmişəm, televizorda, radioda, elmi məclislərdə çoxlu 
çıxışlar etmişəm. Mən ömrümün böyük bir hissəsini bu nəhəng 
sənətkara həsr 

etdiyim üçün özümü xoşbəxt hesab edirəm. Çünki oxuduğum, 
öyrəndiyim böyük ədiblər, sənət xadimləri içərisində mənim 
əqli-mənəvi təkamülümə ən çox təsir göstərən Mirzə Cəlil 
olmuşdur. Məhz onun sayəsində mən bu gün insanlıq, vətən, 
xalq təəssübü, milli ləyaqət, vətəndaşlıq borcu, haqqa, ədalətə 
hörmət, əqidə bütövlüyü kimi anlayışları daha yaxşı dərk 
etmişəm. Məni bu aləmə, böyük idrak və tərbiyə məktəbi olan 
Mirzə Cəlil dünyasına aparan ilk bələdçim əziz, sevimli ustadım 
Mir Cəlal müəllim olmuşdur. Bu xeyirxah, nəcib işə görə ancaq 
və ancaq ona borcluyam. 
       Beşinci kursda, diplom işi ərəfəsində bir gün Mir Cəlal 
müəllim məni yanına çağırdı. Bir az hal-əhval tutandan sonra 
əsas mətləbə keçərək dedi: 

- Sənə yaxşı bir diplom mövzusu seçmişəm. Rəhbərin də 
mən özüm olacam. Bu işə necə baxırsan, razısan? 

- Bu nə sözdü, Mir Cəlal müəllim. Əlbəttə razıyam. 
Diplom rəhbərim olmağınız mənim üçün böyük şərəfdi. Bəs 
mövzum nə olacaq? 

- Mövzun «C.Məmmədquluzadə bədii nəsrində qadın 
azadlığı problemi» olacaq. Necədi? 

C.Məmmədquluzadənin adını eşidəndə bir az duruxdum. 
Çünki o vaxt dünya ədəbiyyatı klassiklərindən Balzak, Flöber, 
Mopassan, Hüqo, Drayzer, Tolstoy, Taqor və s. kimi nəhəng 
sənətkarların əsərlərini oxuyurdum və onlara aludə olmuşdum. 
Xüsusilə mənim nəzərimdə V.Hüqo, L.Tolstoy, R.Taqor daha 
yüksəkdə dayanan əvəzsiz sənət korifeyləri idi. Bizim 
yazıçılarımıza gəldikdə isə onlara daha çox müsəlman 
psixologiyasına uyan, bölgə çərçivəsindən kənara çıxa 
bilməyən, dünyəvi, bəşəri problemlər əvəzinə daha çox ailə-
məişət mövzuları  ilə məşğul olan sənətkarlar kimi baxırdım. 

C.Məmmədquluzadənin «Ölülər» pyesi çıxandan sonra 
qalan əsərlərinə çox həvəssiz yanaşırdım. 

Mir Cəlal müəllim tərəddüd elədiyimi duyub yenidən 
soruşdu: 

- Necədi, mövzu xoşuna gəlmədi? 
- Nə deyim, vallah Mirzə Cəlildən yazmaq mənə bir az 

çətin görünür. 
- Niyə? 
- O, bir az mürəkkəb yazıçıdı. Çox vaxt nə demək 

istədiyini başa düşmək olmur. Bir də, daha çox adi, sadə 
mövzulardan yazır. Böyük problemlərlə, yüksək ehtiraslarla 
yaşayan güclü xarakterlər demək olar ki, onun əsərlərində 
yoxdur. 

- Düzdü, sadə mövzulardan, adi insanlardan yazır, ancaq 
müdrikcəsinə yazır. Sadə, adi görünən mövzulara dərin ictimai-
əxlaqi məzmun vermək, onu bəşəri qayğılar səviyyəsinə 
qaldırmaq hər yazıçıya nəsib olan xoşbəxtlik deyil. Doğru 
deyirsən, Mirzə Cəlili yaxşı başa düşmək siz yaşda gənclər üçün 
bir qədər çətindi. Sən onun yaradıcılığını yenidən oxu. Həm də 
düşünə-düşünə oxu. Qoyulmuş mətləblərin mahiyyətini, 
yazıçının adi əhvalatlar, sadə insanların həyatı fonunda nə 
demək istədiyini dərk eləməyə çalış. Məsələn, ədibin «Danabaş 
kəndinin əhvalatları» povestində sənə vermək istədiyim mövzu 
ilə bağlı olan Zeynəb obrazı var. De görüm Zeynəb xoşbəxtdir, 
ya bədbəxt? 

- Bədbəxtdir. 
- Ay sağ ol. Bax elə buradan başla. Zeynəb niyə 

bədbəxtdir sualına cavab axtar. Tapa bilsən, çox dərin nəticələrə 
gedib çıxacaqsan, Mirzə Cəlilin necə nəhəng yazıçı olduğunu 
başa düşəcəksən. İnsan heç vaxt öz-özünə bədbəxt olmur. Onu 
mövcud ictimai mühit, ədalətsiz qayda-qanunlar, yaramaz 
hüquq və əxlaq normaları bu hala salır. Zeynəb təkcə 
Azərbaycan deyil, bütövlükdə  

məzlum Şərq qadınıdı. O, həm də bir fərd, bir insan kimi bəşər 
övladıdı. İnsana zülm etmək, onu bədbəxt hala salmaq isə 
böyük cinayətdi, haqqın, ədalətin pozulması deməkdi, bəşəri 
faciədi. 
       Mirzə Cəlil heç vaxt ictimai-estetik idealı hazır vəziyyətdə 
oxucuya təqdim etmir. Onu suallar qarşısında qoyur, 
düşünməyə, axtarışa təhrik edir, əqli mühakiməyə çağırır. Onu 
məhz bu yolla tərbiyə edir, intibaha aparır. Böyük rus ədibi 
S.Şedrinin çox gözəl sözləri var. O deyir: Mən Qoqolun 
«Müfəttiş» əsərinin tamaşasına baxandan sonra dəyişib başqa 
adam oldum. Tamaşa müddətində ətrafıma baxırdım, görəsən 
salonda əcnəbilər varmı? Dəhşətə gəlmişdim. Gör biz necə 
iyrənc, çürük bir cəmiyyətdə yaşayırıq. Məndə dərin əqli 
mühakimə başlandı. ilk defe idi ki, rus olduğum üçün xəcalət 
çəkirdim. 

Mirzə Cəlil də bizi əsrlər boyu cəhalət və nadanlıq 
içərisində yaşamış, hər cür tərəqqidən, inkişafdan uzaq düşmüş, 
bütünlükdə fanatik müsəlman psixologiyasının qurbanı olmuş 
ata-babalarımıza, onların gülünc, eybəcər həyat tərzinə görə 
«xəcalət çəkməyə çağıran bir yazıçıdı. Mirzə Cəlil ədəbi 
dünyası çox geniş bir aləmdi. Sən gələcəkdə tədqiqatçı olmaq 
istəyirsənsə, bu böyük sənətkarın ətəyindən yapış. O özü ilə 
bərabər səni də yüksəldəcək, qarşında yaxşı yaradıcılıq 
imkanları açacaq. Buna əmin olmasam, sənə bu mövzunu 
vermərəm. 

Mir Cəlal müəllimin dedikləri sanki məni yuxudan 
oyatdı. Onun dərin elmi təhlilə əsaslanan hər sözü, ifadəsi 
həmişəlik beynimə həkk olundu. İrəli sürdüyü mülahizələr 
göstərirdi ki, Mir Cəlal müəllim Mirzə Cəlili təkcə sevmir, həm 
də sevdirməyi bacarır. Buna görə də mənə təklif olunan 
mövzunu tərəddüdsüz qəbul elədim və tezliklə diplom işini 
yazıb elmi rəhbərimə təqdim etdim. O, bəzi kiçik iradlar tutsa 
da, bütünlükdə diplom 

işini bəyəndi və müsbət rəy verib müdafiəyə buraxdı. Hətta 
müdafiədən sonra onu mükafata da layiq gördü. 
         Universiteti bitirəndən sonra bir gün işə gələrkən Mir 
Cəlal müəllim məni dəhlizdə görüb yanına çağırdı və dövlət 
imtahanlarını əla qiymətlərlə başa çatdırdığıma görə təbrik 
edəndən sonra dedi: 

- İmtahan komissiyası mənim təklifımlə, səni 
aspiranturada saxlamaq haqqında yekdilliklə qərar qəbul edib. 
Get, istirahət elə. Rayonda-zadda ilişib qalma. Sentyabrda qayıt 
gəl, səni aspiranturaya götürək. 

- Mir Cəlal müəllim, mənə göstərdiyiniz bu qayğıya görə 
təşəkkür edirəm. Ancaq indi bu mümkün deyil. 

- Niyə? 
- Xuruşov yeni fərman verib. Ali məktəbləri qurtaran 

gənclər ancaq azı iki il istehsalatda işləyəndən sonra elmi işə, 
aspiranturaya qayıda bilər. 

- Hə... Neyləmək olar, hökumət qərar verib, gərək ona 
tabe olaq. Ancaq bilmirəm, nə ağılnan belə iş görüblər. Bu, 
gənc elmi kadrların hazırlanmasına çox mənfı təsir göstərəcək. 
Kəndə gedən istedadlı gənclərin əksəriyyəti tədricən elmi işdən, 
təhsildən soyuyur, evlənir, vəzifəyə keçir, başı başqa işlərə 
qarışır, bir daha geri qayıtmırlar. Sən necə, gedib kənddə 
ilişməyəcəksən ki? 

- Yox, Mir Cəlal müəllim. Sağlıq olsun, mütləq 
qayıdacam. 

- Doğrudan? Kişi kimi söz verirsən? 
- Bəli, kişi kimi söz verirəm! 
- Yaxşı, uğurlar olsun. Get iki il işlə, yaxşı təqdimatla 

qayıt, gəl. 
Beləliklə, iki il mən bütün varlığımla bağlı olduğum 

Universitetdən və qəlbimdə əbədi iz buraxmış Mir Cəlal 
müəllimdən uzaq düşdüm. Doğma rayonumuza (Qəbələyə) 
qayıdıb, orta məktəblərdən birində iki il müəllim və dərs hissə 
müdiri vəzifəsində işlədim. Nəhayət,  



___________________________________Mənəvi borc 

95 
 

1959-cu ildə avqustun axırında Bakıya qayıtdım və birbaşa 
Universitetə yollandım. Son iki ildə Universitetdə müəyyən 
dəyişikliklər baş vermişdi. İndi rektor akademik Şəfaət 
Mehdiyev, Azərbaycan ədəbiyyatı kafedrasının müdiri isə Cəfər 
Xəndan Hacıyev idi. 
       Əvvəlcə Mir Cəlal müəllimi axtardım, ancaq tapa 
bilmədim. Dedilər, hələ işə çıxmayıb. Onda vaxt itirməmək 
üçün kafedraya, Cəfər Xəndanın yanına getdim. O, məni 
hörmətlə qarşıladı. Görəndə ki, aspiranturaya girmək üçün 
gəlmişəm, məni alqışladı və bildirdi ki, bu il bizə aspiranturaya 
qəbul üçün iki yer veriblər. Bunlardan biri əyani, ikincisi isə 
qiyabidir. Gizlətmirəm, əyani yerə Abuzər İsmayılovu 
götürmək istəyirəm. Ona söz vermişəm. Abuzər Universitetin 
mətbəəsində işləyir. Yaxşı korrektordu, savadlı oğlandı. Çap 
işində həmişə bizə də köməkliyi dəyir. Sən isə gəlmisən, əliboş 
qayıtma. Sənədlərini ver qiyabiyə, qəbul olunandan sonra mən 
sənə kömək edərəm. İmkan düşən kimi ya əyaniyə keçirdərəm, 
ya da əlavə yer alaram. Razılaşdıq?.. 

Başqa çıxış yolu olmadığma görə razılaşdım və qiyabiyə 
qəbul üçün ərizə yazandan sonra sənədlərimi aparıb Aspirantura 
şöbəsinə verdim. İlk imtahanımız ədəbiyyatdan idi. İmtahan 
komissiyasının tərkibində Mir Cəlal müəllimlə bərabər Cəfər 
Xəndan, Həmid Araslı və adını unutduğum bir gənc müəllim də 
iştirak edirdi. İmtahandan sonra qiymətlərimiz elan olunanda 
Mir Cəlal müəllim məni kafedranın qabağındakı kiçik otağa 
çağınb ayrılıqda təbrik etdi: 

- Cavabların hamımızın xoşuna gəldi. Əla qiymət aldın. 
Aspiranturaya qəbul olduğun üçün səni təbrik edirəm. 

- Mir Cəlal müəllim, hələ imtahanlar qurtarmayıb. Bəlkə 
qəbul olunmadım. 

- Yox, qardaş, sən artıq qəbul olunmusan. Əsas bizim 
imtahandı. Mövzun da hazırdı: «C.Məmmədquluzadənin ədəbi-
tənqidi görüşləri». Bilirəm, ürəyindən olacaq. 

- Mir Cəlal müəllim, insafın olsun, məni niyə belə çətinə 
salırsan? Mirzə Cəlil böyük nasir, dramaturq, əvəzsiz publisist, 
jurnalist olsa da, ədəbi tənqidlə məşğul olmayıb axı. 

- Kim deyir onu? Mirzə Cəlil son dərəcə böyük, orijinal 
bir ədəbi məktəb yaradıb. Onun yaradıcılığı XX əsr Azərbaycan 
ədəbiyyatının zirvəsi sayılır. Necə olur ki, ictimai fıkir 
tariximizdə yeni, parlaq bir səhifə açmış bu nəhəng sənətkar 
dövrünün ədəbi-nəzəri problemləri ilə maraqlanmasın, onlardan 
kənarda qalsın? Əksinə, o, bu prosesin mərkəzində olub, ona 
istiqamət verib. Ədəbiyyatımızda ideyalılıq, realizm, xəlqilik, 
həyatilik, müasirlik uğrunda mübarizənin önündə kim gedib? 
Sənətdə sxolastikaya, epiqonçuluğa, məddahlığa, yaltaqlığa, 
dini mistikaya qarşı ən kəskin çıxışları kim eləyib? 
Ədəbiyyatımızın tarixində: «Hər bir qələm sahibinin birinci 
borcu millətə xidmət eləməkdi, onun bəsarət gözünü açıb dostu 
ilə düşmənini tanıtmaqdı», «Qələm azad olmalıdı» kimi nəzəri 
tezisləri ilk dəfə irəli sürən kim olub? Nizami, Füzuli, 
M.F.Axundov, Sabir, Ə.Nəzmi, Qoqol, L.Tolstoy, Xəyyam və 
başqa klassiklər haqqında qısa, yığcam, lakin olduqca dərin 
məzmunlu məqalələri kim yazıb? Ədəbi dilimizin saflığı, 
təmizliyi, sadəliyi, müstəqilliyi uğrunda ardıcıl, barışmaz 
mübarizəni kim aparıb? 

- Tamamilə haqlısınız, Mir Cəlal müəllim. Mirzə Cəlil 
yaradıcılığı intəhasız bir dəryadı. Oradan bu dediklərinizi tapıb 
çıxartmaq, sistemə salmaq mənə olduqca çətin görünür. Etiraf 
edirəm mən buna hazır deyiləm. 

- Problemi ətraflı araşdırmadan, dərindən tədqiqat 
aparmadan mövzudan qaçmaq elm adamına yaraşan iş 

deyil. Sən tələsmə, işə girişməmiş hökm vermə. Əvvəlcə götür 
«Molla Nəsrəddin» jurnalımn iyirmi beş illik bütün nüsxələrini, 
birinci nömrədən axırıncı nömrəsinə kimi oxu. Gör, nə aləmlə 
qarşılaşacaqsan. «Molla Nəsrəddin» jurnalı ağıl, söz, hikmət 
xəzinəsidi. İnsan zəkasının, bədii idrakın möcüzəsidi. Əslində 
bu doktorluq dissertasiyası mövzusudu. Sən işə başla, sonrasına 
baxarıq. Razılaşdıq? 

- Bəli, razılaşdıq. 
- Onda get, başını aşağı sal, işinlə məşğul ol. Nə 

çətinliyin olsa, gələrsən yanıma. 
Mən qalan imtahanları da verib qiyabi aspiran-turaya 

qəbul olundum. Lakin Mir Cəlal müəllimin dediyi kimi başımı 
aşağı salıb işə başlaya bilmədim. Qarşıya problemlər çıxdı. 
Şəhərdə evim, iş yerim olmadığı üçün ağır maddi çətinliklərlə 
qarşılaşdım. Məcbur olub kəndə, evimizə qayıtdım və yenidən 
orta məktəbdə dərs deməye başladım. Heç kim inanmırdı ki, 
mən aspiranturaya girmişəm. Çünki uzaq, ucqar dağ kəndində 
oturub, tədqi-qatla məşğul olmaq, arxivlərdə işləmək, xüsusilə 
«Molla Nəsrəddin» jurnalını oxumaq qeyri-mümkün bir iş idi. İl 
boyu bir neçə dəfə Bakıya gedərək minimumlarımı verməkdən 
başqa heç bir əməli iş görə bilməmişdim. Beləliklə, elmi 
fəaliyyətimlə bağlı bir ilimi də səmərəsiz yerə itirdim. Bu isə 
məndə əməlli-başlı ümidsizlik, bədbinlik yaratmışdı. 

Nəhayət, 1960-cı ilin sentyabrında məsələni qəti həll 
etmək üçün Bakıya gəldim və birbaşa Mir Cəlal müəllimin 
yanına getdim. O, məni həmişəki kimi mehribanlıqla qarşıladı 
və bir qədər pərt görüb soruşdu: 

- Nə olub? İşində problem var? 
- Mir Cəlal müəllim, problem odu ki, mən aspiranturadan 

təmiz getmək istəyirəm. Kənddə oturub qiyabi oxumaq, işləmək 
mümkün deyil. Boş-boşuna vaxt itirməyin  

nə mənası var? Keçən il qəbul olunanda Cəfər Xəndan müəllim 
söz vermişdi ki, məni əyaniyə keçirdəcək. O da alınmadı. 

- Hə, doğru deyirsən, qiyabi oxumaq boş şeydi, baş 
aldatmaqdı. 

O, bir qədər susdu, birdən nə fikirləşdisə ayağa durdu və 
mənə əmredici bir tonda dedi: 

- Bu işi belə qoymaq olmaz. Dur, gəl dalımca... 
Biz  birlikdə  rektorun  yanına  getdik.   Mir  Cəlal 

müəllim mənə qebul otağında gözləməyi tapşırıb özü içəri 
keçdi. Beş-altı dəqiqədən sonra qabaqda rektor Şəfaət 
Mehdiyev, arxasınca da Mir Cəlal müəllim kabinetdən çıxdılar. 
Bu dəfə Ş.Mehdiyev mənə dedi... 

- Gəl arxamca... 
Biz dal-qabaq ikinci mərtəbədən düşüb çölə çıxdıq, 

köhnə «Kommunist» küçəsini keçərək Səadət sarayına tərəf 
yollandıq. Sarayına tininə çatanda Şəfaət müəllim sağa döndü 
və bir on-on beş addım gedəndən sonra qapısında «Dövlət 
Attestasiya Komitəsi» sözləri yazılmış binaya daxil oldu. İkinci 
mərtəbəyə çıxdıq. O, məni foyedə qoyub qarşıdakı otaqlardan 
birinə daxil oldu. Nə qədər gözlədiyim yadımda deyil. Bir də 
gördüm ki, Şəfaət müəllim gülə-gülə otaqdan çıxdı və əlini 
kürə-yimə vuraraq dedi: 

- Get, cavan oğlan, Mir Cəlal müəllimə de ki, işin 
düzəldi. Sənə yer aldım. Sabahdan əyani aspirantsan... 

Beləliklə, bu iki böyük, nəcib şəxsiyyət bir saatın içində 
mənim gələcək taleyimi həll etdi. Universitetin qapılarını 
yenidən və həmişəlik üzümə açdılar və mənə bu əvəzsiz, şərəfli 
ailəyə daxil olmaq üçün etibarlı zəmanət verdilər. Bəlkə də, 
həm Mir Cəlal, həm də Şəfaət müəllim üçün bu adi bir 
xeyirxahlıq idi. Lakin mənə görə bu xeyirxahlığın həddi, 
hüdudu, əvəzi yox idi. Onu heç nə ilə əvəz eləmək, ödəmək 
mümkün deyildi. Bircə 

98 

onu fıkirləşirdim ki, kaş millətimizin fəxri olan bu gözəl 
insanlar mənə necə böyük yaxşılıq etdiklərini duyaydılar. 
Ürəyim hüdudsuz minnətdarlıq, qürur hisslərilə dolmuşdu.  
Sevincim yerə-göyə sığmırdı. Özümü dünyanın ən xoşbəxt, ən 
arxalı adamı hesab edirdim. 
        Bu hisslərlə, bu duyğularla işə başladım. Lakin onu da 
etiraf etməliyəm ki, əyani aspirantlığımın ilk iki ili olduqca ağır 
maddi ehtiyacla üzləşdim. Artıq evli idim. Ailəm rayonda 
qalmışdı, özüm isə Bakıda kirayədə yaşayırdım. Dövlətin, o 
vaxtkı pulla aspirantlara verdiyi yüz manatla dolanmaq çox 
çətin problem idi. Ancaq bu məni qətiyyən ruhdan salmadı. 
«C.Məmmədquluzadənin ədəbi-tənqidi görüşləri» mövzusunda 
namizədlik dissertasiyasını vaxtından bir il əvvəl yazıb 
kafedraya təhvil verdim. 
        Maddi vəziyyətimin ağır olduğundan xəbər tutan Mir Cəlal 
müəllim hələ müdafiə etməmiş mənə hazırlıq bölməsində və 
qiyabidə saat hesabı dərs verdi. Müdafiə edəndən sonra isə 
əvvəlcəyarım ştat, sonra tam ştatla məni rəhbərlik etdiyi 
Azərbaycan ədəbiyyatı tarixi kafedrasına müəllim görürdü. 
Bununla da, həyatımda Universitet müəllimi olmaq kimi böyük, 
məsuliyyətli, ali bir mərhələ başlandı. Mir Cəlal müəllimlə isə 
artıq təkcə tələbə-müəllim, aspirant rəhbəri deyil, yaxın dost, 
həmkar kimi çiyin-çiyinə işləmək, birlikdə mübarizə aparmaq 
şərəfinə nail oldum. 

«Şirinbala bal yığır», bəs müəllifi nə yığır Mir Cəlal 
müəllim təkcə klassik ədəbiyyatın gözəl bilicisi, mahir 
təbliğatçısı deyil, həm də müasir ədəbiyyatımızın dərindən 
təəssübünü çəkən, onun ideya və sənətkarlıq cəhətdən sağlam 
əsaslar üzərində inkişafı üçün bütün bilik və bacarığını sərf 
edən görkəmli ziyalılarımızdan  

biri olmuşdur. Ustadları kimi o da böyük realist sənətkar idi. 
Bədii yaradıcılıqda həyat həqiqətinə, milli-bəşəri dəyərlərə 
sadiqliyi, tipikliyi və müasirliyi əsas meyar hesab edirdi. O, 
ədəbiyyata, sənətə, ilk növbədə, böyük idrak, əxlaq və tərbiyə 
məktəbi kimi baxırdı. Buna görə də o, sənətdə hər cür 
əllaməçiliyin, söz oyununun, xüsusilə anti-əxlaqi meyllərin 
təbliğinin əleyhinə çıxırdı. 

Müasir ədəbiyyatımızın gələcək inkişafına nikbin 
nəzərlərlə baxan Mir Cəlal müəllim bizi, tələbələrini, 
yetişdirdiyi gənc alimləri də bu ruhda tərbiyə etməyə çalışırdı. 
Bizə dönə-dönə ancaq ixtisasımız ətrafında məhdudlaşıb 
qalmamağı, müasir ədəbi prosesə yaxından müdaxilə etməyi, 
yaranan yeni əsərlərə, teatr tamaşalarına münasibət bildirməyi, 
bütünlükdə ədəbiyyatımızı müxtəlif təhrif və əyintilərdən 
qorumağı tövsiyə edərdi. Mənim mətbuatda çıxan və 
gözlənilməz qalmaqala səbəb olan ilk tənqidi məqaləm də məhz 
Mir Cəlal müəllimin tapşırığı və təkidilə yazılmışdı. 

Bir gün dərsdən çıxıb kafedraya gələndə Mir Cəlal 
müəllim məni içəri, öz otağma çağırdı. Nədənsə bir az hirsli 
görünürdü. Heç salamımı belə almadan dərhal mətləbə keçdi: 

- Qardaş, siz hara baxırsız, nə işlə məşğulsuz? Firiduna, 
Təhsinə də demişəm. Əli qələmli cavanlarsız. Yerindən duran 
ağlına nə gəlirsə, yazıb çap elətdirir, tamaşaya qoydurur. 
Ədəbiyyatı, yaradıcılıq aləmini bazara döndəriblər. 
Sataşmadıqları adam qalmayıb. İndi də ali məktəb 
müəllimlərini, ağsaqqal ziyahları ələ salırlar. Güya, bu ölkənin, 
bu millətin həyatında təmiz, işıqlı heç nə qalmayıb. Siz isə 
ağzınıza su alıb susursuz. Ədəbiyyatımızın, mədəniyyətimizin 
qeyrətini kim çəkəcək? Niyə bunlara vaxtında cavab vermirsiz? 
Niyə yazıçı adı altında xaltura ilə məşğul olanları yerində 
otuzdurmursuz? 

Mən məsələnin nə yerdə olduğunu dəqiqləşdirmək 
istəyəndə, Mir Cəlal müəllim daha da əsəbiləşdi: 

- Qardaş, belə olmaz. Bu onu göstərir ki, siz yaradıcılıq 
aləmində, ədəbi proseslərdə nə baş verdiyini izləmirsiz. Az 
oxuyursuz, ancaq öz ixtisasmıza qapanıb qalmısız. Xəbərin var, 
Gənclər teatrı S.Qədirzadənin «Şirinbala bal yığır» adlı 
komediyasını bəh-bəhlə tamaşaya qoyub. Get, gör universitet 
müəllimlərini, ağsaqqal professorları nə günə qoyublar? Necə 
miskin, gülünc vəziyyətə salıb balalarımıza, gənc tamaşaçılara 
təqdim ediblər? Get, tamaşaya bax, ona yaxşı bir cavab yaz. 
Apar, ver «Genclər» qəzetinə. Cəmillə danışmışam, deyir 
problem yoxdu, gətirsinlər çap edim. (O vaxt çox məşhur olan 
«Gənclər» qəzetinin redaktoru, tanınmış yazıçı, jurnalist Cəmil 
Əlibəyli nəzərədə tutulurdu.) 

Mən Mir Cəlal müəllimin tapşırığını yerinə yetirmək 
üçün teatra getdim, tamaşaya baxandan sonra əmin oldum ki, 
onun əsəbiləşməyə yüz faiz haqqı varmış. Altmışıncı illərin 
əvvəllərində ali məktəblərdə, ümumiyyətlə təhsil sistemində 
rüşvət anlayışı açıq şəkildə mövcud deyildi. Onun nadir 
hallarda təzahürü isə həm dövlət, həm də geniş ictimaiyyət 
tərəfındən çox sərt tənqid və tənbehlə qarşılanırdı. Ancaq 
bununla belə, ali məktəblərdə rüşvət haqqında söz-söhbət 
gəzirdi və çox adam belə hesab edirdi ki, od olmayan yerdən 
tüstü çıxmaz. 

Əlbəttə, bu cəhətdən yazıçının seçdiyi mövzu aktual idi. 
Ancaq o, lazımi səviyyədə bədii həllini tapa bilməmişdi. Əsas 
tənqid hədəfı, estetik ideal, müəllifm məqsəd və qayəsi tam 
aydın deyildi. Aktyor kollektivi, xüsusilə rejissor əsəri daha da 
bayağılaşdırmış, təsirli, düşündürücü bir tamaşa əvəzinə, onu 
əsl mənada şarja çevirmişdi. Ən pisi o idi ki, tamaşada ali 
məktəblərdə rüşvət alaraq ara düzəldən, dəllallıq edən, müxtəlif 
adlar altında adamları aldadan,  ələ salan dələduzların ifşası 

əvəzinə, qocaman alimlərimiz, yaşlı professorlarımız əsas gülüş 
obyektinə çevrilmişdi. O təbəqə ki, ali məktəblərimizdə, 
bütünlükdə respublikamızda işıqlı, mütərəqqi nə varsa məhz 
onların adı ilə bağlı idi. Ancaq və ancaq bu böyük, vətənpərvər, 
ağsaqqal ziyalıların hesabına elmimiz, mədəniyyətimiz dünya 
miqyasına çıxmışdı. 
       Görün, ömürlərini vətən, millət, elm yolunda qurban vermiş 
qocaman alimlərimiz haqqında tamaşada nə deyilirdi. Qəbul 
imtahanına gəlmiş gənc artıq orada oxuyan tələbələrin birindən 
soruşur: «Ə, o müəllim də yeyir?» (Yəni rüşvət alır). Cavab: 
«Ə, niyə yemir, bəyəm ağzı yoxdu? Mən ali məktəblərdə 
professorlar tanıyıram, ağızlarında dişləri protezdəndi. 
Yanlarında kababdan söhbət düşəndə bağırsaqları şirə buraxır». 

Bu etikadan, ədəbdən, tərbiyədən uzaq, iyrənc ifadələr 
ifşa, tənqid deyil, əsl ədəbsizlik, həyasızlıq idi və onlar 
səhnədən gənc məktəblilərin hüzurunda, yaşlı nəsildən olan 
alimlerimizn ünvanma deyilirdi. Bu, təkcə ədəbsizlik deyil, həm 
də başdan-ayağa yalan və böhtandan başqa bir şey deyildi. 
Çünki o dövrdə cəmiyyətdə maddi cəhətdən yaxşı yaşayan və 
ən hörmətli, sayılıb-seçilən təbəqə ali məktəb müəllimləri idi. 
Xüsusilə, görkəmli alimlər, professorlar çox yüksək səviyyədə 
məvacib alırdılar. Onların hər cür yeməyə, istirahətə kifayət 
qədər imkanları vardı. Digər tərəfdən, «bağırsaqları şirə 
buraxır» ifadəsi təhqirin kvadratı idi. Bu, əslində heyvanlar 
içərisində daha çox itə xas olan bir xüsusiyyətdi. 

«Şirinbala bal yığır» tamaşası aktyor oyunu, rejissor işi, 
səhnə tərtibatı cəhətdən də naqis, qüsurlu bir vəziyyətdə idi. 
Ona görə də «Gülüşün hədəfı aydın olmalıdır» başlığı altında 
böyük və kəskin bir məqalə yazıb «Azərbaycan gəncləri» 
qəzetinə verdim. Qəzet nöqtəsinə, vergülünə belə toxunmadan 
onu bütünlüklə çap etdi. Məqaləni tanışlarım, həmkar 
yoldaşlarım, ən əsası 

isə Mir Cəlal müəllim bəyəndi və bununla bağlı məni ayrıca 
təbrik elədi. Ancaq yazınm çapdan çıxması əks cəbhədə 
(müəllif və rejissor tərəfındən) çox böyük qalmaqalla qarşılandı. 

Məqalədə ən kəskin tənqid olunan sahə rejissor işi idi. 
Tamaşanın rejis.soru isə Ulduz Əliyeva adlı cavan bir xanım 
idi. Mən bu xanımın nəinki rejissor işindən, hətta bütünlükdə 
teatr sənətinin tələblərindən xəbəri olub-olmadığına şübhə ilə 
yanaşırdım. Vaxtilə adi metro işçisi olmuş bu qadının teatra, 
yüksək intellektuallıq tələb edən çətin və mürəkkəb bir sənət 
sahəsi olan rejissorluq işinə hardan və necə gəldiyi məlum 
deyildi. Onu da bilmirdim ki, bu xamm o vaxt ki Varaşilov 
rayonunun birinci katibi Qurban Əliyevin həyat yoldaşıdı. 
Q.Əliyev isə yuxarılarda yaxşı dayaqları olan, sayılıb-seçilən, 
sözü keçən katiblərdən biri idi. Beləliklə, xəbərim olmadan çox 
arxalı bir adamın bostanına daş atmışdım. Tezliklə bunun 
ağrısını, acısını çəkməyə başladım. 

Məhz Q.Əliyevin təkidi və təzyiqi nəticəsində əvvəlcə 
Komsomolun Mərkəzi Komitəsinin təbliğat-təşviqat şöbəsində 
məqalənin müzakirəsi keçirildi. Müzakirəyə məni və 
«Azərbaycan gəncləri» qəzetinin redaktoru Cəmil Əlibəylini də 
dəvət etmişdilər. Cəmil müəllim mənim yığmcağa getməyimi 
məsləhət görmədi və bildirdi ki, orada özündən razı, səviyyəsiz 
adamlar oturub. Sən getsən, qalmaqala, yersiz mübahisələrə 
səbəb ola bilər, vəziyyet daha da ağırlaşar. Qoy özləri bilsin, nə 
qərar istəyirlər qebul etsinlər. 

Komsomolçuların qərarı isə bu oldu ki, redaktor 
C.Əlibəyliyə şifahi xəbərdarlıq edilsin, bir daha onların orqanı 
olan «Azərbaycan gəncləri» qəzetində təsadüfı adamların 
yazdığı səviyyəsiz, böhtançı məqalələrin çapına yol verilməsin. 
Bundan bir az sonra, yenə müəyyən adamların təhrikilə məqalə 
şəhərin orta məktəblərindən 

birində müəllimlərin və yuxarı sinif şagirdlərinin iştirakı ilə 
müzakirəyə çıxarıldı. Burada da guya gənc nəslin mənəvi-əxlaqi 
tərbiyəsinə həsr olunmuş çox dəyərli bir tamaşanı qəsdən 
pislədiyinə görə həm məqalə müəllifı, həm də onu nəşr edən 
qəzet çox kəskin və təhqiramiz ifadələrlə tənqid atəşine tutuldu, 
hətta onların yazıçıdan və teatr kollektivindən yazılı şəkildə üzr 
istəmələri tələb olundu. 

Nəhayət, bu məsələ üçüncü dəfə Gənc Tamaşaçılar 
Teatrının özündə müzakirəyə qoyuldu. Müzakirədə rejissor, baş 
rollarda çıxış edən aktyorlar, orta məktəb müəllimləri və yenicə 
tamaşaya baxmış gənclər iştirak edirdi. Məni də bu yığıncağa 
dəvət etmişdilər. Mən teatr salonuna daxil olanda artıq 
müzakirələr başlamışdı. Meclisi şagirdlərlə birlikdə, kollektiv 
şəkildə tamaşaya baxmış orta məktəb müəllimlərindən biri 
aparırdı. O, giriş sözünü çox uzaqlardan başladı. Əvvəlcə Sovet 
hökumətinin gənclərimizin təlim-tərbiyəsilə bağlı gördüyü 
əzəmətli işlərdən, xüsusilə bu sahədə partiyanm göstərdiyi 
atalıq qayğısından ağızdolusu danışdı. Bu işdə məktəblərin və 
teatrların da böyük rolu olduğunu qeyd etdi və söhbəti 
fırladaraq «Şirinbala bal yığır» tamaşasının üstünə gətirdi. 
Tamaşanı çox şit, bayağı, qeyri-professional ifadələrlə o ki var 
təriflədikdən sonra haqqında yazılmış tənqidi meqaləyə keçdi. 
Məqalədə deyilənlərin başdan-ayağa hamısının yalan, iftira, 
böhtan olduğunu elan etdi və onu oxuyarkən sarsıldığını, hətta 
qəzəbdən ağlamaq istədiyini bildirdi. Məqaləni savadsız, 
küçədən tutulmuş adamların yazdığını bəyan etdi və bunu 
gənclərimizin sağlam təlim-tərbiyəsi işinə açıq xəyanət 
adlandırdı. 

Söhbət bura çatanda daha dözə bilmədim. Ayağa durub 
getdikcə coşan, həyəcandan yanaqları pörtmüş müəllimənin 
nitqini kəsdim və irəli gəlib danışmağa başladım: 

- Xanım, dediyiniz sözlərə bir az sərhəd qoyun. Ayıbdı. 
Danışığımızdan aydın oldu ki, küçədən tutulan kimdir. Bura 
teatrdı, sənət ocağıdı. Burada tamaşanın quruluşundan, 
tərtibatından, rejissor və aktyor işindən, bütünlükdə əsərin və 
onun səhnə təcəssümündən, ideya, estetik məziyyətindən, 
tərbiyəvi əhəmiyyətindən söhbət getməlidir. Yazıçı əsəri özü 
bildiyi kimi yazıb, teatr da onu öz səviyyəsinə uyğun tamaşaya 
qoyub, mən də öz ictimai-əxlaqi məramımdan çıxış edərək 
tənqidi məqalə yazmışam. Bu mənim hüququmdur. Sizə kim 
ixtiyar verib ki, buna görə məni təhqir edəsiniz? Başqalarının 
təhrikilə əsl mətləbi kənarda qoyub, ağzınıza gələni danışasınız? 

Yəqin ali təhsillisiniz. Bəs qürurunuza toxunmurmu ki, 
gözünüzün önündə vaxtilə sizə dərs demiş, başlarını maarif, 
təhsil yolunda ağartmış qocaman ziyalılarımızı, alimlərimizi 
«yanında kababdan söhbət düşəndə bağırsaqları şirə buraxır» 
kimi iyrənc küçə sözlərilə təhqir edirlər. Budurmu, sizin bu gün 
cəmiyyətimizdə işıqlı nə varsa çiyinlərində daşıyıb gətirmiş 
yaşlı nəsil ziyalılarımıza olan hörmətiniz? Budurmu, gənclərə 
verdiyiniz tərbiyə? 

Mən yazdığım məqalənin adını «Gülüşün hədəfi aydın 
olmalıdır» qoymuşam. Nə demişəmsə, hamısını dəqiq faktlara 
əsaslanaraq demişəm. Siz isə qoyulan suallara cavab vermək, 
açıq, səmimi müzakirə keçirtmək əvəzinə, burada hay-şivən 
qopardırsınız. Az qala qəzəbdən ağlayacağımzı bildirirsiniz. 
Xanım, siz qəzəbinizin hədəfıni düz seçməmisiniz. Bir daha 
təkrar edirəm, ayıbdı. Cəmiyyətdə mövcud olan qəbahətlərə 
güləndə elə gülmək lazımdır ki, gülüşün qayıdıb özünü ifşa 
etməsin. Nöqsanlara atəş açanda hədəfı elə seç ki, güllə qayıdıb 
özünə dəyməsin. 

Mən bu sifarişlə hazırlanmış qondarma, təhqiramiz 
məclisdə artıq iştirak etmək istəmirəm. Ancaq getməzdən əvvəl 
həm əsərin müellifindən, həm də onu tamaşaya qoyan teatr 
kollektivindən bir daha soruşuram: Siz kimə və nəyə 
gülürsünüz? Yığışın bunu dəqiqləşdirin, sonra danışarıq. 
Bununla da fıkrimi tamamlayıb salonu tərk etdim. Aktyorlardan 
indi adını unutduğum bir nəfər foyedə mənə yaxınlaşdı ve 
yazdığım məqaləyə görə təşəkkürünü bildirdikdən sonra dedi: 
«Bu tamaşa teatrın boğazına kal armud kimi ilişib. Nə uda, nə 
də geri qaytara bülirik». 

Mən elə bilirdim ki, Mir Cəlal müəllimin məqalə ilə bağlı 
başlanmış bu qalmaqaldan xəbəri yoxdu. Ancaq teatrda baş 
verən hadisədən bir gün sonra kafedraya gələndə o, məni yanına 
çağıraraq soruşdu: 

- Dünənki görüşünüz necə keçdi? Səni çox söydülər? O 
gedə elə biabırçı əsər yazdığı üçün utanmaq, ictimaiyyətdən üzr 
istəmək əvəzinə səndən nə istəyir? 

- Bu təkcə Salam Qədirzadənin işi deyil. Onun arxasında 
başqa adamlar durur. Məqalə ilə bağlı söhbətləri bu dərəcəyə 
gətirib çıxardan əsas səbəbkar tamaşanın rejissoru Ulduz 
xanımdır. Bilirsiz, o kimin arvadıdı? 

- Xəbərim var. Dünən Bakı Sovetinin qabağında . Cəmil 
Əlibəyovla qarşılaşdım. O, mənə işin nə yerdə olduğunu 
təfsilatı ilə danışıb. Onun özünə də əməlli-başlı təzyiqlər olub. 
Bu işi belə qoymaq olmaz. Bu gün səhər Mehdi Hüseynlə 
danışmışam. Get yanına. (O vaxt M.Hüseyn Yazıçılar İttifaqının 
katibi idi.) O, sabah saat beşdə səni qəbul edəcək. Bunların 
qənimi Mehdidi. İlan ulduz görməsə, ölməz. Sen görərsən o, 
məsələni necə lazımdı, elə də yoluna qoyacaq. Mehdi 
ədəbiyyatımızın keşiyində dayanan sıyrılmış qılıncdır. O, təkcə 
istedadlı yazıçı deyil, həm də geniş mütaliə, yüksək intellekt və 
son dərəcə təpərli, kəskin tənqidi təfəkkür sahibidir. Bu 

gün ədəbi-tənqidi mübahisələrdə heç kim onun dərin elmi, 
məntiqi mühakimələri qarşısında axıra qədər tab gətirə bilməz. 
Hətta S.Vurğun kimi nəhəng şəxsiyyət belə bu cür məclislərdə 
onunla açıq şəkildə üz-üzə gəlməkdən çəkinirdi. 
         - Mir Cəlal müəllim, bununla belə, Mehdi Hüseynin 
səhvləri də çox olub. O, yaşh nəsil yazıçılarımıza, xüsusilə 
C.Məmmədquluzadəyə başdan-ayağa yanlış münasibət 
bəsləyib. 

- Doğrudur, onda vaxtilə solçuluq meylləri olub. Ancaq 
sonradan düzəlib, kişi kimi səhvlərini boynuna ahb. Onun və 
S.Vurğunun Mirzə Cəlilə münasibətlərinin dəyişməsində 
mənim təsirim olub. Mən «Anamın kitabı» vətən kitabıdı» 
məqaləsini yazandan sonra onların hər ikisi böyük ədibə qarşı 
vaxtilə səhv mövqe tutduqlarını səmimiyyətlə etiraf etdilər. 
Xüsusilə, Mehdi məqaləni oxuyan kimi zəng edib bildirdi ki, 
mən Mirzə Cəlilin ruhu qarşısında günahkaram. Günahımı 
yumaq üçün gə-rək yaxşı bir məqalə yazam. Yazdı da və bu 
məqalə son illərdə Mirzə Cəlil ədəbi irsi haqqında yazılmış ən 
yaxşı elmi əsərlərdən biridi. Mehdi indi əvvəlki Mehdi deyil. 
Son illərdə o, çox dəyişib, kamilləşib, müdrikləşib. Bu gün 
Azərbaycan ədəbiyyatı və ədəbi tənqid sahəsində təkcə 
respublikamızda deyil, onun hüdudlarından kənarda da ən 
mötəbər söz və nüfuz sahibi odur. S.Vurğunun ölümündən 
sonra ədəbi mühitimizin yükünü, qayğılarını en çox o, 
çiyinlərine alıb daşıyır, irəli aparır. 

Mir Cəlal müəllim söhbətinə bir az ara verdikdən sonra 
məndən soruşdu: 

- Sən bilirsənmi Mehdi ilə mənim dostluğum nə vaxtdan 
başlanıb? 

- Yox, Mir Cəlal müəllim, bilmirəm. 
- Onda qulaq as, danışım. Siz cavanlar Mehdini yaxından 

tanımırsınız. O, görkəmli ədib, tənqidçi olmaqla 

yanaşı, çox mərd, sözü, əməli bütöv bir kişidi, çətin günün 
adamıdı. Vaxtilə o, məni çox böyük bir bəladan xilas edib. O 
olmasaydı, mən bu gün burada oturmazdım, Allah bilir indi 
harada idim. Əhvalat çoxdan olub. 1935-ci ildə mənim ilk 
romanım «Dirilən adam» nəşr olunanda bədxahlarımdan biri 
başdan-ayağa böhtanla, əsa-sız, qərəzli iddialarla dolu bir 
məqalə yazıb «Kom-munist» qəzetinde çap etdirdi. O dövrdə 
kim partiyanın orqanı olan «Kommunist» qəzetində tənqid 
olunurdusa, demək olar ki, o adamm kitabı bağlamrdı. O vaxt 
həm de az-çox sərbəst fıkirleşən ziyalıları məhv etmək üçün 
onlara «millətçi», «müsavatçı», «nərimanovçu» damğası 
vururdular. Çox qorxulu bir vəziyyet yaranmışdı. Hətta 
məqalədən sonra «Dirilən adam» romanı zəif, zərərli bir əsər 
kimi MK-nin qərarına düşmüşdü. 

Elə bu vaxt zoruna döndüyüm Mehdi Hüseyn mərdi-
mərdanə sinəsini qabağa verərək, böyük bir məqalə yazıb mənə 
və romana qarşı yönəlmiş böhtan və iftiraları dəqiq misallar, 
faktlar əsasında alt-üst etdi. Bundan sonra fıkirlər haçalandı və 
məsələ Mir Cəfər Bağırova qədər gedib çıxdı. Eşitdiyimə görə, 
M.C.Bağırov romanla və onun haqqında yazılmış məqalələrlə 
tanış olduqdan sonra göstəriş verib ki, bu kampaniyaya son 
qoyulsun. Deyəsən, roman onun xoşuna gəlmişdi. Bu 
məsələdən Mehdinin də xəbəri vardı. Sonralar o, mənə zarafatla 
deyirdi ki, romandan çox adın sənin dadına çatıb. Mir Cəfər, 
Mir Cəlal, görünür, kişinin sənin admdan xoşu gəlib. Səni mən 
yox, Mir sözü xilas eləyib. Bax, Mehdi belə Mehdidi. Xalid, sən 
elə bilirsən ki, Mehdinin xatirini sadəcə məni müdafiə etdiyinə 
görə çox istəyirəm? Yox, mən ona daha çox mərdanəliyinə və 
həmişə, hər yerdə heç nədən çəkinmədən həqiqəti müdafiə 
etdiyinə görə böyük hörmət bəsləyirəm. Həqiqəti müdafiə 
etmək kişi ləyaqətinin və alicənablığın ilkin şərtidir. 

Sabahısı günü, deyilən vaxtda, saat beşdə Yazıçılar 
İttifaqmda Mehdi Hüseynin qebulunda oldum. Bu mənim 
onunla ikinci təkbətək görüşüm idi. Bir il əvvəl ali məktəblər 
üçün «Azərbaycan sovet ədəbiyyatı» dərsliyi hazırlananda 
M.Hüseynin həyat və yaradıcılığı haqqında icmal oçerki mən 
yazmışdım. Kitabın nəşri ərəfəsində Mir Cəlal müəllim məni 
yanına çağırıb dedi ki, sənin yazını Mehdiyə göndəriblər. 
Bütünlükdə bəyənib. Ancaq deyəsən, müəyyən qeydləri var. 
Get yanına, səni gözləyir. 

İlk görüşümüzdə Mehdi Hüseyn əvvəlcə mənə bir qədər 
quru, inzibatçı adam tesiri bağışladı. Lakin söhbət əsnasında 
vəziyyət tədricən tamam dəyişdi. Mən onun zahirən qaşqabaqh, 
zəhmli görünsə də, daxilən həlim, sadə, səmimi bir insan 
olduğunu gördüm və haqqındakı yanlış təsəvvürlərimə 
həmişəlik sori qoydum. Mehdi Hüseyn əsas söhbətə 
başlamamışdan əvvəl Mir Cəlal müəllimin əhvalını soruşdu və 
ona böyük hörmətlə yanaşdığını bildirdi: «Mir Cəlal çox gözəl 
insandı. Onunla dostluğumuzun çətin sınaqlardan çıxmış uzun 
bir tarixi var. O, təkcə müqtədir yazıçı, istedadlı alim deyil, ilk 
növbədə böyük müəllimdir. Sözün əsl mənasında böyük və 
müdrik müəllim olmaq isə hər insana nəsib olan xoşbəxtlik 
deyil. Mir Cəlala muğayat olun, onu qoruyun. Onun kimi pak, 
nəcib insanlar az-az yetişir». Bundan sonra o, haqqında 
yazdığım oçerkin müzakirəsinə keçdi və bir-bir qeydlərini 
bildirməyə başladı: 

- Yazinı oxumuşam. Tam istədiyim səviyyədə olmasa da, 
bundan əvvəl yaradıcılığım haqqında yazılmış icmal oçerklərə 
nisbətən yaxşıdı. Neyləmək olar, bədii yaradıcılığın təhlilində 
müəllifın arzusu deyil, tədqiqatçının mövqeyi, gəldiyi nəticələr 
əsasdır. Ümumiyyətlə, pis deyil. Təhlillərində bir sistem, 
ardıcıllıq hiss olunur. Əsərlərin ideyası, ictimai məzmunu 
düzgün şərh olunub. 

Dilin sadə, aydın, oxunaqlıdır. Təəssüf ki, yazıda dil, 
üslub, sənətkarlıq məsələləri istənilən səviyyədə öz əksini 
tapmayıb. Bu təkcə sənin deyil, bürünlükdə ədəbi təhlilimizin 
qüsurudur. Biz indiyədək yazıçı nədən yazıb sualı ilə yanaşı, 
həm də necə yazıb sualına cavab verməyə öyrəşməmişik. Bütün 
bunlara baxmayaraq, yazı bütünlükdə məqbuldur və o, 
bəzi.xırda düzəlişlərdən sonra çapa gedə bilər. 

Bu sözləri eşidəndə rahat nəfəs aldım. Görüşün 
əvvəlindən daxilimdə baş qaldırmış gərginlik ötüb keçdi. Hiss 
elədim ki, Mehdi Hüseyn mənə qayğı ilə yanaşır. Məni 
sındırmaq, ruhdan salmaq istəmir. Ona görə də qeydlərini, 
iradlarını yumşaldıb deyir. Hər halda bu, elmi mübahisələrdə 
hammm qorxduğu, çəkindiyi Mehdi Hüseyn deyildi. Dəqiq 
deyə bilmərəm, bəlkə də burada Mir Cəlal müəllim amilinin 
müəyyən təsiri vardı. Hər necə olursa-olsun, bu alicənablığı 
qəlbimdə Mehdi Hüseynə qarşı böyük rəğbət oyatdı. 

- Ancaq mənim düzəldilməsi vacib olan iki qeydim var, - 
deyə o, yenidən sözə başladı. Birincisi odur ki, sən «Komissar» 
povestindən danışanda yazırsan ki: «S.Şaumyan və onun 
silahdaşları inqilabi mübarizələrin önündə gedirdilər». Bu 
cümləni oradan çıxartmaq lazımdır. Allah bilir, kim kimin 
silahdaşı olub. 

Diqqətlə üzünə baxdığımı görüb soruşdu: 
- Nədi, yoxsa dediklərimlə razı deyilsən? 
- Razıyam. Mən sevindiyimdən sizə təəccüblə baxdım. 

Kefinizə dəyməsin, düzü gözləmirdim... 
- Çox nahaq. Sən elə bilirsən ki, biz həmişə ürəyimizin 

hökmü ilə yazırıq, nə düşünürüksə onu deyirik? Bəzən zamanın 
hökmü iradəmizi üstələyir, ona tabe olmağa məcbur oluruq. 

- İstəyirsinizsə, Şaumyanın adını yazıdan tamam 
çıxardım. 

- Yox, lazım deyil. Tarixlə, faktla istəsək də, istəməsək 
də hesablaşmalıyıq. Sadəcə onu böyütmək, şişirtmək, rəhbər 
məqama çıxartmaq lazım deyil. 26-lardan biri kimi adının 
çəkilməsi kifayətdi. Deməli razılaşdıq? 

- Bəli. Necə deyirsinizsə, elə də düzəliş apararam. 
- İkinci iradım «Cavanşir» pyesilə bağlıdı. Mən bu əsəri 

faciə janrında yazmışam. Sən isə onu daha çox tarixi dram kimi 
təhlil etmisən. Mən bu cür yanaşma ilə razı deyiləm. Onu 
dəyişdirmək lazımdı. 

- Mehdi müəllim, indiki vəziyyətdə bu mümkün deyil. 
Çünki əsərin bürün nəşrləri indiki variantda çap olunub. 
Tamaşaya da indiki variantlarda qoyulub. Belə olsa, əldə olan 
materialla təhlil arasında uyğunsuzluq yaranar. Bu həm əsəri, 
həm də onunla bağlı təhlili oxu-yan tələbələr arasında çaşqınlıq 
yarada bilər. Dərslikdə belə şeyə yol vermək olmaz. 

- Neyləmək olar. İndi ki belədi, qoy yazı əvvəlki kimi 
qalsm. Ancaq mən çox istərdim ki, «Cavanşir» oxuculara faciə 
kimi çatdırılsın. Əsər tamaşaya qoyulanda ölkədə ağır müharibə 
gedirdi. Mir Cəfər Bağırov biləndə ki, Cavanşir səhnədə ölür, 
buna qəti etirazını bildirdi. Əsas da bu idi ki, cəbhədə hər gün 
yüzlərlə igid oğlumuz vəfat edir. Millət yas, kədər içindədi. Bu 
azmış kimi, siz də tanmmış tarixi qəhrəmanları səhnədə 
öldürürsüz. Belə olmaz, bu xalqın ümidini qırır, onun qələbəyə 
olan inamına pis təsir göstərir. O vaxt M.C.Bağırovun 
tapşırığına qarşı çıxmaq mümkün olan iş deyildi. Ona görə də 
mən məcbur olub əsərin sonuna yeni bir şəkil əlavə etdim. 
Dərhal hiss olunur ki, bu şəkil əsərin dramatik quruluşuna, 
konfliktin bədii həllinər.uyğun gəlmir, hadisələrə yamaq təsiri 
bağışlayır. Belə bir oyun «Vaqif» pyesinin də başına gəlib. 
Məhz M.C.Bağırovun təkidilə S.Vurğun da əsərin sonunu 
dəyişməyə məcbur olmuşdu. Bax belə. Biz o vaxt istər-istəməz, 
məcburən tarixi həqiqəti siyasətə, zora qurban verməyə məcbur 
olurduq. 

Mehdi Hüseynlə çox işgüzar keçən ilk görüşümüz belə 
başa çatdı və mənim onun haqqında olan bəzi mənfı fıkirlərimə 
həmişəlik son qoydu. 

İkinci görüşümüzdə o, məni köhnə tanış kimi mehriban, 
gülərüzlə qarşıladı və dərhal mətləbə keçib mənə ürək-dirək 
verməyə başladı: 

- Mir Cəlal mənə zəng eləyib dedi ki, səni yaman 
sıxışdırıblar. Ora-bura çağırıb hədə-qorxu gəliblər. Elədi?.. 

- Mehdi müəllim, başıma gələn əhvalatlan müfəssəl 
danışıb vaxtmızı almaq istəmirəm. Ancaq məni tamam 
bezdiriblər. Əlimə qələm alıb o məqaləni yazdığıma görə 
peşman olmuşam. 

- Yox, belə olmaz. Tənqidçi gərək ona təzyiqlər artdıqca 
daha inadkar, daha qətiyyətli olsun. Tənqidçi üçün cəsarət, heç 
kimdən və heç nədən çəkinmədən sözü açıq demək bacarığı 
birinci şərtdir. Ədəbi tənqidçi tənqid etdiyi obyektdən həmişə 
yüksəkdə dayanmalı, nəzəri cəhətdən tam hazırlıqlı olmalı, 
bədii yaradıcılığın daxili sirlərini, ictimai-estetik mahiyyətini 
yaxşı bilməlidir. Əks təqdirdə, onun yazıları ədəbi prosesin 
inkişafına heç bir təsir göstərə bilməz. Həqiqətən tənqidçi 
olmaq istəyirsənsə, bunun başqa yolu yoxdu. 

Sənə qarşı olan təzyiqlərə görə qətiyyən narahat olma. 
Əksinə, bu yaxşıdı. Deməli, tənqid yerində olub, hədəfı düz 
vurmusan. Hər bir tənqidi məqalə böyüklüyündən, kiçikliyindən 
asılı olmayaraq, müəyyən əks-səda doğurmalı, ədəbi 
mübahisələrə, fıkir müxtəlifliyinə səbəb olmalıdır. Bədii-estetik 
həqiqət ancaq bu yolla üzə çıxır, reallaşır, ədəbi prosesə düzgün 
istiqamət verir. 

Məqalənlə bağlı hay-küyə gəldikdə arxayın ol, bu gündən 
ona son qoyulacaq.  Salam Qədirzadəni çağırıb 

nə lazımdı, hamısmı demişəm. Hətta ona bildirdim ki, bu 
hərəkətlərə son qoymasalar, mən özüm tamaşa haqqında kəskin 
bir məqalə yazacam və onun səhnədən götürülməsini tələb 
edəcəm. Gələcəkdə bu məsələ ilə bağh, gizli də olsa müəyyən 
təzyiq hiss eləsən, sən də yeni bir məqalə yazarsan. Adını da 
qoyarsan «Şirinbala bal yığır, bəs müəllifi nə yığır». Mövzunu 
da mən verirəm. Xəbərin varmı, bu əsər əvvəl felyeton olub, 
sonra satirik hekayəyə çevrilib, daha sonra radio və televizor 
üçün səhnələşdirilib, nəhayət, komediya adı ilə Gənclər 
Teatrında tamaşaya qoyulub. Yəqin, belə getsə, əsəri aparıb 
Musiqili Komediya Teatrına verəcək ki, üstündə işləyib yeni bir 
janra çevirsinlər və müəllif buna görə də lazımi qonorar alsın. 

Bax belə. Get, heç kimdən çəkinmədən işinlə məşğul ol, 
tənqidi fəaliyyətini davam etdir. Ancaq həmişəlik yadında 
saxla, ədəbi tənqidin əsas meyarı həqiqət və obyektivlikdir. 
Bunu heç vaxt unutma. Mir Cəlala məndən salam söylə. De ki, 
xahişini necə lazımdı yerinə yetirdim. Mən hiss eləmişəm, o, 
sənə ümidlə, qayğı ilə yanaşır. Çalış, o kişinin etimadını axıra 
qədər doğrult. 

Beləliklə, mən Mir Cəlal müəllimin böyük və təmənnasız 
qayğısı nəticəsində ədəbi mühitdə də Mehdi Hüseyn kimi 
nəhəng bir arxa qazandım və heç kimdən çəkinmədən ədəbi-
tənqidi fəaliyyətimi davam etdirdim. Mən bu sahədə az-çox 
səmərəli nə iş görmüşəmsə, ilk növbədə bu iki nəcib insana 
borcluyam. 

 
Yaman günün ömrü az olar 

 
Mir Cəlal müəllimin həyatına və haqqında yazılmış 

xatirələrə bələd olanlar bilir ki, o, vaxtilə çox nadir hallarda 
təsadüf olunan bir alicənablıq göstərərək, Yazıçılar İttifaqı  
tərəfindən böyük oğlu  Arif üçün  ayrılmış  evi 

gənc şair Nəriman Həsənzadəyə bağışlamışdı. Bu onun 
həyatında birinci və sonuncu hadisə deyildir. Mənim də şəhərdə 
ev almağım məhz bu xeyirxah insanın böyük qayğısı və 
himayəsi nəticəsində olmuşdur. 

Yəqin yaşlı adamların yadmdadı. 1968-ci ilin payızında, 
oktyabr aymm əvvəlində, axşama yaxın, şər qarışan vaxtı 
Bakıda çox güclü yağış yağırdı. Şəhərin yuxan hissəsində, 
Yasamal tərəfdə yağan leysan güclü, qarşısı-alınmaz selə 
çevrilib aşağı axmağa başladı və qısa müddətdə Beşmərtəbəyə 
yaxın böyük bir ərazini alt-üst etdi, əsl xarabazara döndərdi. Bu 
vaxt mən ailəmlə birlikdə selin ən güclü gəldiyi yerdə - İkinci 
paralelnidə, küçədən üç-dörd metrə çökəkdə yerləşən 
yarımzirzəmi, köhnə həyət evində kirayədə qalırdım. 

Həmin gün mən axşam fakültəsində dərsdə idim. Çölə 
çıxanda gördüm ki, leysan yağış yağır, yer-göy su içindədi. 
Küçələrden sel axır. Nəqliyyat işləmir. Birden ürəyimə ağır 
qorxu, təşviş hissi doldu. Sanki qeybdən gələn bir səs, nida 
məni daxilən silkələdi, xəbərdar etdi: «Ailən, balaların 
təhlükədədi!» Bu nidanın təsiri altında, başqa heç nə 
fıkirləşmədən, piyada ara küçələrlə evimizə tərəf qaçmağa 
başladım. Huşumu yerindən oynadan qorxu hissi elə bil mənə 
ikiqat qüvvə vermişdi. Həm də uşaq vaxtımdan kənddə sellə, su 
ilə çox oynadığım üçün heç nə mənə mane ola bilmirdi. Paralel 
küçələrdən başı aşağı axan çirkab qarışıq güclü sel bir neçə 
yerdə məni yıxsa da, sağ-salamat özümü evə çatdırdım. 

Çöl qapını açıb pilləkənlərdən aşağı düşəndə gördüm ki, 
həyətdə su dizə çıxır və yavaş-yavaş evlərə axmağa başlayır. 
Uşaqlar sağ-salamatdı və suyu evə buraxmamaq üçün qapının 
ağzına müxtəlif əşyalar düzürlər. Sevincdən bütün bədənim 
titrədi, özümdən asılı olmayaraq gözlərim yaşla doldu, az qaldı 
huşumu itirəm. Keçirdiyim   ağır   iztirab,   qorxu   hissi   hələ   
soyumamış 

qəlbimdə baş qaldıran bu sevincin doğurduğu xoşbəxt duyğuları 
dillə ifadə etmək mümkün deyil. Bu bütün canlılar aləmində 
təkcə insan qəlbinə xas olan bir möcüzədir. Bu hissin yaratdığı 
sirli təəssüratı ancaq vaxtilə belə bir vəziyyətə düşmüş adamlar 
duya bilərlər. 

Bir az özümə gələndən sonra ilk fıkrimə gələn bu oldu ki, 
uşaqları təcili olaraq evdən çıxardım. Tələm-tələsik onları 
qabağıma qatıb ara barının üstündən həyət sahibəsinin qarşıda, 
nisbətən təhlükəsiz yerdə olan evinin ikinci mərtəbəsinə 
çıxartdım. Mən evimizdən bəzi şeyləri götürmək üçün geri 
qayıdıb yenidən həyətə düşəndə əsl faciə baş verdi. Qabağında 
böyük yük maşını batdığı üçün küçədən axan selin bir hissəsi 
istiqamətini dəyişib, yuxarıda bizim evlə üzbəüz ərzaq 
mağazasmm döşəməsini, divarlarını yararaq, iki yerdən gurultu 
ilə həyətimizə axmağa başladı. Bir anın içində su qurşağa çıxdı. 

Mən tələsik evə daxil olanda artıq içəridəki bütün əşyalar, 
paltar-palaz, yorğan-döşək, hətta soyuducu fırlanan, özünə 
çıxmağa yol axtaran suyun üzərində üzürdü. Çox çətinliklə, 
evin yuxarı başında qoyulmuş paltarasana yaxınlaşdım və onun 
yuxarıdakı kiçik gözünə salafana bükülüb qoyulmuş 
diplomlarımı və başqa sənədlərimi götürdüm (Su hələ ora 
çatmamışdı). Geri dönəndə gördüm ki, sel güc verib ara qapını 
bağlayıb. Birdən ölümlə üz-üzə qaldığımı başa düşdüm və 
bədənimdən ifadəsi çox çətin olan ağrılı bir gizilti keçdi. Lakin 
tez özümü ələ aldım. Yuxarısından yapışıb necə dartdımsa, 
köhnə qapı çərçivələrindən çıxıb parça-parça oldu. Suyun yeni 
dalğası məni vurub divara sıxsa da, bütün qüvvəmi toplayıb 
güc-bəla ilə çölə çıxdım. 

Su artıq çətin boy verirdi. Ailə üzvlərim yuxarıda, ikinci 
mərtəbənin balkonuna çıxıb şivən qoparmışdılar. Onlar elə 
bilmişdilər ki, artıq suda boğulmuşam. Gücümün  

tam tükəndiyini görən ev sahibəsinin böyük oğlu Ağababa 
pencəyini çıxarıb suya baş vurdu və üzə-üzə gəlib özünü mənə 
çatdırdı. Çox çətinliklə olsa da, birlikdə köməkləşib yuxarı 
qalxdıq. Bayaqdan iztirabdan, qorxudan üzülən, özlərini 
öldürən, fəryad qoparan ailə üzvlərim və qonşularım indi bir-
birlərini qucaqlayıb sevincdən ağlaşırdılar. 

Bu sevinc anları çox az çəkdi. Həyətdə böyük şaqqıltı, 
gurultu qopdu. Getdikcə artan suyun təzyiqi altında mənim və 
bizimlə yan-yana kirayədə qalan qonşumuzun evinin arxa 
divarları dağıldı və sel sürətlə qonşu həyətlərə axmağa başladı. 
(Xoşbəxtlikdən qonşum və ailəsi evdə yox idi). Bunun ardınca 
evlərimizin tavanları üçdu, parça-parça olub çirkab içində olan 
sel sularına qarışıb yoxa çıxdı. Bütün bunlar bir anın içində baş 
verdi. Hərgah ikinci dəfə həyətə düşəndə iki-üç dəqiqə 
geciksəydim, Allah bilir başıma nələr gələcəkdi. Görünür, bu da 
Tanrının hökmü imiş ki, sağ qaldım. 

Ancaq bununla belə, mən çox ağır iztirab, sarsıntı içində 
idim. İndiyədək dişlə-dırnaqla düzəltdiyim ev-eşiyimi, olan-
qalanımın hamısını itirmişdim. Tifaqım dağılıb xarabazara 
çevrilmişdi. Hiss elədim ki, daxilimdə nəsə qırıldı, çiliklənib 
töküldü. Bu qırılan, çiliklənən mənim gələcəyimə olan 
ümidlərim, arzularım idi. Lakin neyləmək olardı? Mənim daha 
taleyin hökmü qarşısında baş əyməkdən başqa çarəm yox idi. 

Baş verən hadisədən sonra evdə yenidən ah, nalə, şivən 
qopmuşdu. Uşaqlar qorxudan və vahimədən tir-tir əsirdilər. 
Hamı şok vəziyyətinə düşmüşdü. İlk özünə gələn mülk sahibəsi, 
dünyagörmüş, ağbirçək Mədinə nənə oldu. O, başda mən 
olmaqla, hamımıza təskinlik verməyə başladı: 

- Bəsdi, sakitləşin, səbirli olun. Bu yağış gecənin 
yarısında yağsaydı, aşağı həyətlərdə hamı məhv olardı. 

Allaha min şükür, sağ-salamatıq. Ev, mal-dövlət gəldi-
gedərdi, əl çirkidi, bu gün var, sabah yoxdu. Cəhənnəm olsun. 
Ev-eşiyi necə qazanmışdınız, sağlıq olsun yenə qazanarsınız. 
Neyləmək olar? Məsləhət Allahındır... Söhbət bura çatanda 
Ağababa anasının sözünü kəsdi: 

- Allaha qurban olum. O da deyəsən varlılardan, imkanlı 
adamlardan qorxur. Həmişə zülmü kasıblara, bizim kimi yetim-
yütümə eləyir. 

- Əstəğfürullah elə, bala, küfür danışma! Allahın pis 
adamlarla işi yoxdu, onlar onsuz da cəhənnəmlikdi. Qurban 
olduğum həmişə ancaq yaxşı insanları sınağa çəkir. Sonra 
Mədinə nənə üzünü mənə tutaraq dedi: A bala, niyə belə 
quruyub qalmısan? Hamının gözü səndədir. Özünü ələ al. Oldu 
ilə öldüyə çarə yoxdu. Sən də mənim oğlum, heç nədən 
çəkinmə, elə bil öz evindi. Ağababa ilə keçin mətbəxə, 
paltarlarımzı dəyişin, üz-gözünüzü yuyun. Bürünməyə bir şey 
tapıb verərik sənə. Uşaqlardan da arxayın ol. Mən özüm onları 
necə lazımdı yerbəyer eləyəcəm... 

Mədinə nənə köklü bakılı idi. Kirayədə qaldığım iki ildə 
bu mehriban qadınla aramızda ana-bala münasibətləri 
yaranmışdı. İndi də məhz onun əvəzsiz qayğısı sayəsində ağır 
səksəkə içində keçən gecəni birtəhər başa vurdum. Səhər 
işıqlaşanda ayağa durdum, üstümə atılmış adyala bürünüb 
həyətə düşdüm. Yağış axşamdan, sel isə gecəyarı kəsilmişdi. 
Həyətdə ordan-burdan süzülüb gələn son su damcıları kiçik 
şırımlarla axıb gedirdi. Evimin ancaq iki yan divarı qalmışdı. 
İçəridəki bütün əşyalardan ancaq dəmir çarpayı uçub-dağılmış 
arxa divarın küncünə ilişib qalmışdı. 

Bu müdhiş mənzərəni görəndə yenidən başımdan tüstü 
qalxdı. Özümdən asılı olmayaraq, gözlərim yaşla doldu, 
ürəyimə və üzümə axmağa başladı. Deyirlər kişi ağlamaz. Bəli, 
kişi düşmən qarşısında, ölüm ayağında, 

ağır sınağa düşəndə ağlamaz. Ancaq bəzən taleyin elə amansız 
zərbələri olur ki, dağ da olsan əyilməli, ağlamalı olursan. Mən 
ona görə ağlamırdım ki, evim, var-yoxum tar-mar olmuşdu. 
Ona görə ağlayırdım ki, hələ tələbə vaxtından ağzımdan kəsib 
aldığım və indi daha tapılmayan nadir kitablarımı, indiyədək 
yazdığım elmi məqalə və bədii əsərlərimin bütün nüsxələrini, 
doktorluq dissertasiyasına dair işlənmiş iki fəslin əlyazmalarını, 
illər boyu topladığım çoxlu arxiv materialları və qeydlə dolu 
qovluqlarımı, nəşr üçün tam hazır vəziyyətdə olan on iki vərəq 
həcmində «Ədəbi tənqiddə M.F.Axundovun böyük davamçısı» 
adlı monoqrafıyamın həm əlyazması, həm makina variantını və 
bu sahə ilə bağlı daha başqa nəyim vardısa, hamısını itirmişdim. 
Mənə təkcə maddi yox, daha çox mənəvi zərbə dəymişdi. Artıq 
daxilimdə bir ümidsizlik, boşluq yaranmışdı. Əslində mən 
mənən müflis olmuşdum. Bu idi məni sarsıdan, bu idi faciəm!    

Evə qayıdıb geyindim (Evdəki qadmlar səhərə qedər 
əlləşib ayaqqabımı və paltarlarımı yuyub, təmizləyib, 
qurutmuşdular) və belə qərara gəldim ki, əyinlərindəki ev 
paltarlarında qaçıb canlarını qurtarmış uşaqları stress 
vəziyyətindən çıxarmaq üçün təcili buradan uzaqlaşdırmaq 
lazımdı. Ağababa taksi şoferi işləyirdi. Maşını küçəmizin üst 
tərəfində qonşunun həyətində saxlamışdı. Ağa-babadan xahiş 
elədim ki, maşını gətirsin, məni mərkəzi poçta aparsın. 

Evdən çıxanda üstümdə köhnə pulla üç göy iyirmi-beşlik 
vardı. Pullar islansa da, salamat idi. Küçələrdə çox yerə qum və 
zibil toplandığına baxmayaraq, artıq maşınlar işləyirdi. Poçta 
çatan kimi rayona, yaxın qohumlarıma zəng vurub başıma gələn 
müsibəti xəbər verdim və təkidlə xahiş elədim ki, təcili özlərini 
Bakıya çatdırsınlar. Onları çox gözləməli olmadım. Təxminən 
günortaya yaxın kənddə şofer işləyən bacımın yoldaşı və başqa 
bir 

qohumum maşınla gəlib çıxdı. Onlar mənə xeyli pul və ürək-
dirək verəndən sonra vaxt itirmədən uşaqları maşına yığıb 
rayona apardılar. Əvvəl mən də onlarla getmək istədim. 
Birincisi, maşında yer yox idi. İkincisi də fıkirləşdim ki, illərlə 
mənə atalıq etmiş Mir Cəlal müəllimlə, qardaşdan yaxın 
dostlarımla, iş yoldaşlarımla sağollaşmamış getmək namərdlik 
olardı. 

Gecə Montində ərkim çatan dostlarımdan birinin evində 
qaldım. Səhərisi günü onünla gedib yaxın paltar mağazasından 
özümə babat bir kostyum, köynək və ayaqqabı aldım. Üst-
başımı bir az qaydaya salıb Universitetə yollandım. Kafedraya 
girəndə Mir Cəlal müəllim məni narahatlıqla qarşıladı: 

- Qardaş, hardasan? Üç gündü işə gəlmirsən. Uşaqlar, 
İnayət, Firidun səni nə qədər axtarıblar, tapa bilməyiblər. 
Deyirlər, evini su basıb, elədir? 

- Mir Cəlal müəllim, bu çox uzun əhvalatdı. Gəlmişəm 
sizinlə vidalaşam. Ailəmi dünən göndərmişəm rayona. Özüm də 
ya bu gün, ya da sabah həmişəlik çıxıb gedirəm rayona... 

- Dayan görək, qardaş. Kişinin başına iş gələr, adam 
bərkə-boşa düşər. Səbirli ol. Belə ağılsız hərəkət sənə yaraşmır. 
Nə qədər çətin olsa da, yaman günün ömrü az olar. 

- Yox, Mir Cəlal müəllim. Mən qəti qərara gəlmişəm, 
gedəcəm. Evim-eşiyim, yazılarım, indiyədək nəyim vardı 
hamısı bir saatın içində dağılıb məhv oldu. Üstəlik bütün 
ümidimi, inamımı da itirmişəm. Mənim daha Bakıda heç nəyim 
qalmayıb. Axşam olanda gecələməyə bir yerim belə yoxdu. 
Mən burada necə qala bilərəm? 

- Xalid, belə olmaz. Bilirəm, başına gelən hadisədən 
sonra ağır mənəvi sarsıntı keçirmisən, hələ özünə gələ 
bilməmisən. Ona görə də nə dediyini düzgün ölçüb-biçə 
bilmirsən. Necə yəni Bakıda heç nəyin qalmayıb? 

Bəs biz, sevimli müəllimlərin, illərlə birlikdə çalışdığın 
dostların, müəllim yoldaşların, həmişə fəxr elədiyin Universitet, 
doğma iş yerin, siniflərdə səni hər gün həvəslə gözləyən 
tələbələrin? Bir yaxşı-yaxşı fıkirləş. Sən bütün bunları unudub 
hara gedə bilərsən? Bu mümkün olan iş deyil. 

- Müəllim, dedikləriniz hamısı düzdü. Ancaq... 
- Heç bir ancaq-zad yoxdu. Qurtar bu söhbəti. İnsan heç 

vaxt, ən ağır günlərində belə ümidini, dəyanətini itirməməlidir. 
Fikirləşib bir çıxış yolu tapmaq lazımdı. Nə olub, dünyanın 
axırı deyil ki. Müharibə illərində bir gündə onlarla kənd, şəhər 
xarabazara çevrilirdi, yanıb külə dönürdü. Müharibədən sonra 
insanlar yaşamadı? Yaşadı və nəinki yaşadı, hətta tezliklə 
dağılmış şəhər və kəndləri bərpa etdi, onun vurduğu bütün 
yaralan sağaltdı. Sənin işin belədi. Birinci ev məsələni həll 
etmək lazımdı. 
         - Bu çox müşkül məsələdi. Kimdi indi mənə ev verən? 

- Universitet. Belə dar gündə. öz işçisinə kömək etmək 
onun borcudur. 

- Universitet mənə ev verən olsaydı, indiyədək verərdi 
də. Fikrim qətidi. Mən daha burada qalmaq istəmirəm. Hər şeyi 
təzədən başlamağa nə gücüm, nə imkanım, nə də həvəsim 
yoxdu. 

- Yaxşı, yaxşı... Özünü uşaq kimi aparma. İnciyərəm 
səndən. Dur, gedək rektorun yanına, əl-ələ verib bu işi vaxtında 
yoluna qoymaq lazımdır... 

Bayaqdan olduqca yumşaq və qayğı ilə danışan Mir Cəlal 
müəllimin son sözləri daha çox əmr kimi səsləndi. Başa düşdüm 
ki, bundan sonra dediklərimdə təkid etmək etikadan və ədəbdən 
kənar bir iş olardı. Bunu nəzərə alaraq, istər-istəməz, bir növ 
məcburi Mir Cəlal müəllimin iradəsinə tabe oldum. 

Beləliklə, rektorluğa getdik. Rektor yerində yox idi. Ona 
görə də dönüb partkoma yollandıq. O vaxt Universitet partiya 
komitəsinin katibi fakültəmizin müəllimi, çox mehriban və 
xeyirxah bir qadın olan Fəridə Sultanzadə idi. O, bizi gülərüzlə 
qarşıladı və hörmət əlaməti olaraq iş stolunun arxasından 
çıxaraq bizimlə üzbəüz oturdu. Mir Cəlal müəllim 
müqəddiməsiz-zadsız birbaşa mətləbə keçdi: 

- Xanım, siz yəqin Xalidi tanıyırsınız. 
- Əlbəttə, mənim Xalid müəllimə böyük hörmətim var. 

Son vaxtlar onun televiziyadakı çıxışlarına da çox maraqla 
qulaq asıram. Xalid təkcə Universitetimizdə deyil, artıq 
respublikamızda tanınmış gənc alimlərimizdən biridir. 

- Çox yaxşı. Sevinirəm ki, onun haqqında belə yaxşı 
fıkirdəsən. Xalidə böyük itki üz verib. Evini sel aparıb. Ailəsi 
ilə birlikdə çöldə qalıb. Özü də küsüb, çıxıb kəndə getmək 
istəyir. Buna yol vermək olmaz. Yığışıb ona kömək etmək, ilk 
növbədə ev məsələsini həll etmək lazımdı. Bilirəm, 
Universitetin fondunda vəziyyəti çox ağır olan müəllimlərə 
vermək üçün ehtiyat evlər olur. Gəlmişik bu işin həllində bizə 
kömək edəsiniz. 

- Mir Cəlal müəllim, sizin xahişinizə əməl etmək mənim 
borcumdu. Ancaq bu iş tək mənlik deyil. Belə məsələləri daha 
çox rektor həll edir. Gərək əvvəlcə onunla görüşəydiniz. 

- Getmişdik, tapa bilmədik. Eybi yoxdu, sən mənim 
xahişimi ona çatdırarsan və deyərsən ki, elə hesab eləsin, bu 
çətinliyə mən düşmüşəm, evi də Xalidə yox, mənə verir. 

- Belə gözəl ürək sahibi olduğunuz üçün çox sağ olun, 
Mir Cəlal müəllim. Sizin tələbənizə olan bu nəcib, alicənab 
münasibətiniz məni lap mütəəssir etdi. Əlimdən nə kömək gəlir, 
edəcəm. Arxayın olun, rektorla danışaram  

və işin nə yerdə olduğunu dəqiq öyrənib sizə xəbər göndərərəm. 
Səhəri günü Fəridə xanımın özü kafedramıza gəldi və 

Mir Cəlal müəllimə vəziyyətlə bağlı ətrafiı məlumat verdi: 
- Bu yaxınlarda bizə Biləcəri tərəfdə yeni salınmış 

dördüncü mikrorayonda iki ev veriblər. Onlar paylanıb, ancaq 
hələlik sənədləşdirilməyib. Evlərdən biri iki, o biri isə üç 
otaqlıdı. Üçotaqlı mənzil beşinci mərtəbədə olduğuna görə bir 
az mübahisəli qalıb. Qərarı dəyişdirib onu Xalidə vermək olar. 
Qanunla da ailəsi böyük olan müəllimlərə üç otaq düşür. Yaxşı 
olar ki, məsələni həll etmək üçün, zəhmət olsa da, siz özünüz 
rektorun yanına gedəsiniz. Əminəm ki, sözünüzü yerə salmaz. 

- Xanım, heç bir zəhməti yoxdu. Gedərəm, təki iş 
düzəlsin. Rektor yerindədi? 

- Bəli, işdədi. 
- Onda gedək... 
Mir Cəlal müəllim mənə gözləməyi tapşırıb Fəridə 

xanımla birlikdə rektorun yanına getdi. Təxminən yarım saatdan 
sonra qayıtdı və gülümsünə-gülümsünə mənə şad xəbər verdi: 

- Səni təbrik edirəm, gözün aydın olsun. Ev məsələsi 
düzəldi. Başına gələn qəzanı bütün detallarına qədər biləndən 
sonra rektor razılıq verdi. Görürsən, səbirsizlik eləyirdin. Çətini 
ev problemi idi. Zaman tədricən bütün yaraları sağaldır. 
Tələsmə, başqa işlərin də yavaş-yavaş qaydaya düşəcək. 
Düzdür, evin bir az şəhərdən uzaqdı, beşinci mərtəbədi. Ancaq 
pis-yaxşı yola getmək olar. 

- Çox sağ olun, Mir Cəlal müəllim. Evin uzaqlığı-
yaxınlığı məni narahat etmir. Təki başımı soxmağa bir komam 
olsun. Nəqliyyat olmasa, piyada gedib gələrəm. 

- Çox yaxşı. Sabahdan dərslərinlə, başqa işlərinlə məşğul 
ol. Mən inanıram ki, sən bu gündən sonra daha 

inadla çalışaraq qarşına çıxan bütün problemləri yoluna 
qoyacaqsan. 

Evin sənədləşdirilməsi bir aya yaxın çəkdi. Nəhayət, 
orderi və açarları aldım. Təcili dördüncü mikrorayona gedib, evi 
və bloku tapdım. Ürəyim döyünə-döyünə beşinci mərtəbəyə 
qalxdım. Qapını açıb içəri girəndə gözlərimə inanmadım. 
Bakıda beş il ailəmlə kiçik, dar daxmalarda kirayədə yaşamağa 
öyrəşdiyim üçün boş otaqlar mənə olduqca böyük və geniş 
göründü. Həyəcan içində evin hər yerinə - balkona, mətbəxə, 
hamama baş vurdum. Ev təmirsiz olsa da, işıqlı və hər şey yerli-
yerində idi. Mənə elə gəldi ki, adi paneldən tikilmiş üç otağa 
deyil, şah sarayına sahib olmuşam və hiss elədim ki, adamlara 
xoşbəxt olmaq üçün o qədər də çox şey lazım deyil, onlara 
sadəcə insani qayğı göstərmək lazımdı. 

Yaşadığım xoşbəxt hisslərlə yanaşı, ürəyimdən bu evin 
mənə verilməsinin əsas səbəbkarı olan Mir Cəlal müəllimə qarşı 
ifadəsi sözə sığmayan minnətdarlıq duyğuları keçdi. Çünki 
tələbəlik illərindən bu yana həmişə mənə arxa, dayaq olmuş bu 
xeyirxah insan bu dəfə də məni gözlənilmədən düşdüyüm dərin 
bir quyudan çıxartdı. Yerindən oynamış, istiqamətini itirmiş 
həyatımı öz məhvərinə qaytardı. O olmasaydı, yəqin ki, mən 
həmişəlik rayona qayıdıb, həyatımı adi, taleyi daşa dəymiş bir 
kənd müəllimi kimi başa vuracaqdım. 

Sabahısı günü kafedraya gedib bu şad xəbəri Mir Cəlal 
müəllimə və başqa müəllim yoldaşlarıma çatdırdım. Bunu 
eşidən kimi rəhmətlik İnayət dərhal təklif verdi: «Təzə evi 
yumaq lazımdı. Xalid qonaqlıq verməlidi. Dərsdən sonra 
gedirik «İnturistə». Mir Cəlal müəllim bu təklifə etiraz elədi: 
«Xalidin pulu hardandı indi bizi qonaq eləsin. Qoy qalsın başqa 
vaxta». Ancaq Firidun, Təhsin başda olmaqla o biri müəllimlər 
də yerbə-yerdən dilləndilər: «Biz ölməmişik ki. Gəl tədbiri 
pozmayaq.  

Xalidin yerinə qonaqlığı özümüz verərik. Ad olar onunki». 
Beləliklə, günorta yığışıb, ənənəvi olaraq belə məclisləri 

keçirdiyimiz köhnə «İnturistə» yollandıq. Qonaqlıq çox gözəl 
keçdi. Mir Cəlal müəllim və başqa dostlarım bir-bir ünvanıma 
çox xoş sözlər dedilər. Yeni ev almaq münasibətilə məni təbrik 
edib xeyir-dua verdilər. «Bakıda heç nəyim qalmayıb» deyəndə 
bu sözlərə görə Mir Cəlal müəllim məni bərk danlamışdı. İndi 
başa düşdüm ki, o, tamamilə haqlı imiş. Mir Cəlal müəllim 
əvvəllər dediyimiz kimi, təkcə evində yeni ailə məktəbi 
yaratmamışdı, həm də kafedramızda keçmiş tələbələrindən 
ibarət çox mehriban, səmimi bir kollektiv, əsl mənada elmi 
məktəb yaratmışdı. Bura, hamımıza atahq qayğısı göstərən Mir 
Cəlal müəllim başda olmaqla mənim də ikinci böyük ailəm, 
ümid yerim, arxam, dayağım idi. Mən taleyin hökmü ilə dara 
düşəndə bu həqiqəti unutduğum üçün indi xəcalət çəkirdim, 
utanırdım. 

Mir Cəlal müəllimin və unudulmaz dostlarımın xeyir-dua 
verdiyi həmin evdə otuz beş il yaşamışam. Burada doktorluq 
dissertasiyası yazıb müdafiə etmişəm, filologiya elmləri 
doktoru, professor adlarını almışam. Neçə-neçə kitabımı 
hazırlayıb nəşr etdirmişəm, pyeslərimi respublikanın 
teatrlarında tamaşaya qoydurmuşam. Balalarımın xeyir işlərini 
keçirtmişəm. 

Maraqlı burasındadır ki, Mir Cəlal müəllim vəfat 
edəndən sonra bizim küçəyə onun adını qoyublar. Mən buna 
təsadüf kimi yox, Tanrıdan gələn bir pay, qismət kimi 
baxmışam. Həmişə xeyirxahlığından bol-bol bəhrələndiyim Mir 
Cəlal müəllim sağlığında olduğu kimi, dünyasını dəyişəndən 
sonra da məni unutmayıb. İndi onun özü olmasa da, müqəddəs 
ruhu mənim yanımda, ünvanımda olub. Bu vaxtdan başlayaraq 
mənim və övladlarımın rəsmi sənədlərində, ünvanımıza gələn 
və ünvanımızdan  

gedən bütün məktubların, yazıların üstündə Mir Cəlal 
müəllimin sevimli adı həkk olunub. Mənə belə uğurlu bir tale 
qismət elədiyi üçün ulu Tanrıma dönə-dönə minnətdaram. 

 
Bizim cəsarətimizi 37-də aldılar 

 
Mənə həmişə elə gəlirdi ki, Mir Cəlal müəllim 1937-ci 

ilin ağır burulğanlarından nisbətən kənarda qalan 
ziyalılarımızdandandır. Sakit təbiətli, hamıya əlindən gələn 
yaxşılığı əsirgəməyən bu insan heç bir qorxu, iztirab 
keçirmədən öz bədii-elmi yaradıcılığı ilə məşğul olmuş, xüsusi 
istedad və zəhmət hesabına gəlib indiki mərtəbəyə çatmışdır. 
Ancaq baş verən dramatik bir hadisədən sonra başa düşdüm ki, 
səhv etmişəm, düşüncələrim tam deyil. Mir Cəlal müəllim 
özünün şəxsi həyatı haqqında danışmağı xoşlamırdı. Buna görə 
də mən və iş yoldaşlarım onu daha çox zahiri cəhətdən gördüyü 
işlərə və əməllərinə görə tanıyırdıq. Bu böyük şəxsiyyətin fərdi 
dünyasından, vaxtilə yaşadığı ağır qayğı və sarsıntılardan isə 
çox az xəbərimiz vardı. 

Dediyim hadisə baş verəndə bizim fakültə hələ də keçmiş 
«Kommunist» küçəsindəki köhnə binada fəaliyyət göstərirdi. 
Bir gün işdən sonra Mir Cəlal müəllim mənə dedi ki, fakültə 
elmi şürasınm iclasında gələn il üçün diplom mövzularının 
müzakirəsi keçirilir. Gedək, görək nə deyirlər. Getdik. 
Yığıncaqda bizim kafedranın təqdim etdiyi siyahı müzakirə 
olunanda «Ə.Haqverdiyevin kiçik pyesləri» mövzusuna 
Azərbaycan sovet ədəbiyyatı kafedrasının o vaxt ki müdiri 
etiraz etdi və dedi ki, bu mövzu düzgün seçilməyib. Mir Cəlal 
müəllim yerdən soruşanda niyə, iddiası bu oldu ki, 
Ə.Haqverdiyev kiçik pyeslərini sovet dövründə yazıb. Ona görə 
də diplom  işi  Azərbaycan  ədəbiyyatı  tarixi  kafedrasından 

yox, bizim kafedradan getməlidir. Bunun müqabilində Mir 
Cəlal müəllimin cavabı çox yığcam oldu: «Bu sənin fıkrindi, 
mən isə ayrı cür düşünürəm. İntriqa istəyirsənsə, get başqa 
yerdə axtar». 

Bunu eşidən həmin kafedra müdiri tribunaya qalxıb daha 
inadla öz dediklərini sübut etməyə çalışdı və əsas sözü də ondan 
ibarət oldu ki, son vaxtlar bəzi kafedra müdirləri diplom 
mövzuları seçərkən diqqətsizliyə yol verir, dövrləri bir-birinə 
qarışdırırlar. Elmi faktı, elrni prinsipləri gözləmirlər. Beləliklə, 
nəinki ayrı-ayrı sənətkarlarımızın yaradıcılığı təhrif olunur, həm 
də onların haqqında tələbələrimizdə yanlış fıkir formalaşır. Bu 
cür zərərli, qeyri-elmi meyllərə vaxtında son qoymaq lazımdır 
və s... 

O, xeyli danışdıqdan sonra özünə arxayın bir vəziyyətdə 
gəlib yerində oturdu. Bu vaxt Mir Cəlal müəllim mənə işarə 
elədi ki, durum çıxış eləyim. İcazə alıb tribunaya gəldim və çox 
sakit, təmkinlə danışmağa başladım: 

- Hörmətli elmi şura üzvləri. Bayaqdan burada 
Ə.Haqverdiyevin kiçik pyesleri haqqında deyilən mülahizələrlə 
qətiyyən razılaşmaq olmaz. Ədəbiyyat tarixində yazıçıların yeri, 
mövqeyi illərə görə deyil, onlarin mənsub olduqları ədəbi 
metoda, üsluba, məktəbə, ümumi yaradıcılıq prinsiplərinə 
əsaslanaraq müəyyən edilir, bölünür. Ə.Haqverdiyev XX əsrin 
əvvəllərində formalaşan Cəlil Məmmədquluzadə, Mirzə 
Ələkbər Sabir ədəbi məktəbinin yaradıcılarından biri olub və 
ədəbiyyatımızın qızıl fonduna daxil olmuş şah əsərlərini də bu 
dövrdə yazıb. Mirzə Cəlilin sözlərilə desək, o, məşhur «Molla 
Nəsrəddin» jurnalının «ağsaqqal məsləhətçilərindən biri», 
böyük tənqidçi realist idi. Ə.Haqverdiyev indiyədək yazılmış 
dərsliklərdə də məhz bu dövrün görkəmli sənətkarı kimi 
öyrənilir, tədris olunur. O həm də təkcə sovet dövründə deyil, 
ondan əvvəl də kiçik pyeslər yazıb.  

Ancaq bu əsərlərdə mövzular müəyyən dərəcədə dəyişsə də, 
onların arasında üslub və yazı manerasına görə elə əsaslı bir 
fərq yoxdur. Ümumiyyətlə, Ə.Haqverdiyev bütün ömrü boyu öz 
yaradıcılıq metoduna, tənqidi realizm prinsiplərinə sadiq qalmış 
və bu cəhətdən o, heç vaxt sovet yazıçısı olmamışdır. Doğrudur, 
o, yeni quruluşun ideoloji platformasını qəbul eləmişdi və ona 
bir ziyalı kimi xidmət edirdi. Lakin məlumdur ki, ideologiya ilə 
ədəbi metod, bədii üslub tamam ayrı-ayrı anlayışlardır. Ona 
görə də ideoloji mövqedən çıxış edərək Ə.Haqverdiyevi zorla 
sovet ədibinə çevirməyin heç bir elmi əsası yoxdur. 

Digər tərəfdən, elementar etika var. Hörmətli, elmi-nəzəri 
cəhətdən hazırlıqlı, ədəbiyyatşünaslığımızın inkişafında təkcə 
Universitetdə yox, ondan kənarda da böyük xidmətləri olan, 
həmişə öndə gedən, mötəbər tarixi ənənələrə malik, burada 
oturanların əksəriyyetinin ilk məktəbi olmuş bir kafedranın 
hazırladığı mövzulara belə qərəzli münasibət, qarışqanı 
böyüdüb fil eləmək heç kimə, xüsusilə ağsaqqal müəllimlərə 
yaraşan iş deyil. 

Söhbət bura çatanda yerdən mənə söz atdılar: 
- Çox tez başlamısan. Sənin hələ bizə əxlaq dərsi oxuyan 

vaxtın deyil. Etikadan danışan belə yuxarıdan getməz. Qurtar, 
düş aşağı, get işinlə-gücünlə məşğul ol. 

- Mən heç kimə əxlaq dərsi oxumaq iddiasında deyiləm. 
Düz danışmaq nə vaxtdan ədəbsizlik olub. Həqiqətə qulaq 
asmaq və ondan nəticə çıxarmaq böyüklü-kiçikli hamımızın 
borcudur. İndi özünüz bilin, nə qərar istəsəniz, qəbul edin. Mən 
sözümü dedim... 

Bu sözləri deyib tribunadan düşdüm, gəlib yerimdə 
oturdum. Bundan sonra ara daha da qızışdı. Dekan və başqaları 
çıxış edib məni, ilk növbədə «Ə.Haqverdiyev sovet yazıçısı 
deyil» sözlərinə görə ittiham etdilər. Hətta mənə ideoloji 
cəhətdən savadsız, zərərli məfkurə sahibi 

kimi damğa vurdular, az qala xalq düşməni çıxartdılar. Bir neçə 
dəfə yerdən replika ilə cavab versəm də, bir nəticəsi olmadı. 
Nədənsə Mir Cəlal müəllim susurdu, deyilənlərə heç bir 
münasibət bildirmirdi. Beləliklə, mən tamamilə tək qaldım. 
Nəhayət, məsələni səsə qoydular və əksəriyyətin rəyi ilə 
mövzunu bizdən alıb Azərbaycan sovet ədəbiyyatı kafedrasına 
verdilər. 

Bunu görəndə Mir Cəlal müəllim qoluma toxunub 
alçaqdan dedi ki, dur gedək. Daha burada bizlik bir iş qalmayıb. 
Sakitcə otaqdan çıxdıq. Pilləkənlərdə qoluna girəndə gördüm ki, 
onun bədəni xəfıfcə titrəyir, üzünün rəngi qaçıb, dərindən nəfəs 
alır, güclə yeriyir. İstədim maşın tutam, razılıq vermədi. Əlilə 
işarə elədi ki, piyada gedək. Bakı Sovetinin qabağından keçib 
«Pioner» bağına endik. Filarmoniyanın arxasına çatanda o, 
kənar skamyalardan birində oturdu və məni də yanında 
əyləşməyə dəvət etdi. 

- Gəl bir az oturaq, özümə gəlim. Belə vəziyyətdə evə 
getmək istəmirəm, - dedi və nəfəsini dərdikdən sonra ağır-ağır 
söhbətə başladı: 

- Bayaq məndən soruşursan ki, niyə o çıxışlara cavab 
vermədim. Niyə onlari yerində oturtmadım. Görmədin necə 
tozanaq qopardılar? Sənin xəbərin olmadı. O hay-küy 
başlananda boynumun damarları vurmağa başladı. Özümü çox 
pis hiss elədim, hələ də özümə gəlməmişəm. Qorxdum ki, o 
namərdlərin qabağında infarkt keçirəm. Gileylənməyə haqqın 
var. Gərək səni tək qoymayaydım. Ancaq inan, onlarla ağiz-
ağıza versəydim, məni ayaq üstə öldürərdilər. (Əslində Mir 
Cəlal müəllim haqlı idi. Sonralar Mehdi Hüseyni iş vaxtı 
kabinetində ayaq üstə oldürmədilərmi?) 

Sən yaxşı çıxış elədin, dediklərin də yüz faiz düz idi. 
Amma gərək sonradan onlarla mübahisə etməyəydin. 

Xüsusilə, «Ə.Haqverdiyev sovet yazıçısı olmamışdır» 
sözlərini deməyəydin. Gördün, bu sözləri mətndən ayırıb ona 
necə siyasi rəng verdilər. Yaxşı ki, 37-ci il arxada qalıb. Yoxsa 
səni çıxışın qurtaran kimi aparardılar. O qoca qurdlarla ehtiyatlı 
olmaq lazımdı. Onların burnundan hələ 37-nin qoxusu 
getməyib. Bu adamlar gələcəkdə imkan düşən kimi sənə pislik 
edəcəklər. Sən həmişə düzlük axtanrsan, düşündüyünü açıq 
deyirsən. Qorxuram bu, gələcəkdə sənə baha başa gələ. Özünü 
gözlə. Çıxışının sonunda deyirsən ki, həqiqətə qulaq asmaq 
hamının borcudu. Elə 37-də həqiqət deyənlərin hamısım bir-bir 
tutub məhv etmədilərmi? Yaxşı ki, siz cavanlar lənətə gəlmiş o 
illəri görməmisiniz. 

İndi ki söhbət düşüb, gəl sənə o vaxt ki əzablı, qara 
günlərlə bağlı bir əhvalat danışım. Cavid əfəndi tutulan axşam 
mən Püstə xanımla, Abdulla Şaiq də öz yoldaşı ilə onlara qonaq 
getmişdik. Bir çox şirin söhbətlərdən sonra Cavid əfəndi dedi 
ki, ölkədə yaman bəd küləklər əsir. Deyəsən, bu bəd külək məni 
də burulğana salıb özü ilə aparacaq. Biz təskinlik verdik ki, 
narahat olmasın, ona toxunmazlar. Çünki Cavid əfəndi başını 
aşağı salıb öz işi ilə məşğul olan, ağayana, son dərəcə sakit 
təbiətli bir insan idi. O, ədəbi mühitdə baş verən siyasi 
intriqalardan mümkün qədər uzaqda dayanır, hətta haqqında 
tez-tez yazılan ədalətsiz, böhtanla dolu, bədxah məqalələrə belə 
əhəmiyyət vermirdi. Onun ölkədə, ictimaiyyət arasında çox 
böyük hörməti vardı. Küçəyə çıxanda gənclər onu yaxından 
görmək üçün uzun müddət arxasınca düşərdilər. Əsərləri 
mürəkkəbi qurumamış səhnəyə qoyular və əsl ədəbi hadisəyə 
çevrilərdi. Xalqın sevimlisi olan belə nəhəng bir sənətkarı həbs 
eləmək ağlabatan bir iş deyildi. Bu, ilk növbədə dövlətin öz 
nüfuzuna ağır zərbə olardı. 

Təxminən on iki tamamda Cavid əfendi ilə 
xudahafizləşib evimizə qayıtdıq. Yarım saat keçməmiş zəng 
eləyib mənə bildirdilər ki, bəs onu çekistlər tutub aparıblar. Heç 
demə, bizim getməyimizi gözləyirlərmiş. Səhərə kimi yata 
bilmədim. Urəyim səksəkədən üzülürdü. Fikirləşirdim ki, indicə 
gəlib məni də aparacaqlar. Qorxudan üç gün evdən çıxmadım. 
Hər dəfə evimizin arxasındakı küçədə maşın dayananda Püstə 
xanıma deyirdim ki, gəldilər, yol çantamı hazırla. Ölümdən 
qorxmurdum. Məni qorxudan və dəhşətə salan o idi ki, tutulan 
kimi kürəyimə xalq düşməni, vətən xaini damğası vuracaqdılar. 
Övladlarımı, qohum-əqrəbamı bütün vətəndaşlıq imtiyazlarından 
məhrum edəcəkdilər. Axı mən namusla çalışıb ev-eşik, ailə 
qurmuşdum, vətənimə, xalqıma sədaqətlə xidmət edirdim. 
Mövcud rejimlə də heç bir işim yox idi, əksinə, ona inamırdım, 
layiqincə xidmət edirdim. Onda mənim günahım, təqsirim nə 
idi? Suala cavab tapa bilmirdim. Günahsız böhtana düşmək, 
qurban getmək ölümdən qat-qat ağır faciədir. Əslində məni 
qorxudan, sarsıdan da bu idi. 

Xalid, qardaş, bax bizim nəslin cəsarətini, kişiliyini o 
vaxt aldılar. Nə qədər açıq, sərbəst düşünən ziyalı vardısa, 
onların hamısını ləkələdilər, təzyiq və şantaja məruz qoydular. 
Tutulan tutuldu, ölən öldü, Sibirə göndərilən ölkədən sürgün 
olundu. Qalanını isə daxilən şikəst elədilər, mənəvi repressiya 
altma saldılar, əzmini, iradəsini öldürdülər, qorxaq, gözükölgəli 
vəziyyətə saldılar, milli mənəviyyata, düşüncə tərzinə qadağa 
qoydular, sərbəst danışan dillərə qıfıl vurdular. 

Yeri gəlmişkən, gəl sənə o dövrdə şahidi olduğum bir 
hadisəni də danışım. S.Vurğunun «Vaqif» pyesi 37-də, 
repressiyanın tüğyan etdiyi vaxtda Dram teatrında tamaşaya 
qoyuldu. Tamaşa çox böyük ədəbi-ictimai hadisəyə   çevrildi.   
Görünməmiş   əks-sədaya   səbəb   oldu. 

Adamlar bilet almaq üçün saatlarla kassaların qabağında 

növbəyə dururdular. Hamı tamaşaya baxmağa can atırdı. Bu 
böyük müvəffəqiyyətdən narahat olan bəzi bədxahlar şəhərdə 
şayiə yaydılar ki, S.Vurğun Qacar obrazını yaradarkən 
M.C.Bağırovu və Stalini, Vaqifı yaradarkən özünü nəzərdə 
tutub. Cəmiyyətimiz, ictimai quruluşumuz üçün xarakterik 
olmayan «Şair və hökmdar» problemini səhnəyə gətirib. Bu 
açıq-aşkar mövcud quruluşa, onun rəhbərlərinə meydan 
oxumaqdı. Kimliyindən, dövründən asılı olmayaraq, hər bir 
hökmdarın, dövlət başçısınm gəldi-gedər, şairin, sənətkarın 
onlardan qat-qat yüksəkdə dayandığım və əbədi yaşamaq 
haqqına malik olduğunu göstərməkdir. 

Deyirdlər, artıq S.Vurğunun kitabı bağlanıb. Adi bir sözə, 
cümləyə rəmzi məna verərək adamları dolaşdıran, həbsxanaya 
salan çekistlər, xüsusilə respublikanın ağası M.C.Bağırov bu işə 
görə onu heç vaxt bağışlamaz. Bu sözləri eşidən şair çox böyük 
əzab çekirdi. S.Vurğunla yaxın olmuşuq. Onun mənə böyük 
hörməti vardı. Biz ailəvi dost, sirdaş idik. Buna görə də onun o 
vaxt nə düşündüyünü, hansı hisslər keçirdiyini mən yaxşı 
bilirdim. Təxminən on gündən sonra M.C.Bağırov səs-küyü 
ictimaiyyəti yerindən oynatmış tamaşaya baxmaq üçün teatra 
gəldi. Hamı, o cümlədən üzə çıxmaqdan çəkinərək səhnə 
arxasında, aktyorlardan birinin qrim otağında oturmuş S.Vurğun 
tamaşadan sonra nə baş verəcəyini böyük intizarla gözləyirdi. 
Tez-tez gurultulu alqışlarla qarşılanan tamaşa çox yüksək 
səviyyədə keçdi. 

Sonda M.Bağırov səhnəyə enib aktyorları, xüsusilə baş 
rollarda olduqca müvəffəqiyyətlə çıxış edən Ə.Ələkbərovu, 
S.Ruhullanı təbrik edəndə tamaşanın baş rejissoru 
A.İsgəndərovdan soruşur ki, bəs əsərin müəllifi qarabala şair 
haradadı? Tez S.Vurğunu səhnəyə gətirirlər. M.C.Bağırov 
hamının gözü qabağında əlini şairin 

kürəyinə qoyub deyir: «Afərin, əser de, tamaşa da xoşuma 
gəldi. Səni təbrik edirəm. Get, geləcəkdə bundan da yaxşı 
əsərler yaz». Bu sözlər zalda yenidən gurultulu alqışlarla 
qarşılandı. Beləliklə, S.Vurğun yeddi başlı əjdahanın ağzından 
qurtardı və heç olmasa müəyyən müddət azad nəfəs aldı. 

S.Vurğun bütün dövrlərdə az-az yetişən, nadir poetik 
istedad, dərin-fəlsəfi təfəkkür sahibi idi. Bu iki keyfiyyət onun 
yaradıcılığında üzvi vəhdət təşkil edir, biri digərini tamamlayır. 
Bu cəhətdən o, poeziyamızın tarixində Nizami, Nəsimi, Füzuli, 
Vaqif, Sabir, Cavid kimi nəhəng klassiklərimizlə bir sırada 
dayanır. Belə bir xoşbəxtlik hər şairə, sənətkara nəsib olmur. 
S.Vurğun sağlığında Azərbaycan şeirini bütün dünyada yayan 
canlı tribuna olmuşdur. O, sözün əsl mənasinda vətəninin, 
elinin, üstündə boya-başa çatdığı torpağın vurğunu idi. 
İndiyədək ədəbiyyatımız tarixində onun böyük ustalıqla 
vətənimizin poetik xəritəsini çəkən, canlı, əlvan, rəngarəng 
boyalarla bəzədilmiş ölməz sənət tablosunu xatırladan 
«Azərbaycan» şeiri səviyyəsində ikinci bir şeir yazılmayıb və 
bəlkə gələcəkdə də yazılmayacaq. Adamların Azərbaycan 
vətənimdir sözlərini deməkdən çəkindiyi bir vaxtda «E1 bilir ki, 
sən mənimsən, yurdum, yuvam, məskənimsən» hökmünü ancaq 
S.Vurğun kimi böyük vətənpərvər, mərd, mübariz bir şəxsiyyət 
verə bilərdi. 

S.Vurğun heç vaxt kağız korlamayıb. Onun şeirləri 
qələmindən çıxan kimi dərhal bütün ölkəyə yayılırdı, dillərdə 
əzbərə çevrilirdi. Bu da poeziya aləminə arxa qapıdan gəlmiş, 
həmişə yerində sayan, şairin dırnaqarası sənət dostlarını 
qıcıqlandırır, paxıllığa səbəb olurdu. Onlar iddia edirdilər ki, 
S.Vurğun nüfuzundan istifadə edərək bütün sahələri əlinə alıb. 
Özündən başqa heç kimə irəli getməyə, istedadlarını 
göstərməyə imkan vermir. 

Məhz belə cılız adamların hərəkəti üzündən S.Vurğunun 
başı bütün ömrü boyu qalmaqalda olub. Hətta şöhrətinin 
zirvəsində olanda belə bədxahları ondan əl çəkmirdilər. Həm 
özü, həm ailəsi haqqında müxtəlif şayiələr yayır, şər və 
böhtanla məşğul olurdular. 

S.Vurğun istedadının, ədəbi-ictimai fəaliyyətinin ən 
parlaq bir dövründə dünyadan getdi. Onun ölən vaxtı deyildi. 
Əlli yaş nədi ki? S.Vurğun ölmədi, onu öldürdülər! Tarixən 
böyük, dahi şəxsiyyətlərin günü həmişə qara olub. Onları 
qorumayıblar, vaxtında başa düşməyiblər. Xaqanini şahlar, 
xaqanlar qarşısında əyilmədiyinə, qürurunu, ləyaqətini 
qoruduğuna görə zindanlara atıblar, vətənindən didərgin 
sahblar. Nəsimini məsləki üstündə dara çəkiblər, diri-diri 
dərisini soyublar. Füzulini zəmanəsindən şikayətləndiyi üçün 
qüssəyə, kədərə qərq ediblər. Ömrünü vətəninin və bütün Şərq 
xalqınm intibahına həsr etmiş böyük mütəfəkkir Mirzə Fətəlinin 
cənazəsini üç gün yerdə qoydular, ruhunu təhqir etdilər. Mirzə 
Cəlil, Sabir, Nəriman, Müşviq, Cavid öz əcəllərilə ölmədilər. 
Onları öldürdülər! Biz çox qəribə millətik. Bu gün iftixanmız 
olan dahi şəxsiyyətləri, sənət korifeylərini sağlığında 
qiymətləndirə bilmirik. Hətta fıtnəyə, böhtana qurban veririk. 
Öləndən sonra onlara heykəl qoyub qarşılarında baş əyirik. 

Bu söhbətdən sonra mən Mir Cəlal müəllimi yenidən kəşf 
etdim, daha yaxşı tanıdım. Ona olan hörmətim, məhəbbətim 
qat-qat artdı və mən başa düşdüm ki, zahirən bildirməsə də, 
onun sinəsi altında çox böyük, özündən də ağır dərdlər, qayğılar 
yatır. 

Müəlliminə kəc baxanın gözünə mil düşər Mir Cəlal 
müəllim vətən və millət qarşısında böyük xidmətləri olan elm 
və incəsənət xadimlərinə, görkəmli  

ziyahlanmıza sağlığında qiymət verməməyimizdən, hətta çox 
vaxt onlara qarşı laqeyd, qərəzli münasibət bəsləməyimizdən 
gileylənərkən tamamilə haqlı idi. Vaxtilə onun özü də belə 
acınacaqh bir aqibət yaşamışdı. Tanınmış, filoloji elmlər 
sahəsində xüsusi məktəb yaratmış bir alimin sağlığında 
Akademiyaya üzv seçilməməsini buna bariz nümunə saymaq 
olar. Mir Cəlal müəllim həmişə başını aşağı salıb öz işilə 
məşğul olan, yazıb yaradan, dedi-qodudan, intriqalardan uzaq, 
yaltaq, ara qarışdıran, simasız adamlara üz verməyən, yüksək 
mənəviyyatlı, alicənab bir insan idi. Bu ali keyfıyyətlərinə görə 
onun yuzlərlə, minlərlə pərəstişkarı olduğu kimi, paxıllıq edən, 
onu istəməyənlər də vardı və bu cür xəbis, özündən müştəbeh 
adamlar imkan düşəndə ona yersiz hücumlar da edirdilər. Belə 
hücumlar xeyirxah, nəcib, həssas, kövrək ürəkli bir insan olan 
Mir Cəlal müəllimə  çox pis təsir edirdi, onun ömrünə ağır 
zərbə vururdu. 

Yaxşı yadımdadı. 1969-cu ildə Universitet partiya 
təşkilatının geniş tərkibdə plenumu keçirilirdi. Plenumda bir 
neçə ay əvvəl Azerbaycan Kommunist Partiyası Mərkəzi 
Komitəsinə birinci katib seçilmiş Heydər Əliyev də iştirak 
edirdi. Yığmcağa maraq həddindən artıq çox olduğu üçün 
böyük akt zalı ağzına kimi adamla dolu idi. Mən rəhmətlik 
Firidun və İnayət müəllimlə birlikdə zalda, lap qabaqda, üçüncü 
cərgədə oturmuşdum. Mir Cəlal müəllim isə yuxarıda, rəyasət 
heyətində Universitetin tanınmış, ağsaqqal müəllimlərilə yanaşı, 
arxa cərgədə əyləşmişdi. Yığıncağı o vaxt ki partkomumuz 
professor Fərhad Zeynalov açdı. Onun söylədiyi yığcam giriş 
sözündən və məruzədən sonra çıxışlar başlandı. Əvvəl hər şey 
öz qaydasında gedirdi. Natiqlər Universitetin son vaxtlar 
qazandığı ümumi nailiyyətlərdən, elm və təhsillə bağlı 
problemlərdən danışır, qayğı və təkliflərini bildirirdilər. Heydər 
Əliyev də əlini çənəsinə qoyub deyilənlərə 

çox diqqətlə qulaq asırdı. Sona yaxın yığıncaq, sakit axarından 
kənara çıxaraq, əvvəlki istiqamətini dəyişdi və salonda əməlli-
başlı gərginlik, narahatlıq yaratdı. 

Gərginlik o vaxt ki tanınmış şərqşünas alimlərdən birinin 
çıxışı ilə başlandı. (Mən bu və bundan sonra gələn natiqlər 
çoxdan axirət dünyasına qovuşduğuna görə onların adlarını 
çəkmək, ruhlarını incitmək istəmirəm. Həm də mətləb adda 
yox, işin məzmununda, mahiyyətindədir.) Əslində, 
Universitetin qayğı və problemlərinə az aid olan bu çıxış daha 
çox şəxsi-qərəzlik motivləri əsasında qurulmuşdu. 

Heydər Əliyevin yığmcaqda iştirakından sui-istifadə edən 
natiq əvvəlcə o dövrdə MK-da ideologiya üzrə katib işləyən 
Cəfər Cəfərovu hədəf götürdü. Onun tərcümeyi-halını, 
şəxsiyyətini, elmi-ictimai fəaliyyətini təhqiramiz ifadələrlə saf-
çürük etməyə başladı. Əsas iddiaları da bu oldu ki, C.Cəfərov 
bir alim, tədqiqatçı kimi nihilistdir. Klassiklərimizin, müasir 
ədiblərimizin yaradıcılığına yuxarıdan baxır, onları bəyənmir, 
indiyədək qazandığımız ədəbi nailiyyətləri inkar edir, 
ədəbiyyatımızdan bozbaş iyi gəlir - deyir. Müharibə vaxtı Krım 
cəbhəsində iştirak edən bu adam Yazıçılar İttifaqı rəhbərliyinə 
dönə-dönə məktublar yazıb xahiş edir, yalvarır, fəryad qoparırdı 
ki, amandı məni bu cəhənnəmdən xilas edin. Ölkəmizi və 
dünyanı faşizmdən xilas etmək üçün apardığımız müqəddəs 
Vətən müharibəsini cəhənnəm adlandıran bir adam ideologiya 
üzrə heç vaxt bizə rəhbərlik edə bilməz. Ona vaxtında öz yerini 
göstərmək lazımdır. 

Daha sonra o, xalq şairi Rəsul Rzaya qarşı xüsusi 
ittihamlarla çıxış etməyə başladı və iddia etdi ki, şair son 
vaxtlar əsas yaradıcılıq prinsiplərimiz olan sosialist realizm 
metodundan uzaqlaşıb, sovet ideologiyasından kənara çıxaraq 
mücərrəd,  anlaşılmaz şeirlər yazır.  Onun 

«Rənglər» adı altında gedən silsilə şeirləri buna nümunədir. Ən 
pisi isə odur ki, Rəsul Rza «Lenin» poemasını Türkiyədə çap 
etdirərkən siyasi səbatsızlıq göstərmiş, böyük rus xalqına həsr 
olunmuş ithaf hissəsini ixtisara salmışdır. Xaricdə çap olunmaq, 
şöhrət qazanmaq xatirinə əqidəsini, məsləkini deyişən adama nə 
ad vermək olar və s. 

Bundan sonra fakültəmizdə işləyən, elm və tədris 
sahəsində olduqca aşağı səviyyədə dayansa da, ictimai işlərdə 
özünü çox fəal göstərən, həmişə ötkəm çıxışları ilə adamların 
gözünə kül üfürən, onları qorxudan xanım müəllimlərdən biri 
tribunaya qalxdı. O, bir qədər ümumi məsələlərdən, nizam-
intizamdan, təlim-tərbiyə və tədrisdə kommunist əxlaqından 
danışdıqdan sonra gözlənilmədən çıxışının istiqamətini 
dəyişərək, jurnalistika fakültəsinin dosenti, Mir Cəlal müəllimin 
yaxın dostu, tanınmış publisist-yazıçı Nurəddin Babayevin 
üstünə düşdü. Əsassız olaraq, onun şəxsi işlərinə, ailə həyatına, 
müəllimlik və yaradıcılıq fəaliyyətinə qadma yaraşmayan, 
kobud bir formada müdaxilə etməyə başladı. Onu əyyaş, qadın 
düşkünü adlandırdı və axırda qəti hökm verdi ki, belə adamlar 
bizim müqəddəs elm və tədris ocağı olan Universitetdə işləyə 
bilməz... 

Nəhayət, axırda mətbuatda tez-tez kəskin tənqidi 
məqalələrlə çıxış edən, hamının, o cümlədən mənim də hörmət 
etdiyim, özümüzə dost, həmkar saydığımız cavan alimlərdən 
birinə söz verildi. O, elə ilk dəqiqələrdən xüsusi pafosla, 
bəlağətlə düzlükdən, ədalətdən, elm adamının ləyaqətindən, 
alimlik, müəllimlik borcundan, xüsusilə kadr məsələrindən, bu 
sahədə Universitetdə olan ciddi əyintilərdən, nöqsanlardan 
danışmağa başladı və gözlənilmədən sözü fırladaraq, buna Mir 
Cəlal müəllimin başçılıq etdiyi Azərbaycan ədəbiyyatı tarixi 
kafedrasını nümunə göstərdi. 

Bundan sonra o, özünə nəzarəti itirdi, nə dediyini 
fikirləşmədən ağzına gələni daışmağa başladı və tamam böhtana 
keçdi. İlk tənqidi iddiası bu oldu ki, Mir Cəlal müəllim yaşlaşıb, 
tez-tez xəstələnir, vaxtı-vaxtında işə gələ bilmir. Ona görə də 
kafedrada tədrisin və elmi işlərin səviyyəsi aşağı düşüb. 
Rəhbərlik etdiyi kafedra ədəbiyyatımızın, klassik irsimizin 
bütün dövrlərini əhatə etdiyi halda Mir Cəlal müəllim elə bil 
Cəlil Məmməd-quluzadədən başqa yazıçı, ədib tanımır. 
Aspirantlara verdiyi namizədlik və doktorluq dissertasiyası 
mövzularının, demək olar ki, doxsan faizi ancaq 
C.Məmmədquluzadə yaradıcılığına aiddir. Bu da öz 
növbəsində, istər-istəməz fıkir və mövzu təkrarına səbəb olur və 
həmin dissertasiyaların elmi-nəzəri səviyyəsini aşağı salır, 
bütünlükdə geniş məzmunlu ədəbiyyat tariximizin sistemli 
öyrənilməsinə mane olur. Elə bu səbəbdən də şanlı tarixi olan 
bir kafedraya «Danabaş kəndinin məktəbi» adını veriblər. 

Azərbaycan ədəbiyyatı tarixi kafedrasında kadr məsələsi 
də xoşa gələn vəziyyətdə deyil. Mir Cəlal müəllim burada heç 
bir elmi, pedaqoji prinsip gözləmədən istədiyi kimi hərəkət edir. 
Bir sözlə, kafedranı öz şəxsi mülkiyyətinə çevirib. Son illərdə 
ətrafına qohumlarını, dost və tanışlarının övladlarını yığıb, 
ancaq onları aspirant, müəllim götürüb. Bir nəfər də olsun kənar 
adamı kafedraya yaxın qoymayıb. Təsadüfı deyil ki, bu gün 
Azərbaycan ədəbiyyatı tarixi kafedrasında işləyən müəllimlərin 
əksəriyyətinə Mir Cəlalın uşaqları deyirlər. Bəli, doğrudan da, 
vaxtilə nəhəng korifeylərin dərs dediyi bu kafedra indi uşaq-
muşaq yığıncağına çevrilib. Belə olmaz. Universitet rəhbərliyi 
yaranmış bu qeyri-normal vəziyyətə vaxtında son qoymalıdır... 

Daha dözə bilmədim. Əsəbi vəziyyətdə ayağa qalxıb 
sədrdən çıxış üçün söz istədim. O isə dedi ki, artıq 

çıxışlar kəsilir. İyirmi dəqiqəlik fasilə elan olunur. Fasilədən 
sonra yoldaş Heydər Əliyev çıxış edəcək. Elə bir vəziyyətə 
gəlmişdim ki, artıq nə etdiyimi fikirləşmirdim. Ona görə də 
təklifımi daha qətiyyətlə təkrar etdim və əgər söz verilməsə; 
partiya biletimi aparıb onların qabağına qoyub gedəcəyimi 
bildirdim. Doğrudan da, partbiletimi cibimdən çıxardım və 
Leninin, Stalinin şəkilləri üstündə həkk olunmuş cilddən 
ayırmağa başladım. Bu vaxt bayaqdan yaranmış gərgin 
vəziyyəti diqqətlə izləyən H.Əliyev iclası aparan Fərhad 
Zeynalovun qulağına nəsə dedi. Bundan sonra o, dərhal ayağa 
qalxdı, sıradan çıxmağa hazırlaşdığımı görüb əlilə mənə 
oturmaq işarəsi verdi və bir qədər əvvəl dediyi sözləri təkrar 
etdi: «Yoldaşlar, fasilə qurtaranda bir nəfərə də söz veriləcək, 
ondan sonra yoldaş H.Əliyev çıxış edəcək». Bunu eşidəndə 
salondan yüngül bir uğultu keçdi. Hamı başa düşdü ki, mənə 
çıxış üçün söz veriləcək. 

Fasiləyə çıxan kimi foyedə yaxın müəllim yoldaşlarımın 
başına toplaşdı. Yerbəyerdən mənə ürək-dirək, müxtəlif 
məsləhətlər verməyə başladılar: «Arxayın ol, sənə söz 
verəcəklər. Çıxış edəndə həyəcanlanma, özünü itirmə, səbirlə, 
təmkinlə danış, mətləbdən kənara çıxma, fıkirlərini ümumi 
sözlərlə deyil, faktlarla əsaslandır. Kafedramıza, Mir Cəlal 
müəllimə böhtan atan o namerdə layiqincə cavab ver. 
Ünvanımıza deyilənlər cavabsız qalsa, böyük biabırçılıq olar, 
onda biz batdıq. Qorxma, cəsarətlə çıxış et, mane olsalar, biz 
yerbəyerdən qalxıb səni müdafiə edəcəyik». Bu axırıncı sözlər 
əməlli-başlı inamımı artırdı və mən artıq daxilən çıxış etməyə 
hazır idim. 

Doğrudan da, fasilədən sonra birinci mənə söz verdilər. 
Tribunaya tərəf gedəndə həyəcanlı idim. İlk dəfə idi ki, belə 
məsul və geniş bir auditoriya qarşısında çıxış etməliydim. 
Bunun çox ciddi, məsuliyyətli bir iş olduğunu  

yaxşı başa düşürdüm. Ancaq özümə əmin idim ki, əsas çətinlik 
çıxış başlayana qədər olacaq, sonra hər şey öz yoluna düşəcək. 
Elə belə də oldu. Tribunaya qalxanda bir balaca nəfəsimi dərib 
aramla sözə başladım: 

- Hörmətli qonaqlar, hörmətli plenum iştirakçıları! Bu 
gün burada, bu tribunadan üzvü olduğum Azərbaycan 
ədəbiyyatı tarixi kafedrası, onun rəhbəri Mir Cəlal müəllim və 
başqa elm-incəsənət xadimləri haqqında indiki mötəbər 
məclisimizin səviyyəsinə yaraşmayan, etikadan, elementar ədəb 
normalarından uzaq, hamımızda böyük təəssüf və təəccüb 
doğuran sözlər, ifadələr səsləndi. Heç bir real əsası olmayan 
yalan, saxta, bəzən, hətta böhtan və iftira səyiyyəsinə qalxan bu 
çıxışlara cavab verilməsəydi, həm rəhbərlik, həm də bütün elmi 
ictimaiyyət arasında böyük çaşqınlıq yaradardı. Ona görə də 
təkidlə söz istədim və mənə burada çıxış etmək imkanı 
yaratdıqları üçün rəyasət heyətinə, sədrliyə dərin təşəkkürümü 
bildirirəm. 

Hörmətli məclis iştirakçıları, Azərbaycan Dövlət 
Universiteti təkcə ölkəmizdə deyil, onun hüdudlarından kənarda 
da tanınmış, indiyədək yüzlərlə alim, maarif, incəsənət işçisi, 
siyasi xadim yetişdirmiş, bütünlükdə ictimai fıkrimizin 
inkişafında əvəzsiz xidmətləri olan, son dərəcə nüfuzlu, 
mötəbər elm və təhsil ocağıdır. Təsadüfı deyil ki, onu haqh 
.olaraq bu gün respublikamızda fəaliyyət göstərən bütün ali 
məktəblərin anası, flaqmanı adlandırırlar. Bu müqəddəs təhsil 
ocağında adlı-sanlı, böyük şöhrət, nüfuz sahibi olan tanınmış 
alimlər, ziyalılar çalışmış və bu gün də çalışmaqdadır. Burada 
həmişə nəsildən-nəslə keçən pozulmaz ənənələr, sağlam elmi-
pedaqoji mühit, yüksək mənəvi-əxlaqi keyfıyyətlərə əsaslanan 
insani münasibətlər, rəftar və davranış normaları, qarşılıqlı 
etimad, etika, böyük-kiçiyə hörmət, qayğıkeşlik bərqərar 
olmuşdur. Universitetdə, bütünlükdə 

cəmiyyətimizdə bu gün elm, təhsil, mədəniyyətlə bağlı işıqlı, 
mütərəqqi nə varsa, buna görə hamıdan əvvəl burada oturan 
qocaman, ağsaqqal alimlərimizə, müəllimlərimizə borcluyuq və 
bunun üçün biz cavan nəsil onlara minnətdarıq, qarşılarında baş 
əyirik. (Bu sözləri zalda alqışlarla qarşıladılar.) 

Belə ürəkdən minnətdar olduğumuz və hamımızın 
sevimlisi olan qocaman müəllimlərimizdən biri də bədii əsərləri 
nəinki İttifaq miqyasında, hətta xarici ölkələrdə çap olunan, 
maraqla oxunan görkəmli ədib, böyük alim, tənqidçi, ədəbiyyat 
nəzəriyyəçisi, tanınmış, mötəbər maarif xadimi Mir Cəlal 
Paşayevdir. 

Buradan çıxış edən həmkarım iddia etdi ki, guya 
Azərbaycan ədəbiyyatı tarixi kafedrasının elmi səviyyəsi aşağı 
düşüb. Onun rəhbəri Mir Cəlal müəllim Cəlil 
Məmmədquluzadədən başqa yazıçı, ədib tanımır. Emosiyalara 
qapılaraq deyilmiş bu hökm başdan-ayağa yalan və iftiradır. 
Mir Cəlal müəllim Azərbaycan ədəbiyyatşünaslığının 
yaradıcılarından və ən kamil tədqiqatçılarından biridir. Onun 
elmi maraq dairəsi olduqca geniş və əhatəlidir. Təsadüfi deyil 
ki, o, Nizami, Füzuli, M.F.Axundov, Mirzə Cəlil, Sabir, 
Ə.Haqverdiyev, N.Nərimanov, Hadi, Cavid, S.Vurğun kimi 
böyük klassiklərimiz haqqında yazılmış ən yaxşı, elmi-nəzəri 
cəhətdən yüksək səviyyədə işlənmiş məqalə və kitabların 
müəllifıdir. 

Mir Cəlal müəllimin Füzuli haqqında yazdığı məqalələri, 
xüsusilə «Füzulinin poetikası» adlı məşhur monoqrafıyası 
bütünlükdə füzulişünaslıq elminin zirvəsidir və bu gün də 
zirvəsi olaraq qalır. Mir Cəlal müəllim ağır zəhmətin, dərin elmi 
axtarışların məhsulu olan «Azərbaycan ədəbiyyatında ədəbi 
məktəblər» adlı monumental bir əsər yazıb ortaya qoymuşdur. 
İlk dəfə olaraq çox geniş bir dövrü əhatə edən bu kitabda XX 
əsr Azərbaycan ədəbiyyatında yaranmış ədəbi məktəblər elmi-
nəzəri  

cəhətdən qruplaşdırılır, onların tarixi təsnifatı verilir. Tənqidi 
realizm, romantizm kimi ədəbi cərəyanların metod, üslub, 
yaradıcılıq xüsusiyyətləri, bədii-estetik prinsipləri 
müəyyənləşdirilir. Bu cərəyanlara daxil olan yazıçı və şairlərin 
hər biri haqqında mükəmməl elmi oçerklərlə yanaşı, bütünlükdə 
bu dövr ədəbiyyatının, xüsusilə satirik «Molla Nəsrəddin» ədəbi 
məktəbinin xalqımızın intibahında, milli özünüdərkində və milli 
mənliyin formalaşmasında, demokratik ideyalara 
yiyələnməsində, vətən, millət, ana dili anlayışlarının milli 
şüurumuzun əsas, aparıcı komponentinə çevrilməsində gördüyü 
böyük tarixi xidmətlər dəqiq elmi faktlar əsasında araşdınlır, 
təhlil süzgəcindən keçirilir. Mir Cəlal müəllim ədəbi-tənqidlə də 
yaxından məşğul olmuşdur. O, müasir ədəbi prosesə istiqamət 
verən çoxlu qiymətli məqalələrin müəllifi və Azərbaycanda 
ədəbiyyat nəzəriyyəsinin yaradıcılarından biridir. Filoloji 
elmimizin inkişafmda əvəzsiz xidmətləri olan və bu sahədə 
xüsusi məktəb yaratmış belə nəhəng bir alimin rəhbərlik etdiyi 
kafedranı elmi səviyyəsizlikdə ittiham etmək üçün gərək insan 
həm həqiqət hissini, həm də vicdanını təmiz itirmiş olsun. 
Yoxsa o, belə məsul bir tribunadan bu boyda yalan danışmağa 
cəsarət etməzdi. 

Həmkarımız daha sonra iddia edir ki, Mir Cəlal müəllim 
başqa yazıçılara etinasız yanaşdığı üçün kafedra üzvlərinə 
ancaq C.Məmmədquluzadə yaradıcılığından namizədlik və 
doktorluq mövzuları verir. Bəli, Mir Cəlal müəllim Mirzə 
Cəlilin şəxsiyyətinə və ədəbi irsinə həmişə böyük hörmətlə, 
rəğbətlə yanaşır. Çünki C.Məmmədquluzadə yaradıcılığı ədəbi-
ictimai fikir tariximizdə yeni bir dövr, yeni bir epoxadır. Yeni 
realist ədəbiyyatımızın, nəşrə başladığı ilk günlərdən sədası 
Yaxm Şərqə, müsəlman dünyasına yayılan məşhur «Molla 
Nəsrəddin» ədəbi məktəbinin banisidir. Böyük və nəhəng 
yazıçılar 

nəsli - M.Ə.Sabir, Ə.Haqverdiyev, Ə.Nəzmi, M.S.Ordubadi, 
Ə.Qəmküsar, M.Ə.Möcüz və başqaları məhz bu ədəbi məktəbin 
yetişdirmələridir. 

Necə olur ki, belə korifey bir yazıçınm yaradıcılığına dair 
beş-altı dissertasiya yazmaq qəbahət sayılır. Bəs onda niyə 
ruslar Puşkin haqqında mindən yuxarı namizədlik və doktorluq 
dissertasiyası yazıb? Milli ədəbiy-yatımızın tarixində parlaq bir 
səhifə açmış C.Məmmədquluzadə də buna tamamilə layiq 
sənətkardır. Onun haqqında nəinki beş-on, hətta yüzlərlə 
dissertasiya yazılmalıdır və yazılacaq da. Digər tərəfdən, 
kafedra üzvlərinin hamısına deyil, ancaq iki nəfərə Mirzə 
Cəlildən doktorluq dissertasiyası verilib. Bunlardan biri mənəm, 
digəri hamının yaxşı tanıdığı gənc, istedadlı alim Firidun 
Hüseynovdur. Həm də bu mövzuları bizə Mir Cəlal müəllim 
verməyib, biz özümüz ondan xahiş etmişik. O da razılaşıb və 
bizə məsləhətçi olmağa söz verib. Buna görə biz hər ikimiz ona 
minnətdarıq. 

Bəla burasındadır ki, C.Memmədquluzadəyə və onun 
böyük teəssübkeşi Mir Cəlal müəllimə hücum edən həmkarımız 
özü ixtisasca jurnalistdir. O, «Molla Nəsrəddin» jurnalı 
ənənələri əsasında təhsil alıb və Mirzə Cəlil də bu sahədə onun 
ustadı sayılır. Bu adam həm də indi bəyənmədiyi Mir Cəlal 
müəllimin tələbəsi olub, ondan jurnalistikanm və ədəbiyyatın 
nəzəri əsaslarını, sirlərini öyrənib. Həmkarımız burada da 
böyük əxlaqi qəbahətə yol verib, günah işlədib. O unudub ki, 
ustadma və müəlliminə kəc baxanm gözlərinə mil düşər. 

Həmkarımız Mir Cəlal müəllimin rəhbərlik etdiyi 
kafedraya ancaq öz qohumlarını və ona yaxın olan adamların 
övladlarını aspirant, müəllim götürdüyünü deyəndə lap ağını 
çıxardı. Mir Cəlal müəllim yüksək milli, bəşəri dəyərlərlə 
yaşayan, qohubazlıqdan, dostbazlıqdan, yerliçilikdən  tamamilə  
uzaq  bir  şəxsiyyətdir.   Onun  üçün 

müəllim götürdüyü adamın kimliyi, haralı olması deyil, elmi 
səviyyəsi, əxlaqi məziyyətləri əsas meyar, ölçü vasitəsidir. O, 
bütün həyatı boyu bunu öz təmənnasız işilə, əməlilə sübut 
etmişdir. 
        Bunun danılmaz həqiqət olduğunu görmək üçün onun son 
beş-altı ildə kafedraya görürdüyü müəllimlərin kimliyini və 
haralı olduqlarını nəzərdən keçirmək kifayətdir. Firidun 
Hüseynov - Naxçıvanın Şahbuz rayonundan, İnayət Behtaşi - 
Naxçıvan şəhərindən, məşhur Behtaşilər nəslindən, Cəlal 
Abdullayev - Borçalı mahalından, Xalid Əlimirzəyev - Qəbələ 
rayonundan (keçmiş Qutqaşen), Təhsin Mütəllimov - Bakı 
şəhərindən, Ab-dulla Abbasov - Quba rayonundan və s. Mir 
Cəlal müəllim bu adamların çoxunun haralı olduğunu belə 
bilmir, atalarımızı isə ne tanıyır, nə də üzlərini görüb. Ayıbdır! 
Adamın insafı, mürvəti olar. Yalan danışanda, o, heç olmasa bir 
az həqiqətə oxşasın, onun əndazəsi, hüdudu olsun. 

Bizə Mir Cəlalın «uşaqları» sözünü isə qohumluğa görə 
deyil, ona yaxın və gənc olduğumuza görə deyirlər. Biz bundan 
incimirik, əksinə sevinirik, fəxr edirik. Mir Cəlal müəllim kimi 
işıqlı bir ziyalının, müdrik bir insanm «uşağı» olmaq hər 
birimiz üçün şərəfdir. Çünki onun ətəyinin tozu bəzi adamların 
ürəyindən qat-qat təmiz və safdı. 

Mənə verilmiş imkandan istifadə edərək burada səslənən 
bəzi çıxışlara da öz münasibətimi bildirmək istəyirəm. Çox 
təəssüf ki, bu çıxışlar bugünkü məclisimizə qanlı-qadalı 37-ci 
illərin ab-havasını gətirdi. Görünür, bu adamların burnundan 
mənfur repressiya illərinin iyi hələ də getməyib. Bu gün o 
faciəli dövrü və onun günahsız qurbanlarını yada salanda 
ürəyimizin başı göynəyir, qəlbimizdən qara qanlar axır. O 
faciələri törədənləri hamımız qəzəblə ittiham edir, onlara 
nifrətimizi 

bildiririk. Millətimizin belini sındıran, onu əqli-mənəvi 
cəhətdən tərksilah edən belə qorxulu bir tendensiyanın 
ölkəmizdə yenidən dirçəlməsinə heç vaxt yol vermək olmaz. 
Onun qarşısı yerində və vaxtında alınmalıdır. 

Belə yersiz tənqidə və ağır böhtana məruz qalanlardan 
biri jurnalistika fakültəsinin dosenti, tanınmış yazıçı-publisist 
Nurəddin Babayev oldu. (O, sessiyada iştirak etmirdi). Çıxış 
edən müəllimə onu heç bir əsas olmadan, qadına yaraşmayan 
bir tonda əyyaşlıqda, əxlaqsızlıqda, həmişə keflə məşğul 
olmaqda ittiham etdi və hətta onun Universitetdən xaric 
edilməsi tələbini irəli sürdü. Başdan-ayağa şəxsi-qərəzliyə 
əsaslanan, Universitetə, onun demokratik, humanist ənənələrinə 
tamamilə zidd olan bu çıxışın burada, belə məsul bir tribunadan 
səslənməsi daha çox təəccüb və təşviş doğurur, qorxulu 
nəticələr verə bilər. Belə olmaz. Bu tənqid deyil, açıq-aşkar 
mənəvi repressiya çağırışıdır. 

Unvanına deyilən iddialarm əksinə olaraq, Nurəddin 
Babayev ədəbi ictimaiyyətin yaxşı tanıdığı, hamının hörmət 
etdiyi, sayılan, seçilən ziyalılarımızdan biridir. O, 
Azərbaycanda istedadlı jurnalist, publisist, xüsusilə bədii 
oçerkin kamil ustadı kimi şöhrət qazanmışdır. Onun son illərdə 
yazdığı və gənclərimizi mənəvi saflığa, təkamülə, vətən, xalq 
qeyrəti çəkməyə, milli adət-ənənələrimizə hörmətlə yanaşmağa 
çağıran sənədli povestlər, «Qızlar, sözüm sizədir», «Oğlanlara 
məktublar» kimi bədii-publisistik əsərləri əldən-ələ gəzir, hamı 
tərəfmdən rəğbətlə qarşılamr, sevilə-sevilə oxunur. Belə bir 
mötəbər insana, qələm sahibinə şəxsi ambisiyalara uyaraq 
böhtan atmaq heç kimə, xüsusilə özünü müəllim, ziyalı sayan 
bir qadına yaraşan iş deyil. 

Burada vaxtilə müəllimimiz olmuş görkəmli alim-
sənətşünas, hal-hazırda MK-da ideologiya üzrə katib işləyən 
Cəfər Cəfərov və dünya miqyasında tanınmış xalq 

şairi Rəsul Rzaya qarşı da çox kəskin hücumlar oldu. Kimin 
kimisə tənqid etməsi onun öz işidi. Lakin bu tənqid açıq şəkildə 
qərəz, bədxahlıq, insanları ləkələmək səviyyəsinə qalxanda, 
siyasi rəng alanda, cəmiyyətimizə yenidən mənfur 37-ci ilin 
psixologiyasını qaytarmaq cəhdinə çevriləndə susmaq, onu 
cavabsız qoymaq olmaz. Belə məqamda laqeydlik, passiv 
mövqe tutmaq, vaxtilə olduğu kimi, bizə çox baha başa gələ 
bilər. 
       Mən C.Cəfərovun bir inzibati işçi kimi fəaliyyətinin hansı 
səviyyədə olduğunu, ona verilən tapşırıqları necə yerinə 
yetirdiyini dəqiq deyə bilmərəm. Ancaq onun bütünlükdə elmi-
ictimai fəaliyyətini, şəxsiyyətini danmaq, inkar etmək, 
yaradıcılığında nihilizm, siyasi səbatsızlıq axtarmaq, qətiyyən 
həqiqətə uyğun deyil, yanlış və qərəzli bir mövqedir. C.Cəfərov 
ölkəmizdə və ittifaq miqyasında tanman görkəmli alim, 
ədəbiyyatşünashğa, teatr və aktyor sənətinə, estetikaya dair 
çoxlu məqalələrin, qiymətli kitab və monoqrafıyaların 
müəllifıdir. Bu sahədə xüsusi nüfuz, mötəbər söz sahibidir. 
Mədəni, intellektual, ağır təbiətli bir ziyalıdır. Bunu ancaq 
həqiqət hissini itirmiş, bədxah adamlar inkar edə bilərlər. Rəsul 
Rza ilə bağlı deyilən sözlərə gəldikdə isə, yada məşhur el misalı 
düşür: «Yel nə qədər bərk əssə də, qayadan heç nə qopardıb 
apara bilməz». Artıq ədəbiyyatımız tari-xində canlı klassikə 
çevrilmiş R.Rza bu gün öz yaradıcılığımn kamillik dövrünü 
yaşayır. Onun «Rənglər» başlığı altında çap olunan silsilə 
şeirləri müasir poeziyamızda yeni, əlamətdar bir hadisədir. Bu 
şeirlər mücərrədlikdən yox, bədii təfəkkürlə elmi-fəlsəfı 
təfəkkürün vəhdətindən doğan gözəl sənət nümunələridir. 
Burada R.Rza rənglərin mənası, çox ifadəli çalarları fonunda 
bəşeri mövzu olan insan konsepsiyasına toxunub və onun 
mükəmməl bədii həllinə nail olub. Bunu başa düşməmək ya 
qəsd, ya da savadsızlıq nişanəsidir. 

«Lenin» poemasının Türkiyədə nəşri vaxtı R.Rzanın 
xaricdə şöhrət qazanmaq naminə öz əqidəsinə, məsləkinə 
xəyanət etdiyini söyləmək isə tam əsassız və gülünc bir iddiadır. 
Poemada «İthaf» fəslinin ixtisarı şairin dönüklüyü ilə deyil, 
əsərin çap olunduğu ictimai mühit və dövlət sistemilə bağlı bir 
məsələdir. Buna başqa cür rəng vermək bu iddiada olan adamm 
özünün qeyri-sağlam mövqeyindən və siyasi savadsızlığından 
xəbər verir. Mən sözümün. sonunda üzümü partiya-dövlət 
rəhbərliyinə, elmi-ictimaiyyətə tutub xahiş edirəm, belə 
çıxışlara qulaq asmağa məcbur olsalar da, onların arxasında 
dayanan məkrli niyyətlərin reallaşmasına heç vaxt yol 
verməsinlər. Çünki bu gün bizə insanlar arasında təfriqə salmaq, 
ictimaiyyəti bir-birinə vurmaq yox, əl-ələ, çiyin-çiyinə verib 
cəmiyyətimizi irəli aparmaq lazımdır... 

Mən nitqimi qurtaranda alqışlardan və zalda oturanların 
ümumi reaksiyasından hiss etdim ki, çıxışım alınıb. Görünür, 
rəyasət heyətində oturanlar da razı qalmışdı. Çünki deyildiyi 
kimi, son söz söyləyən Heydər Əliyev bir neçə dəfə «çıxış edən 
cavan oğlan» formasında mənim adımı çəkdi, hətta 
C.Məmmədquluzadə və müəllimə hörmət haqqında dediyim 
fıkirləri təqdir etdi. 

Yığıncaq qurtardıqdan sonra hamı başıma yığışdı. İlk 
məni qucaqlayıb öpən Firidun Hüseynov oldu və bildirdi ki, 
gərək mən çıxış edəydim, ancaq sən məni qabaqladın. Belə 
yaxşı oldu. Bəlkə də mən çıxış etsəydim, xarakterimə uyğun 
olaraq bir qədər yumşaq danışardım. Hər şey yaxşı keçdi. Bizə 
sataşanların cavabını necə lazımdı, artıqlaması ilə verdin. Sonra 
dedi ki, arada Mir Cəlal müəllim özünü pis hiss eləyib. Fasilədə 
Vahid müəllim (Vahid Qəhrəmanov hüquq fakültəsinin 
professoru, Mir Cəlal müəllimin qonşusu və yaxın dostu idi) 

arxa otaqlardan birinə aparıb ona dərman, çay verib. Sənin 
çıxışına qulaq asandan sonra kefi tamam düzəlib. 

Elə bu vaxt Mir Cəlal müəllim Vahid Qəhrəmanovla 
birlikdə foyedə göründü. Biz dərhal onları əhatəyə aldıq. Mir 
Cəlal müəllim bir az əzgin görünsə də, özünü şax tutmuşdu, 
gülümsünürdü. Məni görən kimi birinci Vahid müəllim dilləndi: 

- Xalid, indiyədək bir həmyerli (Vahid müəllim əslən 
Qəbələli idi), həm də gənc ailm kimi sənə böyük rəğbətini 
vardı. Bu hadisədən sonra səninlə fəxr edirəm. 

Sən tanınmış Əlimirzəyevlər familiyasına layiq oğulsan. 
(Görünür, bu sözləri deyərkən o, qardaşlarımı - məşhur tarixçi 
alim, professor Xəlil Əlimirzəyevi və Sosialist Əməyi 
Qəhrəmanı Əşrəf Əlimirzəyevi nəzərdə tuturdu.) Sən ki çətin 
bir anda, heç nədən qorxmadan, mərdi-mərdanə irəli çıxıb 
müəllimini belə ləyaqətlə müdafiə elədin, təkcə Mir Cəlalın 
yox, onu sevənlərin, ona rəğbət bəsləyənlərin hamısının başını 
uca elədin. Mübaliğəsiz deyirəm, sən bununla həm də 
Universitetin şərəfini yüksəltdin, cavan da olsan, çox ağıllı, 
ibrətamiz fıkirlər söylədin, əsl Universitet ziyalısına layiq çıxış 
etdin. Çox sağ ol, öpürəm səni!.. 

Bundan sonra Mir Cəlal müəllim məni lap yaxına, yanına 
çağırıb əlini çiynimə qoydu və üzünü ətrafına toplaşanlara 
tutaraq, ona xas olan bir tərzdə aramla danışmağa başladı: 

- Qoy hamı eşitsin. Xalid, oğlum, (ilk dəfə idi ki, Mir 
Cəlal müəllim mənə «oğlum» deyə müraciət edirdi) sən 
bugünkü çıxışınla geniş ictimaiyyət qarşısında təkcə alim kimi 
yox, həm də bir şəxsiyyət kimi uğurla imtahan verdin. Aydın 
mövqeyə, cəmiyyətimizi düşündürən, narahat edən suallara 
düzgün cavab vermək bacarığını nümayiş etdirdin, əsl kişi 
olduğunu göstərdin. Deyilən böhtanlara  vaxtında cavab   
verilməsəydi, Allah bilir, bu 

oyunların axırı nə ilə qurtarardı. Vahidə də demişəm, yəqin ki, 
doğma oğlum da məni bu səviyyədə müdafiə edə bilməzdi. Bu 
gündən sonra nə qədər yaşasam, sənə borcluyam. Ömrümü ən 
azı on il uzatdın. Daha səni təkcə tələbəm, həmkarım yox, həm 
də oğlum hesab edirəm. Çox, çox sağ ol! İndiyədək nə 
yaxşılığım, nə zəhmətim keçibsə, hamısmı sənə halal edirəm. 
Doğrudan, sən bu gün üzümü ağ elədin... 

Son sözləri deyəndə Mir Cəlal müəllimin səsi titrədi. Hiss 
olunurdu ki, o, bərk həyəcan keçirir. Mən də özümü itirmişdim. 
Həmişə belə anlarda soyuqqanlı olmağı bacaran F.Hüseynov 
söhbətə qoşuldu: 

- Mir Cəlal müəllim, narahat olma, ürəyini buz kimi 
saxla. Nə qədər biz sağıq, heç kim sənə yaxın dura bilməz. 
Lazım gələndə hamının cavabını ikiqat verəcəyik. 

Ətrafımızdakı müəllim yoldaşlar yerbəyerdən Firidunun 
dediklərini təsdiq etdilər. 

- Bilirəm... bilirəm, - deyə Mir Cəlal müəllim mütəəssir 
bir halda cavab verdi. Çox sağ olun. Hamınızı bağrıma basıb 
öpürəm. Sizsiz bir günüm olmasın... 

Bunu görən Vahid Qəhrəmanov onun qoluna girərək 
dedi: 

- Gedək, Mir Cəlal, gedək. Bu gün sən çox yorulmusan. 
Ürək sözlərini uşaqlara sabahda, birisi gündə kafedrada oturub 
rahatlıqla deyərsən. Sənin ki belə yetişdirmələrin var, xoşbəxt 
insansan. Buna nail olmaq hər adamın hünəri deyil. 

Biz onları Universitetin qapısına qədər ötürəndən sonra 
dağıhşdıq. 

Mir Cəlal müəllim haqqında xatirə və söhbətlər tükənməz 
bir mövzudur. Əvvəllərdə dediyim kimi, onu hərtərəfü əhatə 
etmək çətin və müşkül bir məsələdir. Buna baxmayaraq, mən 
sevimli, unudulmaz müəllimim 

qarşısındakı mənəvi borcumu imkan daxilində yerinə 
yetirməyə, ona olan tükənməz hörmətimi, məhəbbətimi yığcam 
şəkildə ifadə etməyə çalışmışam. Buna nə dərəcədə nail 
olduğumu isə hörmətli oxucular müəyyen edəcəklər. 
        Yazdığım və yaza bilmədiyim xatirələrə nöqtə 
qoymamışdan əvvəl son olaraq bir neçə söz də demək istəyirəm. 
Hamımız ürək ağrısı ilə deyirik ki, Mir Cəlal müəllim 
aramızdan tez getdi. Getdimi? Yox. Mir Cəlal müəllim cismən 
bizdən ayrılsa da, mənən həmişə onu sevənlərin yanmda olub, 
ölməz ruhu daim başımızın üstündə fırlanıb, yaxşı işlərimizi 
görəndə sevinib, pis əməllərimizi görəndə kədərlənib. O, 
xalqına böyük, parlaq ədəbi-elmi irs, bizə, tələbələrinə vətənə, 
millətə, elmə, mədəniyyətə ləyaqətlə xidmət nümunəsi, 
balalarına, övladlarına var-dövlət, cah-cəlal olmasa da, ondan 
qat-qat qiymətli tərbiyə ocağı, nümunəvi ailə məktəbi, yüksək 
əxlaq, insanlıq, təmiz mənəviyyat, daxili saflıq, əsl ziyalı 
mədəniyyəti qoyub gedib. Mir Cəlal müəllim kimi şəxsiyyətlər 
ölmür. Onlar sağlıqlarında qazandığı hörməti qoruyub 
saxlamaq, əbədi yaşamaq hüququna malikdirlər. 

Fikirlərimi daha yaxşı tamamlamaq üçün burada böyük 
ədibimiz, xalq yazıçısı, Mir Cəlal müəllimin yaxın dostu, 
həmkarı Süleyman Rəhimovun öz qələm yoldaşı haqqında 
dediyi, son dərəcə səmimi, ibrətamiz sözləri yada salmaq yerinə 
düşərdi: «Mənim təsəvvürümdə gecə-gündüz tanımadan qələm 
işlədən Mir Cəlal ölməzdir. Yetkinliklə, dolğunluqla qələm 
işlədən, özündən sonraya cild-cild ölməz əsərlər qoyan ədib də 
bir yolluq ölərmi, unudularmı? Yox! Ölməz, unudulmaz, onun 
bu dünya üzündə ədəbiləşən yeri vardır, onun əbədiləşən surəti 
öz əsərlərində yaradılmışdır. Məncə, gözəl insan, gözəl aüə 
başçısı Mir Cəlal öz əsərlərində, elmi tədqiqatlarında 
yaşayacaqdır.  

Məncə, Mir Cəlalın pak surəti gecələri ayla işıqlanacaq, 
gündüzləri günəşlə şölələnəcəkdir». 

Əziz Müəllimim! Mən heç vaxt sənin yoxluğuna 
inanmamışam və bu gün də inanmıram. Sən həmişə mənim 
qəlbimdə, varlığımda yaşamısan və əbədi yaşayacaqsan. 
Müqəddəs ruhun qarşısında baş əyir, sənə Tanrıdan qəni-qəni 
rəhmət diləyirəm. Məzarın nurla, işıqla dolu olsun! Amin... 

ZƏNGİN VƏ MƏZMUNLU 

YARADICILIQ YOLU 
 

Xalqımızın istedadlı yazıçı, görkəmli alim, maarif xadimi 
kimi tanıdığı Mir Cəlal zəngin və mənalı yaradıcılıq yolu 
keçmişdir. Onun əsərləri nəinki respublikamızda, həmçinin 
onun hüdudlarından çox-çox uzaqlarda geniş şöhrət 
qazanmışdır. 

Mir Cəlal mənsub olduğu xalqın həyatını, mənəvi 
aləmini, psixologiyasını, adət-ənənələrini yaxşı bilən, həmişə 
müasirlik ruhu ilə yaşamış sənətkarlarımızdan biridir. Onun ən 
kiçik hekayə və oçerklərindən tutmuş iri həcmli romanlarına 
qədər bütün əsərlərində xalqın təfəkkür tərzindən, idrakından 
qidalanan şirin yumor, nikbinlik, milli kolorit, təbiilik, dərin 
ictimai məzmun hakimdir. Xəlqilik, xalq ruhu onun 
yaradıcılığında formal, zahiri xarakter daşımır, əsərlərinin daxili 
məzmun və mahiyyətindən, ümumi ruhundan, bədii, estetik 
qayəsindən doğur. O, qələmə aldığı mühitin, hadisənin ruhuna, 
varlığına nüfuz etməyi, qəhrəmanlarının daxili aləmini, 
xarakterini açmağı, onları öz məişətlərinə, dünyagörüşlərinə 
uyğun şəkildə təsvir etməyi, danışdırmağı bacaran, fıkirlərini 
həmişə yığcam, lakonik ifadə etməyə çalışan, orijinal üsluba, 
dəstxəttə malik bir yazıçıdır. 

Mir Cəlal yaradıcılığını tədqiq və təhlil edən bir çox 
ədəbiyyatşünaslarımız onu realist «Molla Nəsrəddin» ədəbi 
məktəbinin, xüsusilə klassik bədii nəsrimizin, kiçik hekayə 
janrının ölməz nümunələrini yaratmış C.Məmmədquluzadə, 
Ə.B.Haqverdiyev ədəbi ənənələrinin ən yaxşı davamçılarından 
biri hesab edirlər. Bu doğru qənaətdir. Həqiqətən, dövrünün 
ictimai-siyasi, əxlaqi təsisatı, dünyagörüşü, bədii estetik 
tələbləri əsasında yaranıb formalaşan Mir Cəlal yaradıcılığının 
milli, mənəvi  

kökləri «Molla Nəsrəddin» ədəbi irsi ilə çox yaxından bağlı 
olmuş və daim bu mənbədən qidalanmışdır. Mütərəqqi klassik 
irsimizə yaxşı, yaradıcı mənada bu cür mənəvi bağlılıq Mir 
Cəlalın əsərlərini xalqa yaxın edən, sevdirən əsas amillərdən 
biridir. Ancaq yadda saxlamaq lazımdır ki, Mir Cəlal 
yaradıcılığı üslüb, təsvir, sənətkarlıq cəhətdən «Molla 
Nəsrəddin» ədəbi məktəbinin davamı olsa da, ideya, məzmun, 
ictimai varlığın idraki və inikası cəhətdən tamamilə yeni bir 
mərhələnin, yeni bir ədəbi metodun məhsuludur. Mir Cəlalın 
bədii, tənqidi gülüşü də məzmun, mahiyyət etibarı ilə 
Mollanəsrəddinçilərin gülüşü deyildir. Dərin ictimai mənaya, 
mübariz keyfıyətə malik, köhnə cəmiyyəti inkar və rədd edən 
C.Məmmədquluzadə, Sabir gülüşü məzmununa göz yaşları, 
vətəndaşlıq kədəri hopmuş bir gülüş idi. Mir Cəlalın gülüşü isə 
istismardan, mənəvi əsarətdən xilas olmuş, öz əməyi ilə yeni 
dünya quran bir xalqın qüdrətinə arxalanan, ondan qüvvət və 
ilham alan, məzmun, mahiyyət etibarı ilə qalib xarakterli, 
nikbin bir gülüşdür. 

Mir Cəlal bədii yaradıcılığa şeir, kiçik hekayə və 
oçerklərlə başlamışdır. 1928-ci ildən mətbuatda çıxış etməyə 
başlayan ədibin ilk «Mirzə» adlı hekayəsi 1930-cu ildə «Qızıl 
Gəncə» qəzetində nəşr olunmuşdur. Bu vaxtdan bədii 
yaradıcılıqla müntəzəm məşğul olan yazıçının 1932-1935-ci 
illər arasında «Sağlam yollarda», «Boy» adlı oçerk və hekayələr 
məcmuəsi, «Dirilən adam» romanı çapdan çıxır. Bu kitablar onu 
həyatı yaxşı bilən, tipik, yadda qalan xarakterlər yaratmağı 
bacaran, şirin, sadə təsvir üsuluna malik istedadlı bir nasir kimi 
geniş oxucu kütləsinə tanıdır. 

Ədibin bu dövrdə yazdığı «Həkim Cinayətov», «Mərkəz 
adamı», «Sara», «Təzə toyun nəzakət qaydaları», «Bostan 
oğrusu», «İstiafdə», «Dəzgah qızı» kimi hekayələrdə onun 
yaradıcılığının gələcək istiqamətini 

müəyyənləşdirən bir sıra xarakter xüsusiyyətlər özünü göstərir. 
Sadəlik, təbiilik, isti yumor, yığcamlıq, sağlam məfkurə, aydın 
tendensiya, obrazlı, lakonik təsvir üsulu bu hekayələrin yaxşı 
cəhətləri idi. Canlı həyatı müşahidələr, təəssüratlar və sadə xalq 
dili əsasında yazılmış bu hekayələr, hər şeydən əvvəl, 
üslubunun təzəliyinə, orijinallığına görə nəzəri cəlb edirdi və 
ədəbiyyatımıza istedadlı, ciddi, böyük ümidlər verən bir nasirin 
gəldiyini xəbər verirdi. Mir Cəlalın ilk əsərlərində köhnəliyin, 
cəmiyyətimizin ümumi inkişafına, əxlaq və davranış 
normalarına zidd olan yaramaz adətlərin, qayda-qanunların 
ifşası məsələsi daha geniş yer tutur. O, yeni cəmiyyətin 
üstünlüklərini, həyatiliyini məhz bu yolla təsdiq və təqdir 
etməyə çalışırdı. 

Ədibin satiraya, ifşaçıhğa meyl etməsi, hər şeydən əvvəl, 
onun köhnə dünyaya, bu dünyanın «daş ürəkli», «canavar gözü 
ağalarına» olan dərin nifrətindən irəli gəlirdi. Yazıçı onu 
yaradıcılığa çağıran, təhrik edən amillərdən, mənəvi tələb və 
şərtlərdən danışarkən yazırdı: «1928-ci ildə Çexovun, 
M.Qorkinin tərcümə olunmuş hekayələrini alıb oxudum. Bu 
hekayələr mənə həyat, in-san və hadisələr haqqında söylənən 
sadə nağıl kimi şirin gəldi ... Bu kitabların ağ vərəqləri 
arasındakı qara sətirlərdə, deyəsən, mənim üçün sirli, qaranlıq 
olan mətləblər bir-bir açılırdı. Mən başa düşürdüm ki, mənimlə 
birlikdə məktəblər, baxçalar, uşaq evləri, pansionlarda bəslənən, 
oxuyan uşaqlar ancaq yeni quruluş, ancaq inqilab sayəsində bu 
ağ günə çıxıblar. Vankalar, pepenlər, qaraca qızlar məhz köhnə 
dünyanın günahsız qurbanları olublar. Lənət o köhnə dünyaya 
və onun daş ürəkli, canavar gözlü ağalarına». 

Mir Cəlal köhnə dünyanın buxovlarından azad olmuş, 
inadla, inamla yeni cəmiyyət quran, dəyişən adamlarımızın  

həyatını, əməllərini böyük məhəbbətlə təsvir edirdi. Ədibin ilk 
hekayələrinin qəhrəmanlarından biri deyir: «Zəmanəmiz sürət, 
iş, yaratmaq, qurmaq dövrüdür. Bir ildə iyirmi ilin işi görülür. 
Eyvandan şəhərə baxanda, rayonlara çıxanda, təzə şəhərləri, 
tikintiləri, abadlığı görəndə, Azərbaycamn köhnə vaxtını yada 
salanda deyi-rəm, doğrudan da bu illər bütün yaradıcı qüvvələri, 
qabiliyyətləri işə salıb. Əsrlər boyu zəncirlənib qalmış hünərlər 
indi qüvvətli bahar çayları kimi axıb ümumi işimizə qüvvət və 
sürət verir. Odur ki, adam elə bilir bu mədəniyyət sarayları 
neçə-neçə on illərdə tikilib». Yazıçının müsbət qəhrəmanları 
məhz bu dünyanın, sürət və yaradıcılıq əsərinin övladı, bu 
hissin, əqidənin, mənəvi aləmin sahibidirlər. 

Mir Cəlal yaradıcılığının ilk dövrü üçün ən xarakter 
hadisə heç şübhəsiz, «Dirilən adam» romanıdır. Bu roman onun 
bir sənətkar kimi sürətlə inkişaf etdiyini və böyük, ciddi 
hadisələri geniş epik planda təsvir etmək bacarığına malik 
olduğunu göstərirdi. Vətəndaş müharibəsi mövzusuna həsr 
olunmuş «Dirilən adam» romanında 1918-1919-cu illerdə 
Gəncə və onun ətrafmda baş verən hadisələr, ictimai-siyasi 
şərait, kəndlilərin, fəhlələrin ağır vəziyyəti, feodal özbaşınalığı, 
hakim təbəqənin xalqın mənafeyinə zidd hərəkətləri, siyasi 
satqmlığı, rüşvətxorluğu, din xadimlərinin riyakarlığı bədii 
faktlar, detallar əsasında əks etdirilmişdir. Əsərdə verilən 
hadisələr və obrazlar konkret tarixi şəraitə, məkan və zamana 
uyğun verildiyindən yazıçmın təsvirləri inandırıcı və təsirlidir. 

Romanda göstərilən hadisələrin mərkəzində yoxsul 
kəndli, muzdur Qədirin və onun ailəsinin başına gələn 
müsibətlərin, faciələrin bədii inikası durur. Yazıçı Qədirin və 
onun kimi yoxsulların şəxsiyyətində o dövrdə Azərbaycan 
kəndində hökm sürən sinfı ziddiyyətlərin 

mahiyyətini, əzablardan, tərəddüdlərdən sonra tədricən ayılan, 
dostu ilə düşmənini tanımağa başlayan, öz müqəddəratını, 
istiqlaliyyətini ələ almaq üçün inqilabi mübarizələrə qoşulan 
kəndlilərin, zəhmətkeşlərin həyatını ümumiləşdirməyə 
çalışmışdır. Burada «dirilən adam» təkcə Qədir deyil, 
ümumilikdə yuxudan ayılmış, öz hüququ və ləyaqəti uğrunda 
ayağa qalxmış kənddir, zəhmətkeş dünyadır. Bu dirilik yeni 
dünyagörüşün, yeni həyatın rəmzidir, başlanğıcıdır. 

Yazıçı bu «dirilmənin», oyanınanın nə qədər çətin 
mərhələlərdən keçdiyini göstərmək üçün bizi muzdur Qədirin 
həyatı ilə tanış edir. Qədir özünün dediyi kimi bütün ömrü boyu 
«heç kimin toyuğuna belə daş atmamış» sakit, başıaşağı, həm 
də avam, sadəlövh bir gəncdir. Onun kasıb da olsa, çox səmimi, 
təmiz ailəsi, isti yuvası vardır. Qədir mövcud quruluşa inanır, 
onu öz hökuməti hesab edir. Bu yanlış inam ona çox baha başa 
gəlir. Kəndin hampası Bəbir bəy Qədirin gözəl, namuslu arvadı 
Qumrunu ələ keçirmək niyyəti ilə onu kənddən uzaqlaşdırır, 
ordu sıralarma qulluğa göndərir. Bəbir bəydən böyük vədlər 
almış Qədir qulluq əvəzinə hər yerdə təhqir, söyüş, yumruq və 
özbaşınalıqla qarşılaşır, bütün ümidləri alt-üst olur. O, kor-
peşman geri qayıtsa da, öz doğma ailəsinə, sevimli arvadma, 
körpəsinə qovuşa bilmir, evindən, eşiyindən didərgin düşür. Nə 
üçün? məlum olur ki, Qədir qulluqda olduğu vaxt Bəbir bəyin 
adamları onun ölümü haqqında kənddə şayiə yayıb. Bundan 
istifadə edən Bəbir bəy mətanətlə namusunu, ismətini qoruyan 
Qumrunun iradəsini qırmağa, qanunun, şəriətin köməyi ilə onu 
ələ keçirməyə çalışır. Qədirin «dirilməsi» onun çirkin 
niyyətlərini ürəyində qoya bilər. Dəhşətli burasıdır ki, Qədir 
bütün cəhdlərinə, gətirdiyi dəlillərə baxmayaraq hərcmərcliyin, 
dərəbəyliyin, fanatizmin  

hökm sürdüyü bir aləmdə ölmədiyini, qanuni ailə, uşaq sahibi 
olduğunu sübut edə bilmir. 
       Əsl faciə odur ki, Qədir geri qayıdandan sonra təkcə ağalar, 
satqın ruhanilər dünyası ilə deyil, həm də əsrlər boyu əsarətdə 
yaşamış, avam, nadan, kölə vəziyyətinə düşmüş bir mühitlə, 
cəmiyyətlə qarşılaşır. Vətəndaşların insan kimi yaşamaqdan 
məhrum olduğu bu cəmiyyətdə adamlar ölməyi yaşamaqdan 
üstün tuturlar. Buna görə də böyük müsibətlə üzləşmiş Qədiri 
müdafiə etmək əvəzinə, onu iztehza ilə qarşılayırlar, üstünə 
«xortdan» adı qoyub kənddə yaşamağa qoymurlar. «Çox səfeh 
adamdır ki dirilib. Elə bilir dirilər halva yeyir. Bədbəxt oğlu, 
ölüm kimi neməti əldən buraxıb qaçıb ki, nə var, nə var, 
yaşamaq istəyirəm. Di yaşa görüm, ac-susuz, yurdsuz-yuvasız 
necə yaşayacaqsan? Bu güzəran deyil, aşkar ölümdür! Çıxsın 
canın, gündə yüz dəfə öl. Onda bilərsən ki, rahat qəbirstanlığın 
ləzzəti ayrı imiş, əvəzi yox imiş!» deyirlər. 

Qədir bu kinayələri başa düşüb əzab çəksə də, inadından 
dönmür. Öz gücünə, iradəsinə arxalanaraq axıra qədər mübarizə 
aparmaq, insani ləyaqətini, tapdalanmış hüququnu bərpa etmək 
qərarına gəlir. Lakin onun bütün cəhdləri boşa çıxır. O, 
divandan tutmuş Şeyxülislama qədər kimə müraciət edirsə 
ancaq bir cavab eşidir: «Sən öldün-ölmədin ruüzgara bir fərq, 
bir təfavüt yoxdur. Bir məqamda ki, üç nəfər adil şahid üləma-
ağsaqqallar qol qoyub, hökm veriblər, buna nə söz? Sən bir 
adamsan, hökm on adamındır. Sən Qədirsən, onlar Bəbir bəydir, 
Məşədi Cahangirdir, Mir Qəmbərdir və əyani əşrəfdir. İndi 
şəriət sahibi bir adamdan ötrü beş adamı qurban verməz, 
öldürməz, mötəbər əşxası da yalançı etməz. Sənin ölməyin 
məsləhət imiş. Çifayda, indi ki ölməmisən, nə çoxdur vilayət, 
heç eyib etməz, baş götür, get birində gününü keçir. Beş günlük 
ömrün qalıb fani 

dünyada, nə istəyirsən bu camaatdan? Çıx qoy get, məsiəhətdi». 
Budur ağalar, istismarçılar, qoluzorlular və ruhanilər 

dünyasının fəlsəfəsi, məntiqi. «Qoy çıx get». Qədir və minlərlə 
onun kimi əzilənlər bu acı həqiqəti dərk etdikdən sonra silaha 
sarılır, azadlıq uğrunda mübarizə bayrağı altına gəlirlər. Əsərdə 
təsvir olunan bütün hadisələrin inkişafı, mahiyyəti məntiqi 
olaraq inqilabın, sinfi mübarizənin zəruriliyi, labüdlüyü 
məsələsini ortaya qoyur. Belə də olur. İnqilab baş verir və 
milyonlarla qədirləri, qurmruları köhnə dünyanın istismarından, 
köləliyindən, təhqirlərindən həmişəlik azad edir. «Dirilən 
adam» romanı tarixi həqiqətə uyğun olaraq belə nikbin bir 
sonluqla tamamlanır. 

Mir Cəlal «Dirilən adam» romanında hadisələrin və 
qələmə aldığı ictimai mühitin ardıcıl, dinamik təsvirini 
verməklə yanaşı, fərdi xarakterlərinə görə bir-birindən seçilən, 
yaddaqalan obrazlar yaratmışdır. Bu cəhətdən Qədirlə yanaşı 
Qumru və Bəbir bəy obrazları daha çox diqqəti cəlb edir. Yazıçı 
bu obrazları ustahqla fərdiləşdirmiş, hər birini öz ictimai 
vəziyyətinə, dünyagörüşünə, düşüncə və əxlaq tərzinə uyğun 
şəkildə təsvir etmişdir. 

Azərbaycan qızlarına, gəlinlərinə xas olan ən nəcib, ali 
keyfıyyətləri öz varlığında birləşdirən Qumru obrazı Mir Cəlal 
yaradıcılığında xüsusi yer tutan parlaq qadın obrazlarından 
biridir. O, kasıb, kimsəsiz olsa da, son dərəcə namuslu, ləyaqətli 
bir qadmdır. Ailəsini, ismətini, isti ocağını, ərinin şərəfıni 
qorumaq üçün hər cür fədakarlığa, əzab-əziyyətə dözməyə 
hazırdır. Onu əhatə edən canavar təbiətli Bəbir bəylər, ağalar 
mühitinə heç vaxt təslim olmaq istəmir, çırpınır, sona qədər 
mübarizə aparır. Ədib Qumrunun əzablarını, keçirdiyi daxili 
sarsıntıları, arzu və istəklərini, psixoloji vəziyyətini parlaq,  

əlvan bədii boyalarla təsvir edir, hətta obrazın daxili aləmini 
daha yaxşı açmaq üçün tez-tez romantik, lirik ricətlərə də 
müraciət edir: «Qumrunun dərdi bərkiyib daşa döndü. Bəbir 
bəyin təpəsinə dəyəndə iplər qırıldı. Qumru uçub göylərə getdi. 
Günəş vilayətində qumlu bir təpənin üstündə oturub Qədiri 
gözlədi. Qədir şüalarla axıb gəldi, Qumrunu bağrına basdı. O, 
qəhərlənib qara günlərindən şikayətlənmək istədi. Qədir həyat 
dolu gülüşü ilə sevgilisinin üzünü işıqlandırdı. Qumrunu 
qucağına alıb uçdu. Qanadlı at onları sərin, sakit göylərdən 
keçirib apardı. Çiçəkli, ətirli bir bağa qoydu. Qədir bir dəstə 
qızılgül gətirdi. Gül təzə, şehli və qırmızı idi. Qumru iylədi. 
Gülün yarpaqları ələndi, ipək don olub, Qədirin qolundan 
sallandı. Qədir Qumrunu qızıl dona bürüdü...» 

Zalım, qəddar, hiyləgər, mənsub olduğu sinfin tipik 
nümayəndəsi olan Bəbir bəy obrazı da Mir Cəlalın yaradıcılıq 
nailiyyəti sayılmalıdır. Ümumiyyətlə, «Dirilən adam» onun 
müəllifinin gələcəkdə geniş epik planlı, bitkin obrazlara, 
xarakterlərə malik romanlar yazmağa qadir olduğundan xəbər 
verirdi. 

Mir Cəlal «Dirilən adam»dan sonra «Nanənin hünəri», 
«Badamın ləzzəti», «Anket Anketov», «Qonaqpərəst», 
«Kəmtərovlar ailəsi» kimi məşhur hekayələrini və «Bir gəncin 
manifesti» romanmı yazmışdır. Bu dövrdə qələmə aldığı əsərlər 
göstərirdi ki, Mir Cəlal artıq yetkin, həyatın ən aktual, tipik 
hadisələrinə həssaslıqla cavab verməyi bacaran bir sənətkardır. 

Öz yaradıcılıq ənənələrinə, üslubuna sadiq qalan yazıçı 
«Nanənin hünəri», «Badamın ləzzəti» əsərlərində 
cəmiyyətimizdə, adamlarımızın mənəviyyatında, dünya 
görüşlərində baş verən yenilikləri səmimiyyətlə, iftixar hissilə 
təsvir edirdisə, «Anket Anketov», «Qonaqpərəst», 
«Kəmtərovlar ailəsi» kimi satirik hekayələrində isə ümumi  

inkişafımızı ləngidən, əsrin ruhuna, tələblərinə zidd olan əxlaq 
və davranış normalarını, çürük zeyniyyəti, tamahkarlığı, 
maymaqlığı məharətlə ifşa və tənqid edirdi. 
         1938-ci ildə yazılmış «Bir gəncin manifesti» romanının 
nəşri təkcə Mir Cəlalın yaradıcılığında deyil, ümumən 30-cu 
illər ədəbiyyatımızda əlamətdar və sevindirici hadisələrdən biri 
idi. Romanda təsvir olunan hadisələr «Dirilən adam»da olduğu 
kimi Vətəndaş müharibəsi və mürəkkəb tarixi hadisələrlə dolu 
bir dövrdən götürülsə də, müəllifin bu hadisələrə və yaratdığı 
obrazlara münasibəti tamamilə yeni idi. Burada «Dirilən 
adam»dan fərqli olaraq yazıçı ictimai hadisələrə aydın, sinfı 
mövqelərdən yanaşmış, xalq kütlələrini tarixin əsl yaradıcısı və 
aparıcı qüvvəsi kimi təsvir etmiş, onların inqilabi 
mübarizələrini, azadlıq meyllərini ön plana çəkmişdir. Romanın 
əsas qəhrəmanları öz fərdi cizgiləri, mənəvi aləmi olan, 
yaddaqalan, bitkin xarakterlər səviyyəsinə yüksəldilmiş, tarixi 
şəraitə, dünyagörüşünə, əqidələrinə və imkanlarına uyğun 
şəkildə verilmişdir. 

Romanın əsas obrazlarından biri yoxsul kəndli 
Mərdandır. O, savadsız, siyasi şüurca zəif olşa da sinfı 
duyğunun köməyi ilə dostu ilə düşmənini tanıyan, mərd, 
əyilməz, ləyaqətini, şərəfini qorumağı bacaran bir gəncdir. 
Onun sinəsi altında ağalar və istismarçılar dünyasına qarşı dərin 
nifrətlə alışıb yanan bir ürək çırpınır. Mərdan onu və minlərlə 
onun kimi namuslu gəncləri təhqir edən, alçaldan, haqsızlığın, 
ictimai bərabərsizliyin nədən ibarət olduğunu yaxşı bilir. O, 
anasının «bizim təqsirimiz nədir?» sualına çox aydın və dəqiq 
cavab verir: «Kasıblıq! Bu zəmanədə kasıblıqdan böyük günah 
nədir? Canın çıxsın, kasıb olma! Yıxıl öl, kasıb olma!» 

İstismar dünyasına olan nifrət hissi Mərdanı ağası hacı 
İbrahimxəlillə üzləşdirir, kəndindən, evindən didərgin düşməyə 
məcbur edir, xalqın inqilabi mübarizəsinin 

ön sıralarında gedən Yəhya kimi mərd qəhrəmanların sırasına 
aparıb çıxardır. Düşdüyü yeni mühit, fəhlə sinfinin mütəşəkkil, 
şüurlu mübarizəsi Mərdanm gözlərindən qəflət pərdəsini 
qaldırır, ona yüksək siyasi şüur, sağlam əqiyədə malik peşəkar 
bir inqilabçı kimi yetişməkdə kömək edir. Vaxtilə kənddən tək, 
gizli qaçan Mərdan oraya xilaskar, mübariz döyüşçü, yeni 
kəndin sahibi və qurucularından biri kimi qayıdır. Yazıçı 
qəhrəmanın xarak-terində, dünyagörüşündə baş verən bütün 
dəyişiklikləri şərtləndirən ictimai-siyasi amilləri tarixi şəraitə, 
həqiqətə uyğun şəkildə təsvir etdiyi üçün Mərdan obrazı yetkin, 
inandırıcı çıxmışdır. 

«Bir gəncin manifesti» romanında Mərdanın anası Sona, 
qardaşı Bahar obrazları da sənətkarlıqla işlənmişdir. Başı 
müsibətlər çəkmiş, yetimliklə böyütdüyü balalarını itirmiş, hər 
cür çətinliyə, ağır günlərə mətanətlə sinə gərən Sonanın mənəvi 
aləmi, qeyrəti «Gecənin hökmü», «Sonanın cavabı» fəsillərində 
xüsüsilə gözəl açılmışdır. Böyük vətəndaşlıq hissi, ürək 
çırpıntıları ilə yazılmış və dərin ictimai məzmuna malik olan bu 
fəsilləri həyəcanlanmadan oxumaq mümkün deyil. Burada Sona 
mənsub olduğu sinfin - yoxsulların cəbhəsində dayanan, 
vətəninin, xalqının namusunu çəkən, onun gözəl nemətlərini 
göz bəbəyi kimi qorumağı bacaran üsyankar ana, dəyanətli 
qadm, ağıllı, qeyrətli vətəndaş kimi gözümüz önündə ucalır. 
Onun hər bir hərəkəti, hər bir sözü ürəyimizdən xəbər verir. 
Bizdə böyük iftixar, sevinc hissi doğurur. 

Savadsız olsa da Sona fitri duyğularının köməyilə dostu 
ilə düşmənini bir-birindən yaxşı ayırır, ətrafında baş verən 
hadisələri düzgün qiymətləndirir. Onda vətəndaşlıq hissi, 
üstündə yaşadığı torpağa, elinə-obasına məhəbbət, təəssübkeşlik 
çox güclüdür. O, Vətənimizə soxulmuş işğalçı ağaların bizə 
nicat yox, sərvətlərimizi 

talamaq, əhalini köləyə, qula çevirmək üçün gəldiklərini gözəl 
dərk edir: «Sona misterin adını eşitmişdi, kim olduğunu da 
yaxşı bilirdi. Yaxşı bilirdi ki, mister bu nahiyədə ingilislərin 
tikməsidir. O, buraya bəyləri, xanları qorumağa, kəndləri çapıb 
talamağa, kasıblara divan tutmağa gəlmişdir. O, uzaq yerlərdən 
- ölkələr, dənizlər basa-basa buraya xeyrə gəlməmişdir. Bizi də 
Hindistanın kökünə salmaq, var-yoxdan çıxarmaq, aldatmaq, 
tora salmaq üçün gəlmişdir... Sona camaat arasındakı 
danışıqlardan bilirdi ki, aylarla yollar basa-basa gəlib buralara 
çıxan o «boz şeytan» uzun və murdar fil xorturnu ilə yalnız 
nefti sormur. Gecə-gündüz dağda-daşda sümsünür, ağlı kəsən 
yumşaq və «yağlı» yerlərdə mıx-tövləsini bərkitməyə, vətən 
torpağının şirəsini, fəqir-füqəranın qanını sormağa çalışır. O 
burada özünə nökərlər tapır. Onun pristava verdiyi hər hədiyyə, 
yüzbaşıya çevirdiyi hər xoş baxış rəiyyətə çox baha tamam olur, 
vətəne ağır başa gəlir». 

Elə buna görə də Sona oğlu Baharın meşədən tapıb 
gətirdiyi ceyran balasını yüzbaşının tələbilə işğalçı misterə 
verməkdən imtina edir. Yolda xəlvətə salıb onu qaçırdır, 
azadlığa buraxır. Məhz bu yolla misterdən və onun qarşısında 
yaltaqlanan biqeyrət ağalardan intiqam alır. Təbiətimizin 
yaraşığı, gözəli olan ceyranm yad əllərə keçməsinə imkan 
vermir. Sonanın əzmi, qeyrəti, yadelli işğalçılara nifrəti öz əlilə 
toxuduğu vətən rəmzi olan əlvan naxışlı, ilmələrindən 
təbiətimizin gözəlliyi boylanan xalçanın satışı ilə bağlı epizodda 
daha yaxşı açılır, üzə çıxır. Çıxılmaz vəziyyətdə olduğuna 
baxmayaraq Sona əyilmir, yazıçmın dediyi kimi: «Oğlunun, 
nəslinin, kəndlilərinin və həmvətənlərinin həyatından gelən 
güclü və əzəmətli bir səs onu ayıltdı. O, cəld ayağa qalxdı. 
Xalçaya baxdı. Bu dəfə ona xalça yox, bağlı-bostanlı, güllü-
çiçəkli vətən mülkünün sərvəti, neməti 

göründü. Yamaclara yayılan qoyun-quzu mələşərək Sonaya 
baxırdı. Qoruqçular, çobanlar Sonaya baxırdı. Vətənin hana 
quran əli qabiliyyətli qızları, məclisləri bəzəyən məğrur oğulları 
Sonaya baxırdı. Bütün baxışlarda bir nida, bir sual səslənirdi. 
«Sona! Sona!» Sanki hamısı, sanki hər şey onun bu saat icra 
edəcəyi iqdamı, onun əzmini gözləyirdi. Sona bu müqəddəs 
aləmi sata bilərdimi?» 

Yox, Sona əsl vətəndaş kimi hərəkət edir. Yüksək iradə, 
namus, qeyrət sahibi olduğunu nümayiş etdirir. Acmdan ölsə 
belə, milli simvolumuz olan xalçanı yadlara satmayacağını 
bildirir və nəyin bahasına olursa-olsun, xalçanı ondan almağa 
çalışan ingilis ağasmı nifrətlə qarşılayaraq deyir: «İtə ataram, 
yada satmaram!» Bu sözü eşidən oxucu rahatlıqla nəfəs alır, 
ürəyində Sonaya dönə-dönə afərinlər söyləyir, bu mərd, məğrur 
ana ilə fəxr edir, qarşısında baş əyir. 

Əsərin ən təsirli səhifələrindən biri də «Göz yaşı romanı» 
fəslidir. Burada yazıçı ehtiyac, kimsəsizlik, ədalətsizlik üzündən 
isti yuvasından qopub qapılara düşmüş, solub gedən, vəhşi 
qanunlar, ehtiraslar əsasında qurulmuş ağalar, varlılar 
dünyasmın günahsız qurbanı olmuş Baharın faciəli taleyini 
böyük ürək ağrısı, kədər və təəssüf hissi ilə təsvir etmişdir. 
Köhnə dünyanın eybəcər istismarçı mahiyyətini, vəhşi 
qanunlarını, mənəvi-əxlaqi simasını bütünlüklə ifşa edən 
Baharın ölüm səhnəsini oxucu uzun müddət unuda bilmir, onun 
ürəyində Baharı hələ körpə ikən məhv edən ədalətsiz cəmiyyətə 
qarşı dərin nifrət, qəzəb hissləri çırpınır. 

Baharın ölümü səhnəsini yazıçı olduqca əlvan, təsirli və 
parlaq təsvir etmişdir. Hiss edirsən ki, burada Mir Cəlalın 
nəinki ürəyi, qəlbi ehtizaza gəlir, hissləri, duyğuları ilə bərabər 
qələmi də ağlayır, sızıldayır. Oxucu bu epizodu sanki oxumur, 
onu gözlərilə görür, canlı 

şahidi olur, özü də Bahar kimi qarın, boranın içində donur, 
çırpmır, əzab çəkir, ölümlə çarpışır, fəryad qoparır. Bu səhnədə 
həm də istismar və köləlik dünyasının günahsız qurbam olan, 
kimsəsiz, ölümün pəncəsində can verən, çarpışan bir uşağın 
daxili aləmi, psixoloji vəziyyətilə təbiətin şıltaqlığı, amansızlığı 
heyrətamiz dərəcədə vəhdətdə verilmişdir: «Sanki iynəli 
yorğana bürüdülər. Elə bir yorğana ki, tikan kimi əzablı, hamam 
kimi isti. Bahar get-gedə xarici aləmdən, qardan, borandan, 
qorxudan, qaranlıqdan aralandığım, fəlakətin dərinlərinə doğru 
endiyini, qayğıdan qurtulduğunu, bu qəribə yorğanm içində 
kiçildikcə bir növ rahat olduğunu zənn edirdi... Hər şey susurdu. 
Sükut və tənhalıq bərkiyir, güclənirdi. Yalnız çovğunlu boran 
yalquzaq kimi dişlərini ağardıb quduzcasına səslənirdi. 
Kimsəsiz uşağı məhv etmək üçün gələn amansız güllə kimi 
Baharm qəlbinə soxulurdu... Ey rufan, ey acı şaxta! Siz nahaq 
yerə qiyamət qoparırsınız! Siz nahaq yerə tündləşir, var 
qüvvənizlə hücum edirsiniz. Elə bir yerdə, elə bir gündə, elə bir 
aləmdə Bahar kimi məxluqu məhv etmək çox asandır». 

Ədəbiyyatımızın qızıl fonduna çoxdan daxil olmuş «Bir 
gəncin manifesti» romanı ölməz bir sənət nümunəsi kimi bu 
gün də maraqla oxunur və dərin ictimai-əxlaqi, bədii, estetik 
təsirə malikdir. 

Mir Cəlalın «Bir gəncin manifesti»ndən sonra yazılmış 
«Açıq kitab» romanı ictimai həyatımızın yeni bir mərhələsinə, 
dinc quruculuq dövründə baş verən hadisələrin təsvirinə həsr 
olunmuşdur. Romanda cəmiyyətimizə, adamlarımızın xeyirxah, 
humanist təbiətinə zidd olan ictimai-əxlaqi qəbahətlərin tənqidi 
daha geniş yer tutur. Lakin yaxşı cəhət budur ki, yazıçı 
köhnəliyin qalıqlarına atəş açarkən həmişə, hər yerdə yeni 
həyatın, yeni cəmiyyətin qüdrətinə, pafosuna, ədalətli 
qanunlarımıza  

arxalanır, onun əsas, aparıcı amil olduğunu heç vaxt unutmur. 
Əsərin mənfı qəhrəmanı Gəldiyev öz çirkin, riyakar 

niyyətlərini həyata keçirmək üçün müxtəlif cildlərə girir, özünü 
hər yerdə ayıq, bacarıqlı bir işçi, təşkilatçı kimi gözə soxur, tez-
tez ictimaiyyətin, hökumətin adından danışır, sinfı 
mübarizədən, sinfı sayıqlıqdan dəm vurur. Zahirən özünü ağır, 
təmkinli aparan Gəldiyev əslində çirkin, qorxaq təbiətli bir 
adamdır. O, daim vahimə içərisində yaşayır, iyrənc, şərəfsiz bir 
həyat keçirir. Gəldiyev bütün cəhdlərinə baxmayaraq yeni 
həyatın, Vahid, Rübabə, Səttarzadə, Poladov kimi qurub 
yaradan, yüksək mənəviyyatlı, cəmiyyətimizin ruhunu, sağlam 
təbiətini təmsil edən adamların qarşısında məğlub olur. «Açıq 
kitab» romanının ümumi məzmunu, mündəricəsi məhz bu 
ideyanın açılmasına, bədii təsdiqinə xidmət edir. 

Mir Celal, bir çox başqa yazıçılarımız kimi, Böyük Vətən 
müharibəsi illərində daha məhsuldar işləmişdir. O, elində silah 
cəbhələrdə düşmənə qarşı vuruşmaqla bərabər, qələmini də 
süngüyə çevirmiş, xalqın faşizmə qarşı qəzəb və nifrətini ifadə 
edən, vətənin oğullarını igidliyə, şücaətə çağıran, arxa 
cəbhədəki adamlarımızın fədakarlığını, əzmini, mənəvi 
qüdrətini, analarımızın, bacılarımızın, gəlinlərimizin sədaqətini, 
etibarını təsvir və təqdir edən bir çox qiymətli hekayələr 
yazmışdır. Onun «Qardaş qanı», «Vətən yaraları», «Boz adam», 
«Şərbət», «Atlı», «Odlu mahnılar», «Göylər adamı», «Çıraqlar 
yandı» və s. hekayələrində adamlarımızın vətənpərvərliyi, 
yüksək mənəvi-əxlaqi keyfıyyətləri, mətanəti real, inandırıcı 
boyalarla təsvir olunmuşdur. Ədibin müharibə dövründə yazdığı 
və faşizmin insanlığa zidd, yırtıcı təbiətini məharətlə ifşa edən 
satirik hekayələrində bədii gülüş daha da dərinləşmiş, tamamilə 
yeni keyfıyyətlərlə zənginləşmişdir. Dərin nifrət, qəzəb ifadə 
edən bu gülüşün 

məzmunu, mahiyyəti dərin ictimai-siyasi məna kəsb edir, 
insanlığın taleyi, gələcəyi, səadəti kimi ciddi bəşəri məsələlərlə 
bağlanır. 

Müharibədən sonra Mir Cəlal yenidən dinc quruculuq, 
mədəni yüksəliş dövrünün mövzularına qayıdır və bir-birinin 
ardınca «İftixar», «İlk vəsiqə», «Sülh istəyənlər», «Badam 
ağacları», «Ulduz», «Elçilər qayıtdı», «İclas qurusu», «Subaylıq 
fəlsəfəsi», «Təsadüf və ya zərurət», «Ərik ağacı» və s. 
hekayələrini, «Yaşıdlarım», «Təzə şəhər», «Yolumuz 
hayanadır» romanlarını yazır. Müxtəlif mövzulara həsr olunmuş 
bu əsərlərdə yazıçının həyat materialını saf-çürük etmək, 
sənətkarlıqla çeşidləmək, təsvirləri ilə ətə-qana doldurmaq, ilk 
planda sadə, kiçik görünən hadisələri mənalandırmaq, onlara 
ictimai məzmun vermək bacarığı daha aydın şəkildə özünü 
göstərirdi. Ədibin bu dövrdə yazdığı iri həcmli əsərləri 
içərisində «Yaşıdlarım» və «Yolumuz hayanadır» romanları 
daha çox diqqəti cəlb edir. 

«Yaşıdlarım»da Mir Cəlal ilk romanlarına xas olan yaxşı 
ənənələrini davam etdirmiş, Nəriman, Kərimzadə kimi 
yaddaqalan, nəcib, tərbiyəli, vətənpərvər, ürəyi qurub yaratmaq 
eşqi ilə çırpınan müsbət obrazlar yaratmışdır. Bu roman ədəbi 
ictimaiyyət və oxucular tərəfindən rəğbətlə qarşılanmış və 
müəllifm yaradıcılığında irəli atılmış yeni, yaxşı bir addım kimi 
qiymətləndirilmişdir. 

«Yolumuz hayanadır» romanını isə yazıçı «torpaqdan 
qüvvət, günəşdən qüdrət, çöllərdən vüsət alaraq qəhqəhəli 
çağırışlarını iti qələmlə vətən göylərinə yazmaq, vətəndaşlarına 
oxumaq istəyən, «Seyli-tən öylə təməvvüclə alıb dövrü bərim, 
Bənzərəm bir qocaman dağa ki, dəryadə durar» - deyə dövrünün 
qara, mürtəcə qüvvələri qarşısında başını dağ kimi uca tutan, 
onlara meydan oxuyan, qəlbi vətən, millət eşqilə alışıb yanan 
xalq şairi Sabirin həyatına, əməllərinə həsr etmişdir. 

Romanda təkcə Sabirin həyatı, fəaliyyəti haqqında deyil, 
ümumən XX əsrin əvvəllərində Azərbaycan, xüsusilə Bakı, 
Şamaxı, Tiflis kimi şəhərlər üçün xarakterik olan ictimai, siyasi 
hadisələr haqqında da geniş məlumat verilir. Burada biz, xalqın 
gələcəyi, azadlığı, səadəti uğranda Sabirlə çiyin-çiyinə 
mübarizə aparan, onu irticanın hücumlarından, ağır maddi, 
mənəvi çətinliklərdən müdafiə edən C.Məmmədquluzadə, 
N.Nərimanov, A.Səhhət, S.M.Qənizadə kimi ədəbi, ictimai 
xadimlərin həyatı və əqidələri ilə də yaxından tanış oluraq. 
C.Məmmədquluzadə ilə Sabirin böyük, ibrətamiz tarixi 
dostluğundan, məslək, əqidə birliyindən bəhs edən «Qızıl 
hacılıda», «Müalicə» fəsilləri romanm hərarət və səmimiyyətlə 
yazılmış ən yaxşı, ən təsirli səhifələrdir. 

Roman Sabirin yaxın dostu və məsləkdaşı Cəlil 
Məmmədquluzadənin şairin şəxsiyyətinə və ədəbi irsinə böyük 
hörmətlə, inamla dolu aşağıdakı sözlərlə tamamlanır: 
«Möhtərəm oxucularımıza məlum olsun ki, bu il iyul ayının 12-
də Şamaxı şəhərində əziz olan Sabir təxəllüslü böyük şairimiz 
Məşədi Ələkbər Tahirzadə cənabları vəfat edib əlimizdən getdi. 
Ləzzətli və mənalı şerlərini məcmuəmizdə oxumağa adət edən 
oxucularımız yaxşı bilirlər ki, bir belə nadir vücudun yox 
olması maarif və tərəqqi dostları üçün böyük bir dərddir. Biz 
ancaq onunla təsəlli tapırıq ki, ölümün qabağında şah da, gəda 
da eyni dərəcədə acizdirlər. Sabirin əşarı isə ölümdən çox-çox 
uzaq, mənalı bir xəzinədir ki, xalqın qəlbində daim 
yaşayacaqdır, zehinləri ziyalandıracaqdır». 

Mir Cəlal ardıcıl, həm də məhsuldar işləyən 
yazıçılarımızdan biridir. O, ömrünün sonlarında adamlarımızın 
yüksək mənəvi keyfıyyətlərindən, gənclərimizin əmək, təhsil, 
tərbiyə sahəsində qazandığı nailiyyətlərdən, ailə, məişət, əxlaq 
məsələlərindən bəhs edən bir sıra hekayələr yazmışdır. Bu 
hekayələrdə yazıçının geniş 

pedaqoji fəaliyyəti ilə bağlı olan təəssüratlar, həyati 
müşahidələrdən doğan qənaətlər əsas yer tutur. Mir Cəlalın bu 
dövrdə yazdığı hekayələrin demək olar ki, əksəriyyətində yaxşı 
mənada didaktika, tərbiyə motivləri qüvvətlidir. Oxucu tanış 
olduğu ibrətamiz hadisələrin arxasında zamanın girdablarında 
başını ağartmış, həyatın isti-soyuğunu görmüş qocaman bir 
vətəndaşın, xalq müəlliminin, atanın xeyirxah simasını, 
şəxsiyyətini, təmiz və ülvi niyyətlərini görür. Yazıçı təsvir 
etdiyi hadisələrin məzmununa, qəhrəmanların daxili aləminə 
nəzər salır, onların iş və əməllərini müşahidə edir, sevinc və 
kədərlərinə şərik olur, hiss və duyğularım tamamlayır. Ağıllı, 
müdrik, təcrübəli bir ağsaqqal kimi qəhrəmanlarına həyatın 
çətin, ziddiyyətli yollarında bələdçüik edir, büdrəyəndə, səhv 
edəndə qolundan tutur, pis, yaramaz əməllərdən, yüngül, 
məzmunsuz həyatdan çəkindirir. Yaradıcılığının son 
dövrlərində daha qabarıq şəkildə özünü göstərən bu xüsusiyyət 
Mir Cəlal hekayələrinin bədii, estetik təsirini, tərbiyəvi 
əhəmiyyətini artırır, daha da tamamlayır. 
        Mir Cəlal bədii yaradıcılıqla yanaşı elmi fəaliyyətlə də 
ardıcıl şəkildə məşğul olmuşdur. 

Müasir ədəbiyyatşünaslığın və ədəbi tənqidimizin 
tarixindən, əsas inkişaf mərhələlərindən söhbət düşəndə onun 
adı böyük hörmət və ehtiramla çəkilir. Mir Cəlalın elmi maraq 
dairəsi geniş və əhatəlidir. O, Azərbaycan ədəbiyyatı tarixinin, 
nəzəri-estetik fıkrimizin müxtəlif dövrlərinə və problemlərinə 
həsr olunmuş yüzlərlə tədqiqat xarakterli məqalənin, «Füzulinin 
sənətkarlığı», «Azərbaycanda ədəbi məktəblər», «Cəlil 
Məmmədquluzadə realizmi haqqında», «Xalq şairi Səməd 
Vurğun», «Gülüş bədii silah kimi», «Klassiklər və müasirlər», 
«XX əsr Azərbaycan ədəbiyyatı tarixi», «Ədəbiyyatşünaslığın  

əsasları» kimi qiymətli monoqrafıya və dərsliklərin müəllifıdir. 
Mir Cəlalın tədqiq etdiyi dövrlərə, ayrı-ayrı ədəbi 

şəxsiyyətlərə, bədii əsərlərə xüsusi yanaşma üsulu, özünə 
məxsus təhlil və araşdırma yolu vardır. Onun elmi dəsti-xətti, 
yazı manerası spesifık, orijinal xüsusiyyətlərə malikdir. Bu 
xüsusiyyətlərdən biri, həm də başlıcası ən ciddi nəzəri, fəlsəfı 
problemləri belə sadə, yığcam və lakonik bir formada ifadə 
etmək bacarığıdır. Sadə, yığcam yazmaq Mir Cəlalı heç də 
səthiliyə, bəsitliyə aparıb çıxartmır, əksinə onun təhlil və 
mühakimələrinə aydınlıq, elmi dərinlik gətirir, müəyyən üslubi 
məziyyətə çevrilir. 

Mir Cəlalın elmi fəaliyyətində xarakter cəhətlərdən biri 
də budur ki, alim tədqiq etdiyi yazıçıların yaradıcılığına, bədii 
əsərlərinə həmişə nəzəri aspektdən yanaşır, onların ideyası, 
ictimai, sosioloji mahiyyəti ilə sənətkarlıq xüsusiyyətlərini, 
bədii keyfıyyətlərini vəhdətdə götürüb təhlil edir, ümumi 
nəticəyə gəlir. Mir Cəlal yaradıcı alimdir. O, nəzərdən keçirdiyi 
əsərləri, bədii faktları sadəcə şərh və təqdim etmək yolu ilə 
getmir, daha çox bu əsərlərin, faktlarm təhlili fonunda özünün 
ədəbiyyatda ideyalılıq, müasirlik, ictimai məzmun, mündəricə, 
realizm, xəlqilik, bədii dil, üslub, forma, sənətkarlıq və s. 
məsələlr haqqındakı fıkir və mülahizələrini şərh edir, dövrün 
elmi, nəzəri-estetik tələblərini müəyyənləşdirməyə, açmağa 
çalışır. Mir Cəlal həm də daim müasirlik duyğusu ilə yaşayan, 
tendensiyalı, aydın, sağlam ictimai, estetik mövqeyə malik bir 
tədqiqatçıdır. Onun məqalə və kitablarında mütərəqqi klassik 
irsimizə, bütünlükdə milli mədəniyyətimizə və ədəbiyyatımıza 
dərin vətəndaşlıq qayğısı, məhəbbət və iftixar hissi hakimdir. 

Mir Cəlal elmi fəaliyyətə bədii yaradıcılıqla eyni vaxtda - 
30-cu illərin əvvəllərində başlamışdır. Bu illər 

ədəbiyyatımızda, elmi fıkrimizin inkişafında, bütünlükdə 
ictimai və mədəni həyatımızda böyük intibah, yüksəliş dövrü 
idi. Qabaqcıl ziyalılarımız, xüsusilə Ə.Nazim, M.Rəfıli, 
H.Araslı, H.Hüseynov, F.Qasımzadə, M.Hüseyn, M.İbrahimov, 
M.Arif, Ə.Sultanlı, Ə.Şərif, C.Xəndan kimi gənc yazıçı və 
alimlərimiz iki cəbhədə - həm yeni, müasir mündəricəli 
ədəbiyyat uğrunda, həm də dünya şöhrəti qazanmış 
klassiklərimizin yaradıcılığını, ədəbi irsini dərindən, qabaqcıl 
ədəbiyyatşünaslığın tələbləri əsasında öyrənmək, toplamaq, 
tədqiq və nəşr etdirmək sahəsində ardıcıl çalışır, mübarizə 
aparırdılar. Adlarını çəkdiyimiz bu ziyalılar içərisində Mir 
Cəlalın xüsusi yeri, mövqeyi vardır. 

30-cu illərdə aparılan tədqiqatların mərkəzində daha çox 
Nizami, Füzuli, M.F.Axundov kimi görkəmli şəxsiyyətlərin 
həyatı, yaradıcılığı dururdu. Başqa qələm yoldaşları ilə birlikdə 
Mir Cəlal da bu böyük sənətkarların ədəbi irsinə dəfələrlə 
müraciət etmiş və bir sıra sanballı əsərlər yazmışdır. Alim 
Nizami üə bağlı olan mülahizələrini əsasən «Yeddi gözəl» 
poeması üzərində toplamış, şairin yaradıcılığında humanizm, 
insana, əməyə, zəhmətkeşlərə məhəbbət, tarixilik və müasirlik, 
tarixi mövzu və ona sənətkarın fərdi münasibəti, şəxsiyyət, ideal 
hökmdar, xalq və hökmdar kimi problemləri araşdırmış, maraqlı 
fıkirlər söyləmişdir: «Nizaminin yaratdığı Bəhram tarixi 
şəxsiyyət deyil, ümumiləşdirilmiş bədii bir obrazdır. Onun 
keçdiyi yol bir şahın tərcümeyi-halı deyil, böyük şairin 
yaratdığı ictimai məzmunlu, xarakterlərlə zəngin bir bədii 
sujetdir... Şair Bəhramm şahlıq tarixini, onun mübarizə və 
qələbəsini, həyat yolunu öz istədiyi tərəfə çəkmişdir. Bu hansı 
tərəfdir? Bu xalq, demokratiya, ədalət tərəfıdir... Beləliklə, 
Nizami ideal bir padşah obrazı yaratmışdır. Bu padşah 
mükəmməl tərbiyə görmüş, öz hünəri, mərdliyilə hökmdarlığı 

ələ almışdır. Onun ilk və başlıca vəzifəsi - xalqın, rəiyyətin 
qayğısına qalmaq, ölkəni xarici düşmənlərdən qorumaqdır. 
Onun borcu rəiyyətinin səadətinə, məmləkətin abadlığına 
çalışmaq, zalımları cəzalandırmaq, məzlumları qorumaqdır». 

Mir Cəlalın elmi fəaliyyətində lirik şerimizin babası 
Füzuli ədəbi irsinə maraq daha geniş, daha ardıcıl olmuşdur. 
Onun bu sahədəki axtarışları 1940-cı ildə yazılmış «Füzulinin 
poetik xüsusiyyətləri» adlı namizədlik dissertasiyası ilə 
başlanır. Füzuli yaradıcılığının tədqiqini o, sonralar da davam 
etdirmiş və müxtəlif illərdə «Füzuli şerindəki elm və bədii 
məntiq haqqında», «Füzulinin bədii nəsri haqqında», «Füzulinin 
«Rind və Zahid»ində yeniliklə köhnəliyin mübarizəsi», 
«Nizami və Füzuli şerində bəzi müqayisələr», «Məhəbbət və 
sənət», «Füzuli yaradıcılığında sənətkarlıq məsələləri», 
«Füzulinin lirikası» və s. məqalələr yazmışdır. 1958-ci ildə 
müəllif Füzuli haqqındakı bütün tədqiqatlarını yenidən nəzərdən 
keçirib sistemə salmış, vahid monoqrafiya halında çap 
etdirmişdir. Böyük şairin əsərlərini, poetikasının daxili sirlərini, 
ictimai, fəlsəfı məzmununu, məna və ifadə çalarlarını, yüksək 
idraki, tərbiyəvi xüsusiyyətlərini həm bütünlükdə, həm də ayrı-
ayrı problemlər üzrə dərindən, konkret misallar və müqayisələr 
əsasında təhlil edən «Füzuli sənətkarlığı» adlı bu monoqrafıya 
şübhəsiz, füzulişünashqda öz elmi-nəzəri səviyyəsinə, orijinal 
təhlil üsuluna görə seçilən və xüsusi əhəmiyyəti olan əsərlərdən 
biridir. 

Əsərin müqəddiməsində tədqiqatçı qələmə aldığı 
mövzunun elmi mahiyyətindən, əzəmətindən, aktuallığından 
söhbət açır, Azərbaycan, fars, ərəb dillərində kamil, ölməz sənət 
nümunələri yaratmış Füzuli ədəbi irsini dərindən, hərtərəfli 
öyrənməyin çox çətin, mürəkkəb bir iş olduğunu göstərir. 
Füzulinin bədii dühası həm də öz 

zəmanəsinin hüdudlarına sığınıb qalmamış, sərhədləri adlamış, 
bəşəriyyətin tükənməz mənəvi qidasına, ölməz ədəbi məktəbə 
çevrilmişdir. Müəllif bu məktəbin ictimai siqlətindən, məzmun 
və mündəricəsindən damşarkən yazır: «Füzuli ədəbi məktəbi, 
özünün məna zənginliyi, bədii yüksəkliyi ilə insan hiss və 
fıkirlərinin bədii ensiklopediyasını təşkil edir. Bu məktəb 
şerimizin bədii keyfıyyətini son dərəcə yüksək bir pilləyə 
qaldırmaqla qalmamışdır. Bu məktəb ana dilinin bütün 
gözəlliklərini, imkan və qüdrətini parlaq surətdə nümayiş 
etdirmişdir. Bu məktəb klassik ədəbiyyatdakı köhnəlmiş qayda 
və normaları qırmaqda, inkişafa mane olan klassizm ənənələrinə 
cəsur, azad və hünərli yanaşmaqda böyük tarixi xidmət 
göstərmişdir». 

Tədqiqatçı Füzuli yaradıcılığının ümumi təhlilinə 
keçməmişdən əvvəl şairin söz və sənətə dair fıkirlərini araşdırır, 
bədii yaradıcılığın qarşısına qoyduğu yüksək ictimai, əxlaqi 
tələblərdən söhbət açır. Xüsusilə, onun elmlə şeirin vəhdəti, 
qəzəl janrının əhəmiyyəti, poetik imkanları haqqındakı 
mülahizələri üzərində daha geniş dayanır və haqlı olaraq belə 
nəticəyə gəlir ki, böyük sənətkar ədəbi görüşlərində irəli 
sürdüyü, cəsarətlə müdafıə etdiyi bədii-estetik prisiplərə öz 
fərdi yaradıcılığı ilə, dünya şöhrəti qazanmış şer və poemaları 
ilə cavab vermiş, heç vaxt bədii gözəlliyini, ictimai məna və 
təsirini itirməyən gözəl sənət inciləri yaratmışdır. 

Lirika Füzuli yaradıcılığının canı, bel sütunudur. Onun 
qəzəlləri həm ictimai, bəşəri məzmununa, həm də bədii 
məziyyətlərinə görə klassik şeirimizin yüksək zirvəsi sayılır. Bu 
qəzəllərdə Füzuli istedadınm gücü, qüdrəti, poetik vüsəti bütün 
parlaqhğı ilə üzə çıxmış, ona Şərqdə «poeziyanın günəşi», «lirik 
şeirin böyük ustadı», «könüllər mülkünün sultanı», «insan 
hisslərinin əvəzsiz tərcümanı» kimi geniş şöhrət qazandırmışdır. 
Mir Cəlal 

 



___________________________________Mənəvi borc 

172 
 

da Füzuli yaradıcılığının tədqiqinə məhz buradan başlayır. O, 
şairin qəzəllərini, bütünlükdə lirikasını ön plana çəkmiş, əsas 
mülahizə və hökmlərini daha çox bu mövzu ətrafında 
qruplaşdırmışdır. 

Mir Cəlal özündən əvvəlki tədqiqatçılardan fərqli olaraq, 
hər şeydən əvvəl, Füzuli lirikasrının sənətkarlıq 
xüsusiyyətlərini, poetikasını aydınlaşdırmağı vacib bilir və 
təhlillərini də həmişə bu istiqamətdə aparır. Çünki alimə görə 
böyük şairin şerlərində gözəllik, əlvanlıq formal, zahiri xarakter 
daşımır, daxili keyfiyyətə, yüksək estetik meyara çevrilir, onun 
izlədiyi, təbliğ etdiyi ictimai, fəlsəfi, əxlaqi idealların, ölməz 
bəşəri hisslərin daha yaxşı, daha parlaq ifadəsinə xidmət edir. 

Digər tərəfdən, Füzuli lirikasının məğzini, məna və 
məzmununu təkcə əqli mühakimənin gücü ilə açmaq, tam üzə 
çıxarmaq mümkün deyil, həm də bu lirikam qəlbən duymaq, 
sevmək, onun ruhuna, poetikasına dərindən bələd olmaq 
lazımdır. Tədqiqatçının öz sözləri ilə desək: «Füzuli lirikasının 
sadəcə məntiqi dil ilə şərhi çox çətindir. Bu lirika sarsıdıcı təsiri 
ilə insanı valeh edən, onu hər şeydən ayıran musiqiyə bənzəyir. 
Belə bir musiqidən təsirlənən adam öz həyəcanım, hissiyyatını 
başqasına verə bilməz. Buna söz, ifadə tapmaqda çətinlik çəkər. 
Füzuli qəzəllərinin şərhi də eyni dərəcədə çətindir. Çünki bu 
əsərlər adamı od kimi ahr. Soyuq mühakimə vəziyyətindən 
ayıraraq şairin coşğun şer aləminə aparır. Adama elə gəlir ki, bu 
şerlər təhlil üçün, izah üçün yazılmamış, oxumaq, ləzzət almaq, 
zəngin mənalar duymaq, yüksəlmək üçün, könülləri fəth etmək 
ücün yaradılmışdır». 

Yaxşı cəhət budur ki, Mir Cəlal fıkirlərini şərh edərkən 
təkcə nəzəri hökmlər verməklə kifayətlənmir, Füzuli lirikasının 
«Bədii dil xüsusiyyətləri», «Mənzərələr», «Şeir mədəniyyəti - 
texnika», «Bədii məntiq» kimi  

konkret başlıqlar altında təhlil edir, poeziyasının bədii sirlərini 
dərindən və hərtərəfli açmaq üçün şairin işlətdiyi məcazlardan, 
mübaliğə və təşbehlərdən, metaforalardan, təkrirlərdən, hikmətli 
sözlərdən, ideomlardan söhbət açır, şerlərindən tutarlı, 
inandırıcı misallar gətirir. 

Mir Cəlal Füzuli şerinin məfkurəvi istiqamətindən, 
ictimai məzmunundan danışarkən şairin ümumi yaradıcılığı 
üçün səciyyəvi olan eşq, dünyəvi kədər məsələlərinə toxunur. 
Onun əsərlərində həyatilik, real, təbii insani hisslər, qayğıdan, 
möhnətdən, dünyəvi ehtiyaclardan doğan qüssə, bəşəri kədər 
əvəzinə ilahi eşq, mistika, tərkidünyalıq meylləri axtaranların 
iddialarını rədd edir. Belə iddialarm qidasını mövcud ictimai 
varlıqdan, zəmanədən, yaşadığı mühitdən alan, böyük həyati 
gücə, tərbiyəvi əhəmiyyətə malik olan, ölməz və möhtəşəm 
Füzuli sənətinin ruhuna, humanist məzmununa, ideyasına 
tamamilə zidd olduğunu göstərir. 

Həmişə faktiki materiala əsaslanan, tədqiq etdiyi 
mövzuya müasir tələblərdən yanaşan Mir Cəlal Füzuli ədəbi 
irsinin məzmunu, ictimai mahiyyəti haqqındakı mülahizələrini 
yekunlaşdıraraq yazır: «Böyük şairin istər böyük, istər kiçik 
əsərlərində, istər gənclik, istər qocalıq dövründə yaratdığı 
əsərlərində ən güclü və hakim fəlsəfə birdir. Bütün məşrut və 
məhdud cəhətlərinə, ziddiyyətlərinə, əlvanlığına baxmayaraq, 
nəticə etibarilə bu fəlsəfə insanlıq fəlsəfəsidir. İnsanlıq ədəb və 
əxlaqının üstünlüyü, saflığı, təmizliyidir. İnsan - bütün dahilərin 
nəzərində olduğu kimi, Füzulinin də nəzərində «məğrur 
səslənən» ən böyük və şərəfli addır. Böyük şair qələm qüdrətini, 
həm bu adm, kainatın əşrəfı olan insanın, insan ləyaqəti, insan 
mənəviyyatının tərənnümünə həsr etmişdir». 

Elmi ictimaiyyətimiz Mir Cəlalı daha çox XX əsr 
Azərbaycan  ədəbiyyatının görkəmli  mütəxəssislərindən 

biri kimi tanıyır. Doğrudan da, onun bu dövrdə yaranan ədəbi 
məktəblərin, müxtəlif cərəyanların, C.Məmmədquluzadə, 
M.Ə.Sabir, Ə.Haqverdiyev, N.Nərimanov, M.S.Ordubadi, 
Ə.Nəzmi, Ə.Qəmküsar, A.Şaiq, S.S.Axundov, A.Səhhət, 
F.Köçərli, M.Hadi, H.Cavid və başqa sənətkarların həyat və 
yaradıcılığının dərindən öyrənilməsində, xalqa çatdırılmasında 
böyük xidmətləri olmuşdur. Bu cəhətdən onun 1946-1947-ci 
illərdə yazıb tamamladığı və ədəbiyyatşünaslığımızın tarixində 
yeni bir hadisə sayılan «Azərbaycanda ədəbi məktəblər» adlı 
monumental monoqrafıyası xüsusilə diqqətəlayiqdir. 

Uzun və səmərəli elmi axtarışların məhsulu olan bu 
monoqrafiyada XX əsrin birinci rübündə yazıb yaratmış, tək-tək 
görkəmli sənətkarlarm yaradıcılığı deyil, bütünlükdə 
ədəbiyyatımız geniş tarixi aspektdə, dövrün qabaqcıl ictimai, 
ədəbi, fəlsəfı fıkir axarında, məfkurəvi bir proses kimi tədqiq və 
təhlil süzgəcindən keçirilmiş, dəqiq elmi nəticələr əsasında 
ümumiləşdirilmişdir. Burada, ilk dəfə olaraq Azərbaycan 
ədəbiyyatında realizm, romantizm və başqa ədəbi cərəyanların 
səciyyəvi cəhətləri, metod, üslub xüsusiyyətləri, nəzəri-estetik 
prinsipləri, idraki-tərbiyəvi əhəmiyyəti kimi məsələlər yüksək 
səviyyədə öz elmi həllini tapmışdır. 

Xüsusilə, tədqiqatçı bu dövrki ədəbiyyatımızın icti-mai 
fıkir tariximizdəki yeri, mövqeyi, dünyəvi mahiyyəti 
məsələlərini ön plana çəkərək yazırdı: «İyirminci əsr 
Azərbaycan ədəbiyyatında yeni bir intibah dövrünün başlanğıcı 
oldu. Əgər qədim dövrlərdə ölkə Nizami, Xaqani, Füzuli kimi, 
bir əsr bundan qabaq Mirzə Şəfı və yarım əsr bundan qabaq 
M.F.Axundov kimi tək-tək böyük simaları ilə dünya ədəbiyyatı 
sahəsində görünə bilirdisə, indi Azərbaycamn tərəqqipərvər şair 
və ədiblərinin əksəriyyəti dünya mədəniyyəti, dünya siyasətilə 
səsləşməyə başlamışdılar. İyirminci əsrin görkəmli ədib 

və şairləri böyük bir ictimai hərəkat içərisində yetişərək, 
mübarizə sahəsinə atılmışdılar... XX əsrin başlanğıcında 
Azərbaycanda belə ədəbiyyat yaranmaqda idi. Bu, əsasən, 
realizm, demokratizm istiqamətində inkişaf edən yeni, fəal, 
müasir, qüvvətli bir ədəbiyyat idi. Bu ədəbiyyat xalqın həyatı, 
mübarizəsi, arzu və idealları ilə bağh, oxucusunu ayıldan, 
intibaha çağıran yeni ruhlu, yeni məzmunlu ədəbiyyat idi». 

Oxucunu intibaha, ictimai dirçəlişə çağıran yeni ruhlu 
ədəbiyyatdan danışarkən müəllif haqlı olaraq belə bir nəticəyə 
gəlirdi ki, bu ədəbi hərəkatın idrak və inikas üsulu, yaradıcılıq 
metodu, ictimai ideal, qayə, nəzəri-estetik prinsipi, ideoloji-
məfkurəvi məramı realizmə, həyat həqiqətinə əsaslanır. Bu 
ədəbiyyat dövrün, zamanın sifarişilə yaranmışdı. Onun əsas, 
aparıcı mövzusu xalqın həyatı, məişəti, gündəlik qayğı və 
ehtiyaclarının bədii inikasından ibarətdir. Bu ədəbiyyatı 
yaradanlar təkcə nadir istedad sahibi deyil, həm də onları əhatə 
edən mühitdə mötəbər sözə, nüfuza malik görkəmli ictimai 
xadim idilər. Onlar sadəcə yazıb yaratmaqla işlərini bitmiş 
hesab etmirdilər, kiçik bir ailədən başlamış, şah, sultan sarayına 
qədər, ölkədə və ondan kənarda baş verən bütün əhəmiyyətli 
hadisələri siyasi ideyalar nöqteyi-nəzərindən mənalandırmağa, 
xalqın başa düşdüyü bir dildə izah və şərh etməyə çalışırdılar. 

Nəhayət, müəllif ümumi mülahizələrinə yekun vuraraq 
belə nəticəyə gəlir: «XX əsrin əvvəllərində Azərbaycan ictimai 
həyatında olduğu kimi, ədəbiyyatda da həm şəkil, üslub, həm də 
məzmun və keyfiyyətcə böyük dəyşiklik əmələ gəldi. Şair və 
ədiblər köhnə, ənənəvi mövzulardan aktual ictimai-siyasi 
mövzulara keçdilər, günün zəruri məsələlərilə, zəhmətkeşlərin 
taleyilə yaşamağa başladılar... Azərbaycan tarixində heç bir 
zaman bədii ədəbiyyat indiki qədər günün məsələlərilə sıx 
əlaqədə  

olmamış, heç bir zaman məsələləri indiki dərəcədə əhatə 
etməmişdi. İndi ədəbiyyat çox kəskin silah olmuşdu. Bir 
tərəfdən köhnə feodal münasibətlərini yıxıb dağıtmaq, o biri 
tərəfdən yeni həyat üçün məramnamə vermək vəzifəsini 
qarşısına qoyaraq qabaqcıl yazıçılar kütləyə müraciət edir, onun 
mənafeyini ifadə etməyə çahşırdılar. Onlar əsərlərindən başqa 
əməli işləri, ictimai fəaliyyətlərilə də mübarizədə fəal iştirak 
edirdilər». 

Tədqiqatçı XX əsr ədəbiyyatının bütünlükdə ədəbiyyat 
tariximizdəki yerini, ictimai məzmun və mahiyyətini 
müəyyənləşdirərkən onun əsaslandığı realist yaradıcılıq 
metoduna da, dəqiq elmi faktlara söykənərək qiymət verir, onun 
əsas xüsusiyyətlərini müəyyənləşdirir. Daha çox tənqidi satirik, 
ifşaçı formada təzahür edən bu realist üslubun həqiqətpərəstlik, 
kütləvilik, kəskin tənqid, gülüşün üstünlüyü, tragikomik 
mahiyyəti, məişəti dərindən təşrih, istibdad və mövhumatın əsas 
hədəfə alınması, dil, ifadə sadəliyi və s. kimi təsvir və ifadə 
vasitələrinə malik olduğunu göstərir: «Azərbaycan 
ədəbiyyatında tarixi bir dönüş və irəliyə doğru yeni bir addım 
olan bu realizmə ona görə tənqidi realizm deyilir ki, tənqid bu 
üslubun başlıca xüsusiyyəti idi. Köhnə cəmiyyətin əsrlər boyu 
davam edən feodal-patriarxal münasibətlərini, şüurunu susladan 
bütün dini, siyasi ehkamları rədd etmək, bu üslub sahiblərinin 
böyük tarixi vəzifəsi və xidməti idi». 

Mir Cəlal «Ədəbi məktəblər» kitabmda, haqh olaraq 
dövrün əsas, aparıcı cərəyanı sayılan tənqidi realizmə, onun 
görkəmli nümayəndələrinə, xüsusilə, bu cərəyanın yaradıcısı və 
bürünlüklə məşhur satirik «Molla Nəsrəddin» ədəbi məktəbinin 
banisi Cəlil Məmmədquluzadə ədəbi irsinin tədqiq və təhlilinə 
daha geniş yer vermişdir. O, Mirzə Cəlil yaradıcılığını həm 
ideya, məzmun,   həm   də   sənətkarlıq  məziyyətlərinə   görə   
təkcə 

ədəbiyyatımızda deyil, bütünlükdə ictimai fıkir tariximizdə tam 
yeni, orijinal bir hadisə kimi qiymətləndirir və onun xalqımızın 
intibahında, milli şüurun formalaşmasında, əqli-mənəvi 
təkamülündə əvəzsiz rol oynadığım dönə-dönə qeyd edir. 

Tədqiqatçıya görə C.Məmmədquluzadə yaradıcılığının 
ictimai əsası, bədii-estetik mayası həqiqətə, həyata, real faktlara 
sədaqətdən yoğrulmuşdur: «Mirzə Cəlil sənətdə həqiqətə sitayiş 
edirdi. Onun üçün ən böyük meyar, həm məfkurə, həm bədiilik 
meyarı, hər şeydən əvvəl, həqiqət idi. Hər hansı bir əsərdə 
həqiqətdən yayınan bir əlamət görürdü, saxta sayır, niftiət 
edirdi. Mirzə Cəlil sənəti müqəddəs saydığı üçün həqiqətdən 
kənar təsvir etmir, həqiqəti onun mayası, cövhəri, qayəsi sayır». 

«Azərbaycanda ədebi məktəblər» monoqrafiyasınm üstün 
cəhətlərindən biri budur ki, onun müəllifı bədii yaradıcılığın 
mahiyyətini, daxili sirlərini yaxşı bilən görkəmli ədib, həm də 
nəzəri cəhətdən yüksək səviyyədə hazırlıqlı bir tədqiqatçıdır. O, 
həm Azərbaycan, həm də dünya ədəbiyyatı klassiklərinin 
yaradıcılığına yaxşı bələddir. Buna görə də o, tədqiqata cəlb 
etdiyi mövzuları dar, məhdud dairədə deyil, geniş miqyasda, 
bütünlükdə ədəbiyyat tarixi və mövcud ədəbi proseslə vəhdətdə 
götürüb təhlil edir, tez-tez, yerli-yerində tutarlı elmi müqayisə 
və paralellər aparır. 

Tədqiqatçı alim C.Məmmədquluzadə yaradıcılığından, 
əsərlərinin ictimai məzmun və mündəricəsindən, sənətkarlıq 
qüdrətindən danışarkən onu daha çox böyük mütəfəkkir, filosof 
yazıçı M.F.Axundovla, dünya ədəbiyyatının ölməz 
korifeylərindən biri sayılan L.Tolstoyla müqayisə edir. Onların 
yaradıcılığında bədii və ictimai fıkir cəhətdən yaxın, müştərək 
cəhətləri faktik materiallardan çıxış edərək ustalıqla üzə çıxarır, 
dəqiq elmi şərhini 

verir: «Mirzə Cəlil sənətini L.N.Tolstoyun sənətilə müqayisə 
etmək əlbəttə ki, ilk baxışdan qəribə görünə bilər. Ancaq bir 
məsələdə Mirzə Cəlil sənətini Tolstoy ilə bərabər tutmaq olar və 
lazımdır: o da təsvirin canlı-lığı, qabarıqlığı və yaxud plastika 
məsələsidir. Tolstoy hadisələrin, adamların təsvirində qaranlıq 
cəhət qoymadığı kimi, təfərrüatı, cüziyyatı həqiqi rənglərlə 
göstərdiyi kimi, Mirzə Cəlil də hadisəni canlı həyata çevrilib 
göz qabağına gətirməyi bacarır, hekayələrində cərəyan edən 
əhvalatı yalnız qulağımız, gözümüz ilə deyil, hətta 
duyğularımızla qəbul və dərk edirik... Bu sağlam tərəfkirlik 
böyük ədibin bir çox əsərlərində alovlu ehtirasa, hissin 
tüğyanına çevrilmişdir». 

Uzun müddət C.Məmmədquluzadə ədəbiyyatşünaslığımızda 
ancaq köhnə cəmiyyətin yaralarını açıb göstərən, onu kəskin 
şəkildə tənqid və ifşa edən bir sənətkar kimi təhlil və təqdim 
olunmuşdur. Bu yanlış, hətta zərərli ənənəyə, yanaşma üsuluna 
ilk dəfə son qoyanlardan biri, bəlkə də birincisi Mir Cəlal 
olmuşdur. O, Mirzə Cəlilin kəskin satirik, ifşaçı gülüşündən 
doğan işıqlı ideyanı, inqilabi mahiyyəti, müsbət idealı, gələcəyə 
boylanan və insanları intibaha çağıran romantikanı görmə-
yənlərə qəti etiraz edərək göstərirdi ki, fərdi poetik təfəkkürün 
məhsulu olan böyük sənət və onun yaradıcıları üslublarından, 
hansı ədəbi cərəyana mənsub olmalarından asılı olmayaraq, heç 
vaxt bədii xəyaldan, romantikadan, lirikadan kənarda qala 
bilməz. Bu sənətin əzəli və ədəbi qanunudur, pozulmaz 
meyarıdır. Şübhəsiz, alimin bu problemlə bağlı irəli sürdüyü 
elmi müddəalar sonralar Mirzə Cəlilin başçılığı ilə formalaşmış 
tənqidi-realist şair və ədiblərin yaradıcılığına daha düzgün və 
obyektiv yanaşmanın əsasını qoydu. 

Həm tənqidi realizmin nəzəri əsaslarını, həm də 
C.Məmmədquluzadə yaradıcılığının məzmun və mənasını  

dərindən bilən tədqiqatçı qəti əmin idi ki: «O, qəhrəmanlarını 
təmkinli bir romantika ilə təsvir edir, bunlara ümid bəsləyir, əsl 
sözünü onların dililə deyir. Mirzə Cəlilin realizmində satira, acı 
gülüşlə yanaşı lirika ve zəminəli bir xəyal vardır. Bunlara 
yanaşı demək də düzgün olmaz. Çünki bunlar həyatda olduğu 
kimi elə mürəkkəb və elə çarpazlaşmış bir haldadır ki, bir-
birindən ayırmaq da çətin olar. «Ölülər» kimi xalis, kəskin və 
güclü satira əsərində elə yerlər vardır ki, həzin və mənalı lirika 
satiraya üstün gəlir». 

C.Məmmədquluzadə yaradıcılığından danışarkən 
tədqiqatçı, nəşrə başladığı ilk günlərdən əks-sədası bütün Yaxın 
Şərqə yayılan «Molla Nəsrəddin» jurnalını ön plana çəkir, 
ədibin həm bədii əsərlərini, həm də ictimai-tənqidi görüşlərini 
məhz bu jurnalla vəhdətdə, onun ideya və məfkurəvi 
kontekstində götürüb təhlil edir. Onu publisistikamızın tarixində 
əvəzsiz, nadir bir hadisə, «Azərbaycanda xalq hərəkatının məna 
və ruhunu ifadə edən ən nüfuzlu bir mətbuat orqanı», milli 
şüurun və milli həyatımızın parlaq güzgüsü, qayğı və 
dərdlərimizin tərcümanı, ictimai təkamül və dirçəliş nişanəsi 
kimi qiymətləndirir. 

Müəllif haqlı olaraq, belə qənaətə gəlirdi ki, köhnə 
dünyaya qarşı sərt, amansız silaha çevrilən «Molla Nəsrəddin» 
gülüşü öz qüdrətini, mayasını xalq həyatından, milli 
təfəkkürümüzdən, bütünlükdə Şərq yumorundan almışdır. Onun 
əsasında ata-babadan qalma və həmişə hörmətlə qarşılanan xalq 
idrakının və milli mənəviyyatımızın ən gözəl ifadə vasitələri 
olan kinayə, istehza, rişxənd, məsxərə, ciddi zarafat, ehyam və 
s. kimi satirik anlayışlar dayanır. Tədqiqatçı ilk dəfə olaraq, 
«Molla Nəsrəddin» jurnalında işlənən satirik gülüş üsullarının 
elmi təsnifatını aparır. Onları «müqayisə», «sözləri tamam əks 
mənada olan kinayə»,  «örtülü gülüş», 

«üçüncü şəxsin dilindən istifadə», «ictimai istehza», «dilləşmə, 
yumor vasitəsilə təbliğ və təşviq», «ehyam, işarə, rəmz, 
ikimənalı söz və ifadələr», «şiddətli və müstəqim gülüş», 
«hücumçu mübahisə» kimi başlıqlar altında qruplaşdırır, 
jurnaldan gətirdiyi tutarlı misallara, faktik nümunələrə 
söykənərək izah və təqdim edir. 

Nəhayət, tədqiqatçı alim C.Məmmədquluzadənin ümumi 
ədəbi-ictimai fəaliyyəti, xüsusilə «Molla Nəsrəddin» jurnalı 
haqqındakı elmi mülahizələrini ümumiləşdirərək yazırdı: 
«Mirzə Fətəli Axundovdan sonra Azərbaycan ədəbiyyatının, 
mədəniyyətinin və ümumiyyətlə ictimai inkişaf tarixinin ən 
böyük siması məhz Cəlil Məmmədquluzadədir. Mirzə Cəlilin 
ədəbi-ictimai fəaliyyəti o qədər geniş, o qədər zəngindir ki, hələ 
onun sağlığında belə öz təsirini bütün Yaxın Şərqdə 
göstərmişdir. Müsəlman Şərqində, daha doğrusu, Azərbaycan 
dili anlaşılan bürün ölkələrdə elə bir yer yoxdur ki, Cəlil 
Məmmədquluzadəni bu və ya başqa dərəcədə tanımasınlar. 
Onun fəaliyyəti coğrafı hüdud tanımadığı kimi, zaman 
məhdudiyyəti də tanımır. «Molla Nəsrəddin» elə bir həqiqət və 
intibah kitabıdır ki, onu açan hər bir şüurlu oxucu müəllifin 
böyüklüyünə və cəsarətinə valeh olacaqdır. Azərbaycan 
xalqının oyanmasında, tərəqqi və səadət yoluna düşməsində, 
maarif və mədəniyyətin təbliğində «Molla Nəsrəddin»dən 
böyük iş görən ikinci bir qəzet və məcmuə göstərmək çətindir. 
Elə buna görə də Azərbaycan xalqı «Molla Nəsrəddin» 
məcmuəsini və onun fədakar təşkilatçısı Mirzə Cəlilin adını 
həmişə uca tutmuş, hörmət və izzətlə yad etmiş və etməkdədir». 

Mir Cəlal böyük ədib Mirzə Cəlil yaradıcılığının 
tədqiqini sonralar yazdığı «Cəlil Məmmədquluzadə realizmi 
haqqında» adlı kitabında daha geniş planda davam etdirmiş, 
yeni fikir və müddəalarla zənginləşdirmişdir. 

Kitab həm elmi, həm də məntiqi nəticəyə görə biri 
digərini tamamlayan iki fəsildən ibarətdir. «Azərbaycan 
ədəbiyyatında realizmin müəyyənləşməsi və inkişafı haqqında» 
adlanan birinci fəsildə müəllif C.Məmmədquluzadəyə qədərki 
ədəbiyyatımızda realizmin mahiyyəti, mövqeyi, inkişaf 
mərhələləri, formalaşması kimi problem məsələləri nəzərdən 
keçirmiş və bu haqda yeni, orijinal mülahizələr irəli sürmüşdür. 

Tədqiqatçı realizmin bir ədəbi məktəb kimi formalaşması 
üçün zəmin yaradan ictimai-siyasi, tarixi şərtlərdən danışarkən 
göstərir ki, bu işdə bir tərəfdən XVIII əsrdə feodal 
münasibətlərinin çürüməyə başlaması, mücərrəd qəzəl-qəsidə 
ədəbiyyatından fərqli olaraq, qidanı daha çox xalq həyatından, 
vətənin təbii gözəlliklərindən alan, nikbin əhval-ruhiyyəli Vaqif 
şeirinin meydana gəlməsi, digər tərəfdən isə XIX əsrin 
əvvəllərindən Azərbaycanın Rusiyanın tərkibinə daxil olması 
mühüm rol oynamışdır. Artıq bu dövrdə realizm məsələsi tək-
tək qabaqcıl şəxsiyyətlərin, yazıçı və ya yazıçı qruplarrının 
arzusu kimi yox, canlı, fəal, hər şeydən güclü olan müasir 
həyatın zəruri tələbi kimi ortaya çıxmışdı. 

XIX əsrin ortalarına yaxın geniş ədəbi-ictimai fəaliyyətə 
başlayan M.F.Axundovun böyüklüyü burasında idi ki, o, 
həyatın ədəbiyyatın, sənətin qarşısına qoyduğu bu zəruri 
tələbləri müasirləri içərisində hamıdan tez və dərindən başa 
düşmüşdü. Buna görə də M.F.Axundov ölməz altı komediyası 
və «Aldanmış kəvakib» hekayəsi ilə yalnız Azərbaycanda deyil, 
bütün müsəlman Şərqində yeni realist ədəbiyyatın, realizm 
ədəbi məktəbinin möhkəm bünövrəsini qoymuş və bir sıra elmi, 
tənqidi məqalələrində bu ədəbi məktəbin nəzəri əsaslarını 
işləyib hazırlamışdır. «Axundovun rus və Avropa ədəbiyyatına 
yaxından bələdliyi, müasir ictimai-siyasi hadisələrin içində, 
Tiflis mühitində, dövlət xidmətində olması və xüsusən 

köhnə Şərq zehniyyəti və sxolastik ənənəvi Şərq şeir sisteminin 
çürüklüyünü, inkişafa mane olduğunu dərk etməsi onu realist 
ədəbiyyatın ən mübariz təbliğatçısı səviyyəsinə yüksəltmişdir». 

Kitabın «Cəlil Məmmədquluzadənin realizmi» adlanan 
ikinci və əsas fəsili ədibin yaradıcılığında realizmin bir üslub 
kimi inkişafı, ədəbiyyatımıza gətirdiyi yeniliklər, forma, 
məzmun xüsusiyyətləri, mütərəqqi, obyektiv mahiyyəti və s. 
problemlərin geniş və yenidən işlənmiş elmi şərhinə həsr 
edilmişdir. Bunun üçün müəllif təkcə C.Məmmədquluzadənin 
bədii əsərlərini deyil, həm də «Molla Nəsrəddin» jurnalında 
nəşr olunmuş çoxlu məqalə, felyeton və qeydlərini nəzərdən 
keçirib ümumiləşdirmişdir. Ədibin sənətdə ideyalılıq, müasirlik, 
ictimai məzmun, realizm uğrunda mübarizə məsələlərinə dair 
nəzəri-tənqidi mülahizələri ilə ümumi yaradıcılığını həmişə 
vəhdətdə görürüb təhlil edən və çox maraqlı elmi nəticələrə 
gəlib çıxan tədqiqatçı fıkirlərinə məntiqi yekun vuraraq yazır: 
«Ədəbi yaradıcılıq sahəsində yeni ədəbiyyatın istiqamətini 
düşünərkən Cəlil Məmmədquluzadə bütün böyüklüyü ilə 
nəzərimizdə canlanır. Klassik qəzəl, saray ədəbiyyatına, məclis, 
mey-məzə ədəbiyyatma qarşı həyat və mübarizə ədəbiyyatının, 
xalqdan və onun tərəqqi meyllərindən doğan və bu meylləri 
ifadə edən həqiqi, tənqidi realizmin inkişaf etdirilməsində, 
həyat və məişətimizin əlvan lövhələrinin ətraflı və cəsarətlə 
ədəbiyyata gətirilməsində, xalq zəka və yumorunun inkişafında, 
təbiilik, sadəlik və həqiqət-pərəstliyin bədii bir meyar kimi 
qalib gəlməsində, Sabir qələminin canlanmasında, Sabir 
ənənələrinin güclənməsində Azərbaycan ədəbiyyatı tarixi hər 
kəsdən əvvəl Cəlil Məmmədquluzadəyə minnətdardır». 

Bu hökmlərin doğruluğunu daha yaxşı sübut etmək üçün  
müəllif,  tez-tez  C.Məmmədquluzadənin pyes  və 

hekayələrinə müraciət etmiş, bu əsərləri XX əsr realist 
ədəbiyyatımızın ən yaxşı nümunələri kimi qiymətləndirmişdir. 
Xüsusilə ədibin «Ölülər», «Anamın kitabı», «Danabaş kəndinin 
məktəbi», «Danabaş kəndinin əhvalatları», «Poçt qutusu», 
«Usta Zeynal», «Qurbanəli bəy», «İranda hürriyyət», «Rus 
qızı», «Bəlkə də qaytardılar» kimi klassik pyes və 
hekayələrindən daha böyük məhəbbətlə danışan tədqiqatçı belə 
hesab edir ki, C.Məmmədquluzadəyə qədər ədəbiyyatımızda 
heç bir sənətkar zəhmətkeş xalqın həyatını, məişətini, ağır kölə 
vəziyyətini bu qədər qabarıq, hərtərəfli, parlaq və real boyalarla 
əks etdirə bilməmişdir. Heç kim dövrünün ictimai hadisələrini 
xalqın real həyatı, ehtiyac və tələbləri ilə onun qədər yaxından 
bağlamağa, cəmiyyəti çürüdən sağalmaz yaraları bürün 
çılpaqlığı ilə açıb göstərməyə qadir olmamışdır. 

Ədəbiyyatımızı həm məzmun, məfkurə, həm də forma 
cəhətdən yeni, daha yüksək bir mərhələyə qaldıran 
C.Məmmədquluzadənin əsərləri bir də ona görə qiymətlidir ki, 
o, qələmə aldığı həyatı, mühiti doğru və dərindən əks 
etdirməklə bərabər, olduqca dolğun, canh, təbii xarakter və 
tiplər yaratmış, onların ziddiyyətli, rəngarəng daxili aləmlərini, 
düşüncə tərzini məharətlə açmış, tipik şəraitə uyğun, fərdi 
xüsusiyyətləri ilə birlikdə təsvir etmişdir. Ədibin böyük 
sənətkarlıqla yaratdığı səciyyəvi tiplər silsiləsini tədqiqatçı 
əsasən üç yerə bölmüşdür. Bu silsiləyə feodal-patriarxal, dini 
adət və ənənələrin əsiri olan, xalqı soyub talayan, ikiüzlü, 
riyakar ruhaniləri, bəyləri, intiligentləri təmsil edən 
Xudayarbəy, qazı, Şeyx Nəsrullah, Qurbanəli bəy, Pirverdi bəy, 
Səməd Vahid, daim yenilik hissi ilə yaşayan, köhnə həyata 
dərin nifrət bəsləyən, ona qarşı öz qüvvələri daxilində mübarizə 
aparan İsgəndər, Gülbahar, cəhalətin, nadanlığın qurbanı olmuş, 
hüququ,  insanlıq ləyaqəti əlindən 

alınmış, lakin fıtrətən sadə, namuslu, zəhmətkeş, xeyirxah 
insanlar olan Məmmədhəsən əmi, Zeynəb, Novruzəli, Usta 
Zeynal, Nazlı, Qurban, Zaman, Zəhrabəyim və s. kimi xarakter 
obrazlar daxildir. 

Tədqiqatçı C.Məmmədquluzadənin yaradıcılığında 
realizm məsələlərindən damşarkən, onu ədəbi dilimizin saflığı, 
sadəliyi, təbiiliyi uğrunda geniş və ardıcıl mübarizə aparmış bir 
sənətkar, vətəndaş kimi də yüksək qiymətləndirmişdir. Nəhayət, 
o, fıkirlərinə yekun vuraraq yazır: «C.Məmmədquluzadənin 
realizmi böyük bir ədəbi məktəbdir. Qurruluş, azadlıq 
demokratizm, maarifpərəstlik fıkirləri bu məktəbin başlıca 
ideya və məzmununu təşkil edir. Bu xüsusiyyətlər həmin 
məktəbi zəmanənin ən qabaqcıl sənət məktəbi səviyyəsinə 
qaldırdı. M.Ə.Sabir, Əli Nəzmi, Ə.Qəmküsar, Ə.Haqverdiyev, 
M.S.Ordubadi, M.Ə.Möcüz kimi əsrin böyük ədəbi simaları bu 
məktəbə mənsub adamlardır. Bunların hər birində «Molla 
Nəsrəddin» realizmi üslubunun xüsusiyyəti bu və ya başqa 
dərəcədə davam və inkişaf etdirilməkdədir». 

XX əsrin böyük ədəbi simaları içərisində 
C.Məmmədquluzadədən sonra Mir Cəlah ən çox məşğul edən, 
düşündürən sənətkar M.Ə.Sabir olmuşdur. Çüriki tədqiqatçıya 
görə Mirzə Cəlil yeni realist nəsrimizdə, dramaturgiyamızda 
hansı mövqe tutursa, Sabir də inqilabi satirik şeirdə həmin 
mövqeyi tutur. Tədqiqatçı başqa ədəbiyyatşünaslardan fərqli 
olaraq Sabir ədəbi irsinin məzmununu, mahiyyətini daha çox 
şairin orijinal təsvir üsulu ilə vəhdətdə araşdırır, onu tip 
yaratmaq, hər bir surəti öz fərdi aləminə, psixologiyasına, şüur 
və əxlaq tərzinə uyğun şəkildə danışdırmaq bacarığını ayrıca 
qeyd edir. Bu sahədə böyük şairin Azərbaycan ədəbiyyatı 
tarixində hamıdan çox yüksəkdə durduğunu, əvəzsiz bir 
şəxsiyyət olduğunu göstərir. 

Tədqiqatçıya görə Sabirin bir sənətkar kimi böyüklüyü 
burasındadır ki, o, ictimai şüurun meydana atdığı, cəmiyyəti 
düşündürən ən ümdə problemləri, zahirən adi, kiçik görünən, 
əslində isə dərin milli-bəşəri məzmun daşıyan fakt və hadisələri 
bədii təfəkkürün obyektinə, predmetinə çevirdi. Azərbaycan 
poeziysı tarixində yeni bir ədəbi cərəyanın, ictimai anlayışları 
dəyişdirən, yerindən oynadan bir təsvir yolunun, inqilabi satira 
üslubunun əsasmı, bünövrəsini qoydu, şeiri, sənəti yüz illərin 
ümumi axarından çıxararaq tamamilə təzə bir səmtə, istiqamətə 
yönəltdi, onu yeni məzmun və ifadə tərzilə zənginləşdirdi, əsl 
mübarizə silahına, milli oyanış, vətəndaşlıq, demokratiya və 
azadlıq məktəbinə çevirdi. 

Müəllif haqlı olaraq qeyd edir ki: «Sabir Azərbaycan 
şeirində tamamilə yeni bir məktəbin, inqilabi satira üslubunun 
binasını qoydu. Yüz illər boyu nizamilərə, nəsimilərə, füzıüilərə 
təqlidən yazılan, lakin bir çox hallarda epiqonçuluqdan irəli 
getməyən, köhnəlmiş, ictimai zəminəsini, təravətini itirmiş 
qəzəl ədəbiyyatına qarşı Sabirin yeni məzmunlu, realist satirik 
şeiri parlaq bir qılınc kimi kəsərli oldu, müəllimi Seyid Əzim 
qəzəl ədəbiyyatını yekunlaşdıran, klassik məktəbin son böyük 
şairi oldusa, Sabir yeni inqilabi mübarizə şeirinin pioneri, 
ictimai-siyasi satira məktəbinin bayraqdarı oldu... Sabir də 
Nizami, Füzuli kimi Azərbaycan ədəbiyyatında əsrlərcə yaşaya 
bilən bir ədəbi məktəb yaratmışdır». 

Müəllif Sabir satirasının ictimai mahiyyətindən, məzmun 
və mündəricəsindən danışarkən göstərirdi ki, o, feodal-
patriarxal həyat tərzini, dini sxolastikanı, cəhaləti, nadanlığı, 
mənəvi geriliyi tənqid edərkən həmişə ifşa etdiyi mühitdən 
yüksəkdə dayanmış, bu mühiti dağıtmaq, dəyişmək ideyasını 
oxucuya başa salmağa çalışmışdır. Bu məsələdən bəhs edərkən 
tədqiqatçı yazırdı: «Sabir zəmanənin  ən  gözüaçıq  və  irəliyə  
baxan,  uzaqgörən 

ziyalılarından idi. Məlumdur ki, satira, müəllifinin satiraya 
tutulan hədəfdən çox yüksəkdə durmasını tələb edir. Tənqidi 
gülüş o zaman müvəffəqiyyətlə səslənir ki, gülən adam mənəvi 
cəhətdən yüksəkdə dursun. Gülüş hədəfı isə mənəvi cəhətdən 
alçaq adamlar olsunlar. Bu üstünlük Sabirdə var idi. Sabirin öz 
hədəfinə münasibəti məhz belə idi. Təsadüfı deyil ki, Sabirin 
gülüşü birdən-birə milyonların gülüşü oldu. Yalnız 
ədəbiyyatçılar, yalnız savadlılar deyil, hətta avamlar, 
mədəniyyətdən, siyasətdən uzaq adamlar belə Sabirin duzlu 
sözlərinə məftun olur, onu əzbərdən təkrar edir, bu yol ilə 
ictimai-siyasi həyata və mübarizəyə qoşulur, tüfeylilərə 
gülürdülər». 

Mir Cəlalın Sabir şeirində ideal və onun ifadə formaları 
haqqındakı mülahizələri xüsusilə diqqətəlayiqdir. Alim Sabir 
satirasımn müsbət, işıqlı cəhətlərini kölgədə qoyan, onun ancaq 
ifşa və tənqiddən ibarət olduğunu iddia edənlərlə qəti şəkildə 
razılaşmır, belə hökmləri tamamilə əsassız və yanlış hesab 
edərək göstərirdi ki, bu tənqid millətin işıqlı gələcəyinə xidmət 
edir. Onun mahiyyətində inkar yox, sabaha ümid, müsbət ideal, 
mübarizəyə, intibaha, mənəvi dirçəlişə çağırış dayanır. Sabir 
buna inanır və bu inam da onu daim irticaya meydan oxumağa, 
heç nədən çəkinmədən mübarizə aparmağa çağırırdı. 

Bunu başa düşmək üçün Sabir ədəbi irsini zahiri cəhətdən 
yox, daxili məzmununa görə dərk etmək lazımdır: «Bəzi 
ədəbiyyatşünaslar arasında səhv təsəvvür gəzir ki, Sabir ancaq 
mənfı tiplər yaratmışdır, müsbət adamlara, müsbət hadisələrə 
diqqət yetirməmiş və ya az fıkir vermişdir. Sabir yaradıcılığını, 
xüsusən böyük şairin məqsəd, qayə və amalını dərindən 
öyrənənlər və dürüst dərk edənlər bu iddiaların boş və ədalətsiz 
olduğunu yaxşı bilirlər. Sabirin birinci müsbət qəhrəmanı, 
Qoqolun 

dili ilə desək, həqiqət idi: parlaq həyat həqiqəti! O həqiqət ki, 
hər zaman, hər yerdə, hər bir formada sənətin canı və qanıdır! 
Həmin bu qəhrəman Sabirin bütün əsərlərində öz gücü və təsiri 
ilə görünür və oxucunu valeh edir». 

Tədqiqatçı haqlı olaraq belə qənaətə gəlir ki: 
 
Seyli-tən öylə təməvvüclə alıb dövrü bərim, 
Bənzərəm bir qocaman dağa ki, dəryada durar.  
Döysə də canımı minlərcə məlamət ləpəsi, 
Zövrəqi-himmətim əvvəlki təmənnada durar.  
Nə qəm, uğratsa da bir gün məni ifnayə zaman, 
Mən gedərəmsə məramım yenə dünyadə durar. 
 

- deyən Sabir, təkcə qısa bir müddətdə şeirləri Yaxın Şərqdə səs 
salan nadir poetik istedad sahibi deyil, həm də öz yüksək 
məramı, amalı uğrunda axıra qədər çarpışan bir mübariz 
şəxsiyyət, dönməz əqidə, məslək mücahidi olmuşdur. Bu 
mənada onun həyatı, əməlləri vətənə, millətə, bütünlükdə 
insanlığa təmənnamız xidmət, ləyaqət, dəyanət nümunəsidir, 
nəsillərə örnəkdir. Bir sözlə, Sabir böyük şair olmaqla bərabər, 
həm də zəmanəsinin fövqündə dayanan böyük vətəndaşdır. 

Mir Cəlal Sabir şeirinin ictimai məzmunundan, geniş 
şöhrət qazanmasından, milyonlarla oxucunun qəlbinə yol 
tapmasından danışarkən bu sahədə şairin bədii dilinin də 
mühüm əhəmiyyət kəsb etdiyini ayrıca qeyd edərək göstərirdi 
ki, bu dilin söz ehtiyatı, təsvir və ifadə vasitələri olduqca 
zəngin, rəngarəng və çox çalarlıdır. Bunun səbəbi isə o idi ki, 
Sabir klassik ədəbi dilimizi və şirin, əlvan, canlı xalq danışıq 
dilini yaxşı bilir və onlardan yerli-yerində məharətlə istifadə 
etməyi bacarırdı. Xüsusilə o, kəskin, ifşaçı, çoxmənalı satirik 
dilin böyük və əvəzsiz ustadı olmuşdur. 

Müəllif Sabir dilinin poetik məziyyətlərini, emosio-
nallığını, ahəngdarlığını, bədii dilimizin tarixində yeni, orijinal 
bir hadisə olduğunu dəqiq və tutarlı misallar əsasında geniş şərh 
etdikdən sonra fıkirlərini yekunlaşdıraraq yazır: «M.Ə.Sabir 
şeirimizdə olduğu kimi bədii dilimizdə də müəyyən mənada 
inqilab yaratmışdır. Birinci dəfə köhnə klassik şeir üslubundan 
kənara çıxan, onun «toxunulmazlığını» ləğv edən, çərçivələrini 
qırıb dağıdan, ilhanın istiqamətində və ifadə yollarında 
sərbəstliyi üstün tutan, fıkri duyğunu vəznə, qafıyəyə deyil, 
vəzni, qafiyəni fikrə, duyğuya tabe tutan şair - Sabir olmuşdur. 
O, yeni mövzuları, yeni məsələləri, həyat və məişətin indiyə 
qədər qələmə alınmamış lövhələrini bədii ədəbiyyata gətirdiyi 
kimi, yeni ifadə, ibarə, tərkib və sözləri də bədii dilə 
gətirmişdir». 

Mir Cəlalın elmi-tənqidi fəailyyəti ancaq klassik irsin 
öyrənilməsi ilə məhdudlaşmır. O, eyni zamanda müasir 
ədəbiyyatımızın en yaxşı tədqiqatçüarından biridir. Alim 30-cu 
illərdən başlayaraq Azərbaycan sovet ədəbiyyatının safiığı, 
ideya və forma cəhətdən kamilliyi, yüksəlişi uğrunda gedən 
mübarizələrdə yaxından iştirak etmiş, həm bədii yaradıcılığın 
ümumi prinsiplərinə, nəzəri-estetik problemlərinə, həm də yaxın 
qələm yoldaşları olan S.Vurğun, S.Rüstəm, M.Hüseyn, 
M.İbrahimov, N.Rəfibəyli, M.Dilbazi, O.Sarıvəlli və başqa 
sənətkarların yaradıcılığına, ayrı-ayrı əsərlərinə dair qiymətli 
məqalələr yazmışdır. 

Bu məqalələr təkcə fərdi üslubuna, orijinal təhlil 
manerasına görə seçilmir, həm də Mir Cəlalın müasir 
ədəbiyyatın nailiyyətləri səviyyəsində duran, ədəbi prosesi 
yaxşı bilən, onun inkişaf mərhələlərini diqqətlə izləyən, yenüiyi 
ürəkdən təqdir edən, yazıçılarımızın müvəffəqiyyətlərinə 
sevinən, qüsur və nöqsanlarına obyektiv, prisipial mövqelərdən 
yanaşmağı bacaran bir alim-tənqidçi  

olduğunu göstərir. O, məqalələrindən birində yazır: «Tənqidin 
və tənqidçinin sözü kəsərli, nüfuzu böyük olmalıdır. Belə bir 
nüfuza tənqidçi nə ilə nail ola bilər? Bizcə, həqiqətpərəstliyi ilə. 
Əsərə təhlil və ya qiymət verəndə tənqidçinin qanunnaməsi 
məhz müqəddəs amal, prinsipiallıq, elmə sədaqət hissləri 
olmalıdır. Tənqidçinin işində başqa, kənar, xırda, köhnə hisslər 
qətiyyən iştirak etmeməlidir! Belə hisslərin cüzi də olsa, zehnə, 
mühakiməyə yol tapması qələm sahibinin zəhmətini itirir, 
sözünü kəsərdən, özünü nüfuzdan salır». 

Müasirləri qarşısında qoyduğu bu nəzəri tələblərə Mir 
Cəlalın özü də ləyaqətlə əməl etmiş, bədii əsərlərdən, 
ədəbiyyatımızın müxtəlif problem və nəzəri məsələlərindən 
damşarkən həmişə, hər yerdə cəmiyyətimizin üstünlüklərini, 
«müqəddəs həqiqəti» rəhbər tutmuşdur. 

Müasiri olduğu şair və nasirlər içərisində Mir Cəlalı ən 
çox düşündürən, məşğul edən sənətkar S.Vurğun olmuşdur. O, 
çox sürətlə inkişaf edən, qısa bir müddətdə Azərbaycan sovet 
şeirinin mübariz, döyüşkən sərkərdələrindən birinə çevrilən 
S.Vurğun yaradıcılığını həmişə diqqətlə izləmiş, əsərlərinə 
böyük qayğı və məhəbbətlə yanaşmışdır. 

Mir Cəlal həm müxtəlif illərdə yazdığı məqalələrində, 
həm də əsas müəlliflərindən biri olduğu «Xalq şairi Səməd 
Vurğun» adlı monoqrafıyada böyük şairin yaradıcılığını bu 
günki şeirimizin ümumi inkişafı ilə, qazandığı böyük 
nailiyyətlərlə vəhdətdə götürür, bütünlükdə müasir 
poeziyamızın yetkin, kamil nümunəsi, ən yüksək zirvəsi kimi 
tədqiq və təhlil edir. Alim S.Vurğun şeirinin vüsətini, ictimai 
siqlətini, hər şeydən əvvəl, onun milli, bəşəri məzmununda, 
dərin məna və ifadə gözəlliyində, bədii qüdrətində axtarır. 
Şairin toxunduğu, qələmə aldığı fəlsəfı, əxlaqi problemləri 
araşdırır, böyük ilhamla, coşğunluqla vəsf etdiyi, 
vətənpərvərlik, inqilabi 

 
   



___________________________________Mənəvi borc 

190 
 

mübarizə, humanizm, xalqlar dostluğu, əmək, qəhrəmanlıq kimi 
motivlərdən və bu motivlərin yüksək bədii həllindən, poetik 
məziyyətlərindən söhbət açır. 

Mir Cəlala görə «şeirimizin manifesti» adlandırdığı 
S.Vurğun poeziyasını müasirlərindən ayıran, ona qanad verən, 
bədii təsirini, emosionallığını artıran əsas amillərdən biri də 
realizmlə vəhdətdə özünü göstərən, yeni məzmunlu, inqüabi 
mündəricəli romantikadır. «Sosialist realizmi yolunda inkişaf 
edən Səməd Vurğun yaradıcılığında irəliyə, yüksəlişə doğru can 
atan fəal bir romantika vardır. İstər məşhur pyeslərində və 
istərsə başqa əsərlərində S.Vurğun həmişə həyata arxalanıb, 
qanadlı xəyala meyl edən şairdir. Bu xəyal zəminsiz, bünövrəsiz 
deyildir. Səməd Vurğunda xəyal, ictimai hadisələrin 
istiqamətverici cəhətlərini tapıb ilk sıraya çəkmək və onları 
yüksək əməllər nöqteyi-nəzərinden mənalandırmaq şəklində 
verilir. Adamların şəxsi, daxili, hissi aləmi lirik bir üslub ilə 
veriləndə də Səməd Vurğun gələcəyi, ideallarla yaşamağı və 
fərəhlənməyi unutmur. Bu hal şairə imkan verir ki, hadisələri 
bəsitlikdən, təsadüfıliklərdən, məişətin min cür xırdalığından 
xilas edib, onları tarixin əsas inkişaf qanunları ilə işıqlandırsın». 

Ədəbiyyatın və incəsənətin müxtəlif məsələlərini, nəzəri-
estetik problemlərini araşdırarkən, Mir Cəlal Azərbaycan 
ədəbiyyatı ilə yanaşı qabaqcıl rus ədəbi fıkrinə, xüsusilə 
A.Puşkin, N.Qoqol, L.Tolstoy, A.Çexov, M.Qorki kimi dahi 
sənətkarların yaradıcılığına da müraciət etmiş, onların 
əsərlərindən, insanlıq və bəşəriyyət qarşısındakı tarixi 
xidmətlərindən sevə-sevə söhbət açmışdır. O, konkret ədəbi 
materiallardan, elmi, tarixi faktlardan çıxış edərək belə qənaətə 
gəlir ki, adlarını çəkdiyimiz rus klassikləri təkcə mənsub 
olduqları millətin deyil, eyni zamanda Azərbaycan xalqının 
intibahında, mənəvi-əxlaqi təkamülündə mühüm rol oynamış, 
həm 

C.Məmmədquluzadə, Ə.Haqverdiyev, S.S.Axundov kimi 
görkəmli ədiblərimizin, həm də müasir yazıçılarımızın 
yaradıcılığına olduqca müsbət təsir göstərmişdir. Bu 
sənətkarların mütləqiyyətə, istismara, milli zülmə, 
hüquqsuzluğa, cəhalətə qarşı çevrilmiş fıkirləri, təbliğ etdikləri 
humanist, demokratik ideyalar, əsrlər boyu azadlıq, bərabərlik, 
insani ləyaqət uğrunda çarpışan xalqımızın istək və arzuları ilə 
çox yaxından səslənmiş, onu öz səadəti və xoşbəxtliyi uğrunda 
mübarizələrə ruhlandırmışdır. 

Mir Cəlalın yaradıcılığı, elmi-tənqidi fəaliyyəti zəngin və 
çoxsahəlidir. Kiçik bir məqalədə onu hərtərəfli əhatə etmək 
qeyri-mümkündür. Bununla belə, ötəri şəkildə də olsa, nəzərdən 
keçirdiyimiz bədii əsərlər, məqalə və kitablar göstərir ki, Mir 
Cəlal ədəbiyyatşünaslığımızın və elmi fıkrimizin tarixində 
mühüm xidmətləri olan görkəmli şəxsiyyətlərdən biridir. Onun 
yaradıcılığı, elmi əsərləri xalqımızın mədəni inkişafında, 
mənəvi təkamülündə mühüm rol oynamış və gələcəkdə öz 
ictimai-tərbiyəvi əhəmiyyətini itirməyəcəkdir. 

